
GİRİŞ

Tədqiqatın aktuallığı. Azərbaycan Respublikası Konstitusiyasının 73-cü maddəsində göstərilmişdir: "Qanunla müəyyən edilmiş vergiləri və başqa dövlət ödənişləri tam həcmdə və vaxtında ödəmək hər kəsin borcudur". Bu maddəyə görə vergi öhdəliyi yalnız vergi obyekti olduqda yaranır. 

Vergi o halda qanuni daxil edilmiş sayılır ki, onun adı göstərilməklə vergi ödəyicisi və zəruri vergitutma elementləri müəyyən edilmiş olsun. Qeyd etmək lazımdır ki, Vergi Məcəlləsinin 12-ci maddəsində qeyd olunan vergitutma elementləri eyni zamanda vergi öhdəliyinin elementləri sayıla bilər. Çünki, vergi öhdəliyinin icrasının mümkünlüyü bilavasitə həmin elementlərin müəyyən edilməsi ilə bağlıdır. Nəzəriyyədə vergi öhdəliyi elə münasibətdir ki, ona əsasən vergi ödəyicisi verginin hesablanması və ödənilməsi üzrə qanunla müəyyən edilmiş bütün tələbləri yerinə yetirməlidir. Dövlətin isə onun səlahiyyətli orqanları qismində vergi ödəyicisindən bu öhdəliyini yerinə yetirməsini tələb etmək hüququ vardır.

Vergi öhdəliyinin belə anlayışı dövlət vergilərinə dair tam şəkildə düzgündür. Lakin Azərbaycan Respublikasında dövlət vergiləri ilə yanaşı, yerli vergilər də olduğu üçün, vergi öhdəliyinin icrasını tələb etmək hüququ yerli özünüidarəetmə orqanlarına məxsusdur. Bələdiyyələr dövlət orqanları olmasa da, onlar vergilərin ödənilməsinə dair tələbləri Azərbaycan Respublikasının Konstitusiyasının 73-cü maddəsinə görə dövlətin qanunu ilə müəyyən etdiyi hallarda və şərtlərlə irəli sürə bilərlər.

    Problemin öyrənilməsi səviyyəsi. Vergi sistemi, vergi öhdəliyi, vergi borclarının minimuma endirilməsi, vergi sistemində vergi ödənişlərinin optimal səviyyəsinin müəyyən edilməsi hazırda ölkəmizdə həyata keçirilən iqtisadi islahatların ən mürəkkəbidir. Hələ islahatların ilk illərində maksimal vergi dərəcəsi tətbiq edilmiş, vergi sisteminin daha səmərəli olması üçün onun optimal səviyyəsinin tapılması istiqamətində siyasət həyata keçirilir.

Vergi sisteminin, vergi ödənişlərinin, bu ödənişlərin optimal səviyyəsinin müəyyən edilməsinin nəzəri və təcrübi məsələləri Azərbaycanın alimlərindən M.Həsənlinin, S.Məmmədovun, D.Bağırovun, M.Sadıqovun, Y.Kəlbiyevin, L.Əhmədovun, A.Kərimovun, İ.Rzayevin, R.Məhərrəmovun, Z.Rzayevin və başqalarının əsərlərində geniş şərh edilmişdir.

Dissertasiyanın məqsəd və vəzifələri. Magistr dissertasiya işinin məqsədi Azərbaycanın müasir vergi sisteminin məqsəd və vəzifələrinin, vergi borclarının azldılması imkanlarının təhlilindən, vergi ödənişləri sisteminin beynəlxalq təcrübəsinin öyrənilməsindən, vergi ödənişləri sisteminin səmərəliyinin qiymətləndirilməsindən, vergi ödənişləri sisteminin optimallaşdırılması istiqamətlərinin və onun təkmilləşdirilməsi yollarının müəyyən edilməsindən ibarət olmuşdur.

Bu məqsədlərə nail olmaq üçün aşağıdakı vəzifələrin yerinə yetirilməsi nəzərdə tutulmuşdur:

· vergilərin və vergi ödənişləri sisteminin əsas xüsusiyyətlərinin müəyyən edilməsi;

· vergitutma sahəsində beynəlxalq təcrübəsinin öyrənilməsi; 

· Azərbaycanın müasir vergi sisteminin təhlil edilməsi;

· vergi ödənişlərinin səmərəliyinin müəyyən edilməsi və qiymətləndirilməsi;

- vergi dərəcələrinin optimal səviyyəsinin müəyyən edilməsi.
Tədqiqat işinin predmeti və obyekti. Tədqiqat işinin predmetini Azərbaycanın vergi ödənişləri sistemi, obyektini isə vergi infrastrukturunun fəaliyyətinin göstəriciləri və Azərbaycanın Milli iqtisadiyyatının inkişafında vergilərin optimal rolunun müəyyən edilməsi təşkil etmişdir.

Tədqiqat işinin informasiya bazası kimi Azərbaycan Respublikası Vergilər Nazirliyinin statistik məlumatları, Azərbaycan Respublikası statistika komitəsinin illik hesabatları təşkil etmişdir.

Tədqiqat işinin nəzəri və metodoloji əsaslarını klassiklərin, Azərbaycanın və xarici ölkələrin  elmi əsərləri vergilər, vergitutma, vergi siyasəti və vergi sistemi haqqında elmi əsərləri, Azərbaycan Respublikasının qanunları və normativ aktları, vergi ödənişləri sisteminin əsas istiqamətlərinin müəyyən edən Hökumətin qərarları və Vergilər Nazirliyinin normativ-hüquqi aktları təşkil edir.

Tədqiqat işinin elmi yeniliyini aşağıdakılar təşkil edir:

· vergilər və vergi ödənişləri sistemi kompleks şəkildə öyrənilmişdir;

· vergi ödənişləri sisteminin beynəlxalq təcrübəsi öyrənilmişdir;

· Azərbaycanda vergi  borclarının müasir vəziyyəti təhlil edilmişdir;

· vergi borclarının minimuma endirilməsi yolları müəyyən edilmişdir;

Dissertasiyanın praktiki əhəmiyyəti. Magistrant tədqiqatın praktiki əhəmiyyətini gələcəkdə anoloji problemləri elmi tədqiqat işləri üçün faydalı olacağında görür.

Dissertasiyanın həcmi və strukturu. Dissertasiya işi kompüter yazısı ilə müvafiq standartlara uyğun yazılmış və 86 səhifədən ibarətdir. Tədqiqat işi girişdən, üç fəsildən, nəticədən və ədəbiyyat siyahısından ibarətdir.

I Fəsil. VERGİ ÖHDƏLİKLƏRİNİN NƏZƏRİ ƏSASLARI
1.1. Vergi öhdəliyi anlayışı

Vergi hüququ münasibətlərində iki anlayışı vergi mükəlləfiyyəti və vergi öhdəliyi münasibətlərini fərqləndirmək lazımdır. 

Bu anlayışlar oxşar olsalar da, eyni deyillər. Belə ki, vergi mü​kəl​ləfiyyəti münasibətləri heç də həmişə vergi öhdəliyinin yaranması ilə nəticələnmir. Vergi mükəlləfiyyəti olsa da, ödəyici qanunun bu və ya digər müddəası ilə vergidən azad oluna bilər və ya onu qismən ödəyə bilər. Vergi öhdəliyi münasibətləri mülkiyyətlə əlaqədar hüquq və öh​dəlikləri yaradır. Vergi mükəlləfiyyəti ilə vergi öhdəliyi münasibətləri arasındakı fərq ondan ibarətdir ki, onların birincisi ümumi, ikincisi isə xüsusi mahiyyət daşıyır. Vergi mükəlləfiyyətlisi vergi hüququ müna​si​bətləri daxilində hüquq və öhdəliklərə malik olan fərdlərdir. 

Azərbaycan Respublikası Konstitusiyasının 73-cü maddəsində göstərilmişdir: «Qanunla müəyyən edilmiş vergiləri və başqa dövlət ödə​nişləri tam həcmdə və vaxtında ödəmək hər kəsin borcudur». Burada «hər kəs» anlayışı vergi mükəlləfiyyətlisi anlayışını ifadə edir. Lakin, bu maddəyə görə vergi öhdəliyi yalnız vergi obyekti olduqda yaranır. [11]

Vergi o halda qanuni müəyyən edilmiş sayılır ki, onun adı gös​tərilməklə vergi ödəyicisi və zəruri vergitutma elementləri müəyyən edil​miş olsun. Qeyd etmək lazımdır ki, Vergi Məcəlləsinin 12-ci maddəsində sadalanan vergitutma elementləri eyni zamanda vergi öhdəliyinin ele​mentləri sayıla bilər. Çünki vergi öhdəliyinin icrasının mümkünlüyü bilavasitə həmin elementlərin müəyyən edilməsinə bağlıdır. Nəzəriyyədə vergi öhdəliyi elə münasibətdir ki, ona əsasən vergi ödəyicisi verginin hesablanması və ödənilməsi üzrə qanunla müəyyən edilmiş bütün tələb​ləri yerinə yetirməlidir, dövlətin isə, onun səlahiyyətli orqanlarının qis​mində, vergi ödəyicisindən bu öhdəliyini yerinə yetirməsini tələb etmək hüququ vardır. 

Vergi öhdəliyinin belə anlayışı dövlət vergilərinə dair tam şə​kildə düzgündür. Lakin, Azərbaycan Respublikasında dövlət vergiləri ilə yanaşı yerli (bələdiyyə) vergilər də olduğu üçün, vergi öhdəliyinin icrasını tələb etmək hüququ yerli özünüidarəetmə orqanlarına da (bə​lədiyyələrə) məxsusdur. 

Beləliklə deyə bilərik ki, vergilərin ödənilməsi üzrə vergi ödə​yicisinin vəzifəsini qanunla və ya qanuna əsasən digər normativ hüquqi aktda təsbit edilmiş vergi öhdəliyinin müəyyən elementləri toplusu təyin edir. 

Yuxarıda göstərildiyi kimi verginin müəyyən edilməsi vergi ödəyicisinin və vergitutma (və ya vergi öhdəliyinin) elementlərinin təsbit edilməsi deməkdir. Deməli şəxsin Konstitusiyada təsbit edilmiş vergini ödəmək öhdəliyinin yaranması üçün iki əsas şərt mövcud olmalıdır: həmin şəxs vergi ödəyicisi olsun; onun öhdəliyinin elementləri müəyyən edilsin. 

Bir şəxsin vergini ödəmək vəzifəsini şərtlərindən (təyin edən) hüquqi faktlar (hərəkət, hadisə, hallar) vergitutma obyekti yaradır. Vergitutma obyekti isə vergitut​ma​nın ən başlıca elementlərindəndir, o olmadan vergi öhdəliyi yaranmır. 

Azərbaycan Respublikasının Konstitusiyasının və Vergi Məcəlləsinin müddəalarına görə aşağıdakı nəticəyə gəlmək olar: 

– bir şəxsin vergini ödəmək öhdəliyi (vəzifəsi) ona məxsus ver​gitutma obyekti olduğu halda, yəni şəxs vergi ödəyicisi olduqda yaranır; 

– vergi ödəmək öhdəliyi (vəzifəsi) qanunla nəzərdə tutulmuş vergitutma elementlərinin toplusu ilə müəyyən olunur. 

Vergi Məcəlləsinin 65-ci maddəsi vergilərin hesablandığı halları, istifadə olunan məlumat mənbələrini, analoji fəaliyyətlə məşğul olan vergi ödəyicilərinin məlumatlarından istifadə olunarkən nəzərə alınan meyarları və vergilərin hesablanmasının digər şərtlərini müəyyənləşdirir.

Aşağıda göstərilən hallarda vergi orqanına əlaqəli məlumata əsasən vergiləri hesablamaq hüququ verir:

1. Verginin hesablanması üçün zəruri olan hesabat məlumatlarını Vergi Məcəlləsi ilə müəyyən edilən müddətdən sonra  vergi orqanının xəbərdarlıq etdiyi gündən 5 gün müddətində əsas olmadan təqdim etmədikdə;

2. Səyyar vergi yoxlamasının aparılması zamanı sənədlər təqdim edilmədikdə; 

3. Ərazi və ya binalara  (yaşayış binası (sahəsi) istisna olmaqla) daxil olmağa icazə verilmədikdə;

4. Mühasibat uçotunu müəyyən edilmiş qaydada aparmadıqda;

5. Mühasibat və hesabat sənədləri məhv olunduqda (itirildikdə);

6. Vergitutma obyektinin müəyyənləşdirilməsi hər hansı başqa səbəblərdən mümkün olmadıqda.

Yuxarıda göstərilən hallarda vergi orqanı əlaqəli məlumatlara əsasən vergi ödəyicisinin bütün növ vergilər üzrə öhdəliklərini müəyyənləşdirir. Əlaqəli məlumatlara əsasən vergilərin hesablanması həm səyyar, həm də kameral yoxlama nəticəsində həyata keçirilə bilər. Əlaqəli məlumatlara  əsasən vergilər aşağıdakı məlumat mənbəələrindən istifadə etməklə hesablana bilər.[12]

1. Vergi ödəyicisi tərəfindən vergi orqanına əvvəlki hesabat dövrləri üçün təqdim edilmiş vergi bəyannamələri;

Vergi orqanı hər hansı bir vergini əlaqəli məlumat əsasında hesablayarkən vergi ödəyicisi tərəfindən əvvəlki hesabat dövrləri üçün təqdim edilmiş müvafiq vergi bəyannamələrindən istifadə edir. Məsələn, mənfəət vergisini hesablamaq üçün əvvəlki dövrdə təqdim edilmiş mənfəət vergisi bəyannaməsində olan məlumatlarda istifadə edilə bilər. Eyni zamanda mənfəət vergisi hesablanarkən əlavə dəyər vergisi  bəyannaməsində olan məlumatlar, debitor kreditorların siyahısı da müqayisə edilə bilər. 

2. Vergi ödəyicisinin gəlirləri, o cümlədən satışdankənar gəlirləri barədə rəsmi məlumatlar;

Gəlirlər barədə məlumatlar müxtəlif mənbələrdən, o cümlədən digər vergi ödəyicilərindən götürülmüş məlumatlar, bank məlumatları, müxtəlif  dövlət orqanlarının məlumatları və s. ola bilər.

3. Vergi ödəyicisinin xərcləri, o cümlədən fərdi istehlakı üçün malların (daşınar və daşınmaz əmlakın), işlərin və ya xidmətlərin alınmasına çəkilən xərclər barədə rəsmi məlumatlar;

Vergi ödəyicisinin xərcləri barədə məlumatlar əsasən vergi orqanları əməkdaşlarının müşahidələri, əmlakı və ya alqı-satqı əməliyyatlarını qeydiyyata alan orqanların məlumatları, malları təqdim edən, işləri görən, xidmətləri göstərən şəxslərin məlumatları və s. mənbələrdən ola bilər. Vergi ödəyicisinin qeyd olunan məlumat mənbələrindən daxil olmuş xərcləri barədə məlumatlar bəyannamələrdə olan gəlirlər barədə məlumatlarla Vergi Məcəlləsinin 67.12-ci maddəsi ilə müəyyən edilmiş qaydada müqayisə edilə bilər və vergi ödəyicisi tərəfindən gəlirlərin mənbəyi barədə tam izahat verildikdə və gəlirlərlə xərclərin uyğunluğu aşkar edildikdə əlaqəli məlumata əsasən vergi hesablanmır. Lakin 67.1-ci maddədə göstərilən hallar baş verdikdə məlumatlardan istifadə edilməklə vergi öhdəlikləri müəyyənləşdirilir.

4. Vergi ödəyicisinin mülkiyyətində və ya istifadəsində olan maddi və qeyri-maddi əmlak barədə rəsmi məlumatlar;

Maddi və qeyri-maddi əmlak barədə rəsmi məlumatlardan əsasən vergi ödəyicisinin əmlak, torpaq, sadələşdirilmiş (yük və sərnişin daşınması) vergilərinin hesablanmasında, malların (işlərin, xidmətlərin) təqdim edilməsi və ya istehsal həcminin müəyyənləşdirilməsində istifadə edilir.

5. Vergi ödəyicisi tərəfindən istehsal olunmuş və (və ya) təqdim edilmiş malların (işlərin, xidmətlərin) fiziki həcmi barədə rəsmi məlumatlar;

Fiziki həcm barədə rəsmi məlumatlardan Vergi Məcəlləsi ilə müəyyən edilmiş bütün vergilərin hesablanmasında istifadə oluna bilər.

6. Vergi ödəyicisinin idxal-ixrac əməliyyatları barədə rəsmi məlumatlar;

Vergi ödəyicisinin idxal-ixrac əməliyyatları barədə rəsmi məlumatları əsasən Dövlət Gömrük Komitəsi tərəfindən təqdim edilən məlumatlardan ibarətdir. Bu məlumatlardan gəlir (mənfəət), ƏDV, aksiz, sadələşdirilmiş və əmlak vergilərinin hesablanmasında istifadə oluna bilər.

7. Vergi ödəyicisinin bank hesablarındakı vəsaitlər, o cümlədən bank hesablarındakı vəsaitlərin hərəkəti barədə alınan rəsmi məlumatlar, vergi ödəyicisində aparılmış xronometraj müşahidələrin nəticələri;

Banklar və bank əməliyyatlarının ayrı-ayrı növlərini həyata keçirən kredit təşkilatları tərəfindən məlumatların verilməsi Vergi Məcəlləsinin 76-cı maddəsi ilə müəyyən edilmiş qaydada həyata keçirilir. Vergi ödəyicisinin bank hesablarındakı vəsaitlər və onların hərəkəti barədə məlumatlardan və xronometraj müşahidələrinin nəticələrindən əsasən vergi tutulan əməliyyatların həcminin müəyyənləşdirilməsində istifadə olunur.

8. Vergi orqanının əldə etdiyi mənbəyi bəlli olan hər hansı digər məlumatlar.

 Əlaqəli məlumatlara əsasən vergi hesablandıqda analoji fəaliyyətlə məşğul olan vergi ödəyicilərinin məlumatlarından istifadə olunarkən nəzərə alınan meyarlar Vergi Məcəlləsinin 67.2-ci maddəsi ilə müəyyənləşdirilmişdir. Bu meyarlar eyni xüsusiyyətli və eyni cinsli malların istehsalı, təqdim edilməsi, eyni xüsusiyyətli və eyni cinsli işlərin görülməsi və xidmətlərin göstərilməsindən, fəaliyyət göstərən ərazidən ibarətdir.

Nəzərə almaq lazımdır ki, vergi ödəyicisi barədə əlaqəli məlumatları əldə etmək mümkün olmadıqda, vergilər anoloji fəaliyyətlə məşğul olan vergi ödəyicilərinin uçot və hesabat məlumatları əsasında hesablanır.

Vergi ödəyicisinin yalnız gəliri barədə məlumat olduqda analoji vergi ödəyicisinin müvafiq hesabat dövrünün gəlirində verginin xüsusi çəkisini göstərən əmsal tapılır və həmin əmsal vergi ödəyicisinin gəlirinə vurulmaqla onun vergisi müəyyənləşdirilir.

Eyni qayda ilə vergi ödəyicisinin yalnız xərcləri məlum olarsa anoloji vergi ödəyicisinin müvafiq hesabat dövrü üzrə xərclərində verginin xüsusi çəkisini göstərən əmsal tapılır və həmin əmsal vergi ödəyicisinin xərclərinə vurulmaqla gəlir vergisi hesablanır.

Qeyd etmək lazımdır ki, sadələşdirilmiş vergi ödəyicilərində gəlirlər və ya hasilat barədə məlumat olarsa əlavə hesablamaların aparılmasına zərurət yaranmır və həmin məbləğdən sadələşdirilmiş vergi hesablanır.

Vergi ödəyicisi barədə heç bir əlaqəli məlumat olmadıqda isə Vergi Məcəlləsinin 67.4-cü maddəsinə uyğun olaraq vergilər anoloji fəaliyyətlə məşğul olan vergi ödəyicilərinin uçot və hesabat məlumatları, o cümlədən vergisi, gəliri, xərci və s. əsasında hesablanır. Bu zaman yuxarıda göstərilən meyarlar, habelə fəaliyyətin həcmi nəzərə alınır.

Göründüyü kimi, bəyannamə təqdim edən vergi ödəyicilərində əlaqəli məlumatlardan kameral yoxlama zamanı istifadə edilir və belə istifadə kameral yoxlamanın səmərəliliyini artırır. Belə araşdırma zamanı vergi ödəyicisinin əvvəlki dövrlərdə gəliri, habelə kredit və borcları nəzərə alınmalıdır. Vergi ödəyicisinin fərdi istehlakına çəkdiyi xərclər bəyannamələrdə göstərilən gəlirlərdən artıq olduqda və vergi ödəyicisi tərəfindən fərdi istehlaka çəkilən xərclərin hansı gəlir mənbələri hesabına aparılması əsaslandırılmadıqda və ya bu barədə hər hansı izahat verilmədikdə əlaqəli məlumatlara əsasən vergi hesablana bilər.

İlkin mərhələdə əlaqəli məlumatlardan kameral yoxlama zamanı müqayisə üçün istifadə edilməsi zəruridir  və sonrakı araşdırmalar isə zərurət yarandığı halda vergi ödəyicisinin iştirakı ilə aparıla bilər. Əlaqəli məlumatların müqayisəsi şəxsin vergi ödəyicisi kimi uçotda olmasından başlayaraq bəyannamələrin verilməsi, bəyannamə göstəricilərinin təhlili və vergilərin ödənilməsi mərhələsini əhatə edə bilər. Əlaqəli məlumatlardan istifadə edilərkən qarşılıqlı surətdə asılı olan şəxslər arasında aparılan əməliyyatlar, barter əməliyyatları, idxal-ixrac əməliyyatları, habelə tətbiq olunan qiymətlərin bazar qiymətlərinə uyğunluğu məsələlərinə diqqət yetirilməsi məqsədəuyğundur.
1.2. Azərbaycan Respublikası vergi qanunvericiliyində 

vergi öhdəlikləri və növləri  


Vergi öhdəliyi anlayışı Azərbaycan Respublikası Vergi Məcəllə​sininin 77-ci maddəsində qanunvericilik qaydasında təsbit edilmişdir: 

– Vergi ödəyicisinin Vergi Məcəlləsində göstərilən hallarda və qaydada müəyyən edilən vergini (o cümlədən cari vergi ödəmələrini) ödəmək vəzifəsi onun vergi öhdəliyi hesab olunur. 

– Vergi öhdəliyinin yaranması, dəyişdirilməsi və ya ləğv edilməsi üçün əsaslar, həmçinin vergi öhdəliyinin yerinə yetirilməsi qayda və şərtləri yalnız bu Məcəllə ilə müəyyən edilir. 

– Vergi ödəyicisi vergi qanunvericiliyinin tələblərinə uyğun olaraq verginin ödənilməsini nəzərdə tutan şəraitin yarandığı andan vergi öhdəliklərinin yerinə yetirilməsi üçün cavabdehdir. 

Vergi ödəyicisinin öhdəlikləri qanunvericilik aktlarında verginin hüquqi tərkibinin aşağıdakı ünsürləri dəqiq təsbit edilməklə müəyyən​ləşdirilir. Vergi obyekti və mənbəyi, vergi subyekti, vergitutma vahidi, vergi dərəcəsi, verginin ödənilmə müddəti, vergi hansı büdcəyə ödə​nil​məlidir və s. Bəzən vergi öhdəliyi yalnız maddi öhdəlik kimi başa dü​şülür [13]. 
Məsələn, yuxarıda qeyd edildiyi kimi Vergi Məcəlləsinin 77.1-ci maddəsinə əsasən vergi ödəyicisinin Məcəlləyə uyğun olaraq müəyyən edilən vergini ödəmək vəzifəsi onun vergi öhdəliyi hesab olunur. Əslində isə vergi öhdəliyi yalnız vergini ödəməklə bitmir. Belə ki, vergi qanun​vericiliyi vergi ödəyicisindən vergini ödəməklə yanaşı bir sıra formal öhdəliklərin də yerinə yetirilməsini tələb edir. Azərbaycan Res​publikası Vergi Məcəlləsinin 16-cı maddəsində maddi öhdəliklərlə ya​naşı formal öhdəliklərin də geniş siyahısı verilmişdir. Belə ki, həmin maddəyə əsasən vergi ödəyicisinin aşağıdakı vəzifələri vardır: 

– qanunla müəyyən edilmiş vergiləri ödəmək; 

– vergi orqanlarından vergi ödəyicisinin eyniləşdirmə nömrəsini (VÖEN) almaq; 

– qanunvericiliklə nəzərdə tutulmuş qaydada gəlirlərinin (xərc​lərinin) və vergitutma obyektlərinin uçotunu aparmaq; 

– vergi orqanlarına qanunvericiliklə müəyyən edilmiş hallarda və qaydada, auditor tərəfindən yoxlanılması nəzərdə tutulduğu hallarda isə, auditor rəyi əlavə edilməklə vergi hesabatını təqdim etmək; 

– vergi orqanlarının vergi qanunvericiliyinin aşkar edilmiş po​zun​tularının aradan qaldırılması haqqında qanuni tələblərini icra et​mək, habelə vergi orqanlarının vəzifəli şəxslərinin qanuni fəaliyyətinin icra edilməsinə maneçilik törətməmək; 

– Məcəllə ilə müəyyən edilmiş hallarda və qaydada vergi or​qanlarına və onların vəzifəli şəxslərinə zəruri olan məlumatları və sənədləri təqdim etmək; 

– qanunvericiliklə müəyyən edilmiş müddətdə mühasibat sənəd​lərinin və vergilərin hesablanması və ödənilməsi üçün zəruri olan digər sənədlərin, habelə alınan gəliri (hüquqi şəxslər üçün çəkilən xərcləri də) və ödənilən (tutulan) vergiləri təsdiq edən sənədlərin saxlanılmasını təmin etmək; 

– Məcəllə və qanunlarla müəyyən edilmiş digər vəzifələr. 

Göründüyü kimi 16-cı maddədə maddi öhdəliklərlə yanaşı for​mal öhdəliklərin də geniş siyahısı göstərilmişdir. Bəzən maddi öhdəliyi olmayan hər hansı bir ödəyici formal öhdəlikləri də yerinə yetirməyə borcludur. Məsələn, zərərlə işləyən bir iş adamı (sahibkar) yalnız formal öhdəlikləri yerinə yetirməyə borclu olan vergi mükəlləfiyyətlisidir, yəni uçot aparmağa, bəyannamə əvəzinə arayış verməyə borcludur (maddə 16.2). 

Vergi ödəyicisi kimi uçota alınmış hüquqi və fiziki şəxslərin hesabat dövründə sahibkarlıq fəaliyyəti, əmlakı, torpağı və vergi tutulan əməliyyatı olmadığı halda, onlar bu barədə vergi orqanına vergi hesabatları əvəzinə arayış verirlər. 

Vergi Məcəlləsinin 71 və 72-ci maddələri uçot sənədlərinin tərtib edilməsi və saxlanılması, habelə vergi hesabatının verilməsi qaydaları haqqında vergi ödəyicilərinin öhdəliklərini konkretləşdirmişdir. Belə ki, qanunvericiliyə əsasən vergi ödəyicisi olan hər hansı şəxs: 

– həmin şəxsin vergi öhdəliklərinin yaranmasına səbəb ola bilən; 

– həmin şəxsdə vergi tutulmasına dair öhdəliklər yaranmasına səbəb ola bilən; 

– həmin şəxsdə Vergi Məcəlləsinə müvafiq olaraq məlumat verməyə dair öhdəliklər yaranmasına səbəb ola bilən əməliyyatları sənədləşdirməyə borcludur;

– vergi ödəyiciləri Məcəllənin 71.1-ci maddəsində göstərilən uçot sənədlərini qanunvericiliklə müəyyən edilmiş qaydada aparmağa borcludurlar;

– vergi ödəyicisinin ayrı-ayrı uçot sənədləri xarici dildə tərtib edildikdə, vergi orqanları onların Azərbaycan dilinə rəsmi surətdə tər​cümə olunmasını tələb edə bilər. 

Məcəllədə vergi hesabatının verilməsi qaydası üzrə öhdəliklər aşağıdakı kimi müəyyən edilmişdir. 

– Məcəllənin məqsədləri üçün vergi hesabatı vergi bəyanna​mə​sindən ibarətdir. 

– Bu Məcəlləyə və ona müvafiq olaraq qəbul edilmiş qanunlara uyğun olaraq vergi hesabatını verməyə borclu olan vergi ödəyiciləri vergi hesabıtını bu Məcəllədə göstərilən müddətlərdə Azərbaycan Respublikası Vergilər Nazirliyinin Maliyyə Nazirliyi ilə birlikdə müəy​yənləşdirdiyi formada və yerdə vergi orqanına verməlidirlər [20] 

1 yanvar 2003-cü ildən əlavə edilmiş müddəaya əsasən Məcəl​lənin 163-cü maddəsində nəzərdə tutulan hallar istisna olmaqla əvvəlki hesabat dövrləri üzrə təqdim edilmiş hesabatlardakı məlumatlar ilkin uçot sənədləri üzrə məlumatlara uyğun olmadığı hallarda vergi ödəyi​ciləri tərəfindən həmin hesabat dövrü üçün dəqiqləşdirilmiş hesabat təqdim edilməlidir. Dəqiqləşdirilmiş hesabat üzrə büdcəyə ödənilməli vergi məbləği əvvəl təqdim edilmiş hesabat üzrə büdcəyə ödənilməli vergi məbləğindən çox olduqda əlavə hesablanmış vergi məbləği faizlərlə birlikdə büdcəyə ödənilir, az olduqda isə hesablanmış vergi və faiz məbləğləri azaldılır. Vergi ödəyicisi tərəfindən dəqiqləşdirilmiş hesabatlar vergi ödəyicisində səyyar vergi yoxlamasının başlandığı günədək təqdim edilə bilər. 


Azərbaycan Respublikası Vergi Məcəlləsinin 73-cü maddəsi isə müəyyən etmişdir ki, görülmüş işlərin və ya göstərilmiş xidmətlərin haqqını ödəyən, yaxud hər hansı digər ödəmələr aparan şəxs, qanunla müəyyən edilmiş hallarda və qaydada ödənilmiş məbləğlər haqqında vergi orqanına məlumat verir. 


Azərbaycan Respublikası Vergi Məcəlləsinin xüsusi hissəsində hər bir vergi növü üzrə ödəyicilərin öhdəlikləri dəqiqləşdirilir və ver​ginin xüsusiyyətlərinə uyğun olaraq əlavə öhdəliklər müəyyən edilir. Məsələn, Məcəllənin 155 və 156-cı maddələrinə əsasən ödəyicilərin üzə​rinə qeydiyyatla əlaqədar aşağıdakı məcburi və könüllü öhdəliklər qoyulur. 

Məcəllənin 73-cü maddəsi vergi ödəyiciləri üzərinə ödəmələr haq​qında məlumatın verilməsi üzrə də öhdəliklər qoyur. Belə ki, həmin maddəyə əsasən görülmüş işlərin və ya göstərilmiş xidmətlərin haqqını ödəyən, yaxud hər hansı digər ödəmələr aparan digər şəxs, qanunla müəyyən edilmiş hallarda və qaydada ödənilmiş məbləğlər haqqında vergi orqanına məlumat verməlidir. 
Vergi öhdəliyi qanunla müəyyən edilmiş ver​gi məbləğinin ödənilməsi ilə yerinə yetirilmiş hesab edilir. Azər​baycan Respublikası VM-nin 78.1.-ci maddəsinə görə vergi öhdə​lik​ləri​nin yerinə yetirilməsi ödənilməli olan vergi məbləğinin müəyyən edilmiş müddətlərdə və qaydada ödənilməsidir. Vergi ödəyicisinin hesablarında və ya kassasında vəsaitin, habelə onun əmlakının olub-olmamasından asılı olmayaraq, vergi öhdəliklərinin yerinə yetirilməsi məcburidir. Vergi öhdəliklərinin yerinə yetirilməsi Mülki Məcəllədə nəzərdə tutulmuş ardıcıllıqla həyata keçirilir. Belə ki, Qanunvericilikdə vergi öhdəlikləri ödəyicilərin dövlət qarşısında malik olduqları digər vergi olmayan öhdəliklərinə nisbətən birinci dərəcəli öhdəlik hesab edilir və ilk növbədə yerinə yetirilir. Verginin ödənilməsi öhdəlikləri şəxsi öhdəlikdir və qanunda başqa hal nəzərdə tutulmayıbsa başqa şəxslərin üzərinə qoyula bilməz. Həmin müddəa vergi hüquq münasibətlərinin imperativ (hökmverici) mahiyyətindən irəli gəlir. Bu münasibətlər isə vergi öhdəliyinin lazımi şəkildə yerinə-yetirilməsində ödəyicinin şəxsiyyətini mühüm şərt hesab edir [27] 

Məhz buna görə də mülki qanunvericilik (Mülki Məcəllə, maddə 431.1) öhdəliyin müəyyən hallarda borclunun əvəzinə üçüncü şəxs tərəfindən icra edilməsinə icazə verdiyi halda vergi qanunve​riciliyinə əsasən vergi öhdəliyi qanunda başqa hal nəzərdə tutulmayıbsa bilavasitə ödəyici tərəfindən yerinə yetirilməlidir. 

Vergi ödəyicisinin və yaxud vergini ödəməli olan digər şəxslərin vergi öhdəliyindən bitərəfli qaydada imtina etməsinə və yaxud vergi qanunvericiliyində nəzərdə tutulmadığı şəkildə vergi öhdəliyinin yerinə yetirilməsi qaydasının ödəyicilər tərəfindən özbaşına dəyişdirilməsinə yol verilmir. 

Vergi öhdəliyinin şəxsən yerinə yetirilməsinə yönəldilmiş tələb​lərdən biri də məhz vergilər üzrə ödəyicilər arasında qanunda nəzərdə tutulmayan hər hansı bir «razılaşmaya» gəlməyə icazə verilməməsidir. Məsələn, hüquqi şəxs üzərində sahibliyin əhəmiyyətli dərəcədə dəyiş​dirilməsi halında da Vergi Məcəlləsinin 148-ci maddəsində bu dəyişik​likliyin baş verdiyi vergi ilindən başlayaraq əvvəlki vergi ilindən zərərin, gəlirdən çıxılmaların, əvəzləşdirmələrin keçirilməsinə (bir sıra istisnalar çıxılmaqla) icazə verilmir.

Vergilərin ödəyicilər tərəfindən müstəqil ödənilməsi üzrə tələblər. Yuxarıda qeyd edildiyi kimi vergi əməliyyatlarında ver​ginin müstəqil ödənilməsinə yönəldilmiş tələblər olduqca vacibdir. Ver​ginin ödənilməsi vergi ödəyicisi yaxud vergi münasibətlərinin digər işti​rakçılarının verginin faktik olaraq büdcəyə ödənilməsi (köçürülməsi) üzrə hərəkətlərinin məcmusudur. Verginin ödənilməsi üsulları vergi məb​ləğinin büdcəyə köçürülməsi işində texniki hərəkətləri əks etdirir. 

Vergi öhdəliklərinin yerinə yetirilməsi məcburi olduğu halda, vergilərin ödənilməsi üsulları iradə əlamətinə görə könüllü və məcburi olmaqla iki qrupa bölünür. Vergilərin könüllü ödənilməsi texniki əmə​liyyat kimi ödəyicinin müstəqil olaraq büdcəyə köçürməsi və ya verməsidir. Belə ki, müəyyən edilmiş müddətlərdə ödənilməli olan ver​ginin məbləği vergi ödəyicisi və ya qanunla müəyyən edilmiş hallarda digər şəxs tərəfindən ödənilir (köçürülür). Burada məcburilik dedikdə isə vergi orqanlarının tələbi ilə, məsələn yaranmış borcların alınması başa düşülür. Bu zaman nəzərə almaq lazımdır ki, vergi orqanları yalnız borc yarandıqda məcburetmə mexanizmindən istifadə edir.          


Vergilər aşağıdakı yerlərdə ödənilir: 

– bildirişdə göstərilən yerlərdə; 

– verginin hesablanmasına dair bildiriş tələb edilmirsə, Vergi Məcəlləsində müəyyən edilən yerdə; 

– Vergi Məcəlləsində verginin ödənildiyi yer müəyyən edil​mə​mişdirsə, vergi ödəyicisi – fiziki şəxsin yaşadığı yer üzrə, yaxud vergi ödə​yicisi – hüquqi şəxsin idarə olunduğu yer üzrə Gömrük Məcəlləsinə əsasən (maddə 118) gömrük ödənişləri Azərbaycan Respublikasının gömrük orqanına, beynəlxalq poçt göndərişləri ilə göndərilən mallar üçün isə dövlət rabitə müəssisələrinə ödənilir. 

Vergilər büdcəyə bir qayda olaraq ödəmə tapşırığı əsasında nəqdsiz hesablaşma qaydasında ödənilir. Verginin nəqd pul ilə ödə​nilməsinə də icazə verilir. Verginin ödənilməsi üsullarından biri də aksiz markalarının satın alınmasıdır. 

1.3 Xarici ölkələrdə vergi borclarının alınması işinin təşkili

İnkişaf etmiş xarici ölkələrdə vergi ödəyicilərinin vergi və yığımlar üzrə öhdəlikləri icra etməsinin məcburi təmin edilməsi mexanizmlərinin xüsusiyyətlərini və bunun nəticələrini aydınlaşdırmaq üçün bu məsələni daha ətraflı nəzərdən keçirmək məqsədəuyğundur. Müxtəlif dövlətlərin məcburi icra orqanları sistemi müxtəlif amillərin təsiri ilə qurulur.
Tədqiqatçılar vergi borclarının alınması sistemlərini dövlət (Almaniya, Danimarka, İsrail, Rusiya, ABŞ, Finlandiya, İsveç, Yaponiya kimi ölkələrdə tətbiq edilir), özəl (Macarıstan, Luksemburq, Niderland, Polşa, Rumıniya, Slovakiya, Sloveniya) və qarışıq (İtaliya, Fransa, Çin, Belçika, Bolqarıstan, Böyük Britaniya, Kanada) növlərə ayırırlar [6].

Dövlət sisteminin tətbiqi zamanı məcburi icra bəzi ölkələrdə icra hakimiyyəti orqanları (Rusiya, ABŞ, Finlandiya, Yaponiya, Danimarka), digər ölkələrdə isə (Almaniya, İsrail) məhkəmə vasitəsilə (məhkəmə icraçıları) təmin edilir.

ABŞ, Yaponiya, İsveçrə və Almaniyanın vergi orqanlarının tərkibində borcların birbaşa “alınması” səlahiyyəti olan və müxtəlif dərəcəli müstəqilliyə malik olan xüsusi bölmələr yaradılmışdır. 1993-cu ildə İsveçdə vergi orqanlarından müstəqillik almış maliyyə polisi yaradılmışdır.

Vergilərin və yığımların toplanmasının təmin edilməsinin özəl sistemi onunla xarakterizə edilir ki, məcburi yığım öz işini müstəqil təşkil edən və bu zaman öz işinin nəticəsinə görə əmlakı ilə tam məsuliyyət daşıyan, xüsusi lisenziya əsasında həyata keçirilən azad peşəkar fəaliyyətdir [28] 

İtaliyada borcların toplanması ilə ixtisaslaşdırılmış şirkət (konsessioner) müstəqil olaraq (vergi orqanı ilə müqavilə üzrə) axtarış, əmlakın alınması və satılması yolu ilə vergi ödəyicisindən borcu alıb büdcəyə (şəxsi marağında müəyyən faizi çıxmaqla) köçürür. Bu işə müsabiqə əsasında kommersiya bankları da cəlb edilə bilər. Bundan başqa, İtaliyada maliyyə nəzarəti orqanlarının funksiyalarını özündə birləşdirən hərbiləşdirilmiş maliyyə qvardiyası fəaliyyət göstərir.

Borcların alınması üzrə qarışıq sistemin tətbiq edildiyi Fransada dövlətin adından hərəkət edən, müstəqil peşəkarlar və ya icraçılar birliyinə daxil olan ixtisaslaşmış təşkilatlar mövcuddur. Qarışıq sistemin tətbiqi dövlət orqanlarının bu sahədə yükünü azaltmağa imkan verir.

Vergi öhdəliklərinin icrası səviyyəsini yüksəltmək üçün Böyük Britaniyanın vergi administrasiyası 2010-cu ildə vergi sahəsi çərçivəsində fəaliyyət göstərən dörd yığıcı agentliklə müqavilə bağlamışdır [7]. Dövlət vergilərin toplanması ilə məşğul olan özəl agentliklərin işinə nəzarət edir, peşəkar fəaliyyətə yönəldilmiş yoxlamalar həyata keçirir, həmçinin fəaliyyət üçün verilmiş lisenziyaları geri alır.
Belçikada vergi yığımları üzrə mütəxəssisin fəaliyyəti nisbətən məhdud xarakter daşıyır. Təyinat haqqında kral fərmanında mütəxəssisin fəaliyyət göstərəcəyi rayon təsbit edilir.

Kanadada məcburi yığım dövlət qulluğunda olan şeriflər, həmçinin dövlətdən bu fəaliyyət üçün lisenziya alan və bu işi müstəqil həyata keçirən ixtisaslaşdırılmış firmalar tərəfindən həyata keçirilir. Vergi borcunun ödəyicinin əmlakına və pul vəsaitlərinə yönəldilməsi kimi məcburi icra tədbirləri dövlət qulluqçuları tərəfindən deyil, yalnız xüsusi icazəsi olan şəxslər və ixtisaslaşdırılmış firmalar tərəfindən yerinə yetirilir.
Bolqarıstanda vergi borclarının yığılmasını özəl “kütləvi icraçılar” həyata keçirir. Bütün dövlət orqanları, vəzifəli şəxslər və təşkilatlar özəl kütləvi icraçıya öz funksiyalarını yerinə yetirməkdə köməklik göstərməlidirlər. Bolqarıstanın özəl kütləvi icraçılar institutu kifayət qədər səmərəli fəaliyyət göstərir, lakin buna ilk növbədə, qanun tərəfindən özəl icraçılara bir sıra səlahiyyətlərin verilməsi və göstərdikləri xidmətlərə görə müəyyən edilmiş münasib ödənişlər kömək edir ki, bu da özəl icraçının səmərəli işi üçün güclü stimuldur.

Çində vergi orqanları müvafiq bölmələrə və ya ayrı-ayrı yığıcı şirkətlərə xüsusi sertifikat əsasında vergi borclarını yığmaq tapşırığı verə bilər.

2006-cı ildə ABŞ-da vergi borclarının özəl şirkətlərin köməyilə yığılması proqramı tətbiq edilmişdir. Lakin 2009-cu ildə vergi borclarının yığılmasının bu proqramı kifayət qədər səmərəli qəbul edilməmişdir və ABŞ Daxili Gəlirlər Xidməti (İRS) vergi borclarının yığılması ilə məşğul olan özəl şirkətlərlə olan müqavilələri uzatmaqdan imtina etmişdir.

Praktiki olaraq bütün xarici ölkələrdə vergi borclarının yığılmasının standart prosesi telefon zəngləri vasitəsilə, yazılı formada və ödəyicinin məkanında görüşlər vasitəsilə borc haqqında avtomatlaşdırılmış xatırlatmalardan başlanır.
Belə ki, Yaponiyada şirkətlərin vergi borclarının yığılması prosedurunu xeyli dərəcədə avtomatlaşdırmağa imkan verən xüsusi komputer sistemi tətbiq edilmişdir [Bu sistem telefon vasitəsilə vergi ödəyicilərinə - borc qalığı olan hüquqi şəxslərə xatırlatmalar göndərməyə imkan verir [15]

ABŞ hökuməti hər il iyunun 30-da yerli qəzetlərdə və (və ya) şəhərin veb-saytında vergi borcu 20 dolları ötmüş vergi ödəyicilərinin siyahılarını dərc etməklə onları vergiləri vicdanla ödəməyə psixoloji sövq edir.

Könüllü olaraq ödəmənin bütün variantları tükənməyincə, vergi ödəyicisinə borcun alınmasının məcburi tədbirləri tətbiq edilmir.

Çində vergi ödəyiciləri tərəfindən ödənilməmiş vergilərin (50 min yuandan az olmayan məbləğdə) radio, televiziya, qəzetlər, jurnallar və ya komputer şəbəkəsi kimi kütləvi informasiya vasitələri ilə bəyan edilməsindən geniş istifadə olunur.

Böyük Britaniyada vergi borclarının yığılması departamenti borcları ödəmək istəyən, lakin köməyə ehtiyacı olan, vergi borclarının ödənilməsinə möhlət istəyən və vergi borcunu yalnız məcburi ödəyən vergi ödəyicilərinin maddi vəziyyətini təhlil edir. Departament vergi ödəyicisinin davranışını daha yaxşı dərk etmək və onun ödəmə qabiliyyətini qiymətləndirmək üçün əvvəlki borcların yığımı zamanı hər bir vergi ödəyicisinin hərəkətindən (“Ödəmələrin tarixi”) və borcların yığılması üçün qəbul etdiyi tədbirlərdən irəli gələrək borcları üzə çıxarmaq imkanlarını qurur.
Bir çox xarici ölkələrdə, xüsusilə də ABŞ-da, Avstriyada, Belçikada, Almaniyada, Danimarkada, Niderlandda, Norveçdə, Portuqaliyada, Finlandiyada, Fransada vergi orqanları vergi öhdəliyinin icra vaxtı keçdikdən sonra məcburi tədbirlər tətbiq etmək hüququna malikdirlər. Eyni zamanda bəzi ölkələrdə - ABŞ-da, Türkiyədə, İsveçdə və Yaponiyada borcun ödənilməməsi riski yüksək olduğu halda, tələbin icra vaxtının keçməsinə qədər vergi borcunun məcburi yığılmasına yol verilir.

Xarici ölkələrin çoxunda vergitutma sisteminin əsasında vergi borcunun könüllü ödənilməsi prinsipi durur. Belə ki, ABŞ-ın vergi orqanları vergi borcu olan vergi ödəyicilərinə vergi borclarını ödəməyin beş strategiyasını təklif edir [8].

1. Öhdəliyin hissə-hissə yerinə yetirilməsi: borcu ödəmək üçün aylıq ödənişlər qrafiki tərtib olunur (zəmanətli və səmərəli ödənişlər qrafikini nəzərdə tutur).

Zəmanətli aylıq ödənişlər qrafiki borcun ödənilməsinin ən sadə mexanizmlərindən biridir. DGX o zaman hissə-hissə ödənişə razılıq verir ki, vergi ödəyicisinin gəliri 10 min dollardan az olmasın və aşağıdakı meyarlara uyğun olsun: son beş ildə vergilərin ödənilməsi vaxtında və tam həcmdə həyata keçirilmişdir; aylıq ödənişləri 36 ay və ya daha az müddətə ödəmək qabiliyyətindədir; əvvəlki beş il üçün hissə-hissə ödəmək haqqında müqavilə bağlanmamışdır. DGX minimal aylıq ödənişi borc qalığının (cərimələr və faizlər daxil olmaqla) ümumi məbləğindən irəli gələrək müəyyən edir.
Bu müqavilənin başlıca üstünlüyü ondan ibarətdir ki, DGX ödəyicinin kredit almaq imkanına mənfi təsir göstərən girovgötürmə əməliyyatını həyata keçirmir. Müqavilə üzrə hissə-hissə ödənilən səmərəli borc o zaman bağlanır ki, vergi ödəyicisinin gəliri 25 min dollardan az deyil, bu zaman aylıq ödənişlər borcun 60 ay ərzində və ya bundan az müddətə bağlanması nəzərə alınmaqla müəyyən edilir. DGX minimal aylıq ödənişləri borc qalığının (cərimələr və faizlər daxil olmaqla) ümumi məbləğinin 1/50 hissəsindən irəli gələrək qəbul edir.

2. Ödənişin hissə-hissə həyata kecirilməsinə qismən icazə: ödənilməsi üçün uzunmüddətli ödəniş planını nəzərdə tutan borcu idarəetmə proqramıdır. Aylıq ödəniş yaşayış üçün mühüm xərcləri diqqətə alaraq hesablanır. Bu zaman DGX borc yığımında öz maraqlarını müdafiə üçün federal vergi girovunu həyata keçirə bilər.

ABŞ-ın vergi xidmətləri vergi ödəyicisi ilə vergilərin ödənilməsi planını tərtib edirlər. Bu müqavilə vergi ödəyicisinin vergi öhdəliklərinin məbləğindən 20% ölçüsündə ilkin ödənişini nəzərdə tutur, qalıq isə vergi orqanının təyin etdiyi müddət ərzində möhlətlə, yəni hissə-hissə, eyni zamanda bütöv ödəniş dövrü ərzində faiz hesablanmaqla ödənilir [9].

Vergi ödəyicisi borcun hissə-hissə qaytarılması haqqında müqavilənin bütün şərtlərinə riayət etdiyi halda, onun haqqında sonrakı tədbirlər görülmür. Vergi ödəyicisi bu müqavilənin şərtlərini pozarsa və ya başqa səbəblərdən borcu ödəmədiyi halda, vergi ödəyicisi haqqında məcburi tədbirlər görülür.
3. Kompromis təklif: borcların ödənilməsi proqramı bir dəfəyə və ya qısa müddət ərzində borcun məbləğindən az məbləğin ödənilməsi nəzərdə tutulur. Bu üsul vergi ödəyicisi tam həcmdə borcu ödəmək qabiliyyətində olmadığı halda, tətbiq edilir. Bu zaman vergi ödəyicisi vergi bəyannamələrini təqdim etməli və növbəti beş il ərzində vergiləri vaxtında ödəməlidir. Bu şərtlər yerinə yetirilməzsə, DGX kompromis haqqında qərarını geri götürüb, vergi öhdəliklərinin tam məbləğini bərpa edəcək, cərimə və faizləri əlavə edib borcun alınması üçün bütün tədbirləri görür.

ABŞ-ın vergi xidməti kompromis qərarların təsdiqinə çox ehtiyatla yanaşır, belə ki, 2010-cu il yanvar-aprel ayları ərzində DGX bu təkliflərin cəmi 24%-ni təsdiq etmişdir [10].

4. Hazırda borcun alınması mümkün olmadığı halda, tətbiq olunan üsul: əgər vergi ödəyicisi vergilər üzrə borcunu ödəmək imkanına malik olmadığını sübuta yetirərsə, DGX-nin könüllü olaraq bir il ərzində və ya buna yaxın müddətdə vergi borcunun ödənilməsi tələbini geri götürür.

Borcların ödənilməsi üzrə iddia 10 illik müddət ərzində qüvvədə qalır. Əgər DGX borcu 10 illik müddət ərzində yığa bilməzsə, bu zaman vergi borcu silinir.

5. Müflislik haqqında qanunun 7 və 13-cü fəsillərinə müvafiq olaraq ödəyicinin müflisləşməyə verilməsi.
Bu qanunun 7-ci fəsli borcun tam silinməsini nəzərdə tutur. 13-cu fəsil bəzi borcların ödənilməsi üçün ödəmələr planını nəzərdə tutur, borcun qalan hissəsi isə silinir. Bu zaman bəyannamə verən ödəyici sübut etməlidir ki, əvvəlki dörd il ərzində vergi bəyannamələri müflisləşmə haqqında ilkin qərarın qəbul edildiyi tarixdən (kreditorların birinci yığıncağının keçirilməsi tarixindən) gec verilməmişdir, vergi bəyannaməsində möhtəkirliyə yol verilməmiş və bilərəkdən vergi qanunvericiliyindən yayınmaqda təqsirli deyil.

İtaliyanın vergi ödəyiciləri də vergi ödənişləri üzrə möhlət, hissə-hissə ödəmə, vergi krediti almaq hüququna malikdirlər. Bu zaman vergi orqanları yalnız məhkəmə tərəfindən müəssisədə böhran vəziyyəti təsdiq edildikdən sonra həmin borcluya möhlət verir. İtaliyanın qüvvədə olan qanunvericiliyi xeyriyyəçilik fəaliyyətinə və sosial təminata yönəldilmiş xərclərin məbləğindən 19% ölçüdə vergi krediti tətbiq etməyi nəzərdə tutur. Vergi ödənilməsinin bu üsulu ölkədə kifayət qədər yayılmışdır. [11].

Böyük Britaniyada vergi borcunun ödənilməsi üçün sığorta və investisiya fəaliyyəti ilə, emal sənayesi, kənd təsərrüfatı sahələrində məşğul olan təşkilatlara xüsusi şərtlərlə üç ilə qədər möhlət verilir.

Vergi borcunun birdəfəlik faiz hesablanması ilə mərhələli ödənilməsindən İrlandiyada geniş istifadə olunur. Bu zaman vergi borcunu mərhələli üsulla ödəməyə cəhd edən vergi ödəyiciləri aşağıdakıları təqdim etməlidirlər [12]:
· hazırda və tam həcmdə vergiləri ödəyə bilmədiklərinin səbəbləri barədə dəqiq icmal;

· borcun ödənilməsi üçün həyata kecirilən tədbirlər haqqında ətraflı məlumat;

· cari kreditorlar və debitorlar haqqında ətraflı məlumat;

· ən qısa müddətdə borcun tam həcmdə ödənilməsi üçün dəqiq təkliflər;

· vergi ödəyicisinin cari maliyyə vəziyyəti haqqında (müəyyən hallarda son illər üçün şirkətin bank hesabları üzrə əməliyyatlar barədə məlumatlar tələb oluna bilər) ətraflı məlumat;

· məcburi tədbirlərin həyata keçirilməsi halında borcun tam dəyərini ödəyə biləcək maraqlı şəxslərin siyahısı.

Danimarkada vergilər üzrə borcların ödənilməsinin təmin edilməsi məsələləri ilə məşğul olan regional idarələrin fəaliyyəti, ilk növbədə, borcun ödənilməsi üzrə ödənişin vaxtının uzadılması (hissə-hissə ödəniş) üçün könüllü müraciət üsuluna istiqamətlənmişdir.

Fransada vergi idarəsi müstəsna qaydada və müəyyən şərtlərlə vergi borcu üzrə ödənişin vaxtının iki ilə qədər uzadılmasına icazə verə bilər. Əgər borclu öz vergi öhdəliklərinin və ya hissə-hissə ödəmək haqqında şərtlərin yerinə yetirilməsinə riayət etməzsə, onda vergi orqanı borclu haqqında möhlət planının şərtlərini pozduğu andan iki ay sonra onun əmlakının siyahıya alınmasına qədər müvafiq sanksiyalar tətbiq edir. Borclu öz vergi borcunu könüllü olaraq ödəmədikdə, borcların məcburi alınması mərhələsi başlanır.

Vergi ödəyicisinin əmlakının həbsə alınması və cərimə edilməsinin də aid olduğu vergi öhdəliyinin icrasının təmin edilməsi üçün tədbirlər arsenalı, vergi ödəyicisinin hesabından borcun silinməsi, əmək haqqı şəklində ona verilən pul vəsaitinin müsadirə edilməsi, bankdakı hesabları üzrə əməliyyatların dayandırılması, məcburi müflisləşmə prosedurları, əmlakın girov götürülməsi demək olar ki, bütün xarici ölkələrdə ümumidir.

Məsələn, İtaliyada vicdansız vergi ödəyicilərinə daşınan və daşınmaz əmlakının müsadirə edilməsi və satılması kimi tədbirləri tətbiq edilir, bu zaman vicdansız vergi ödəyicilərinə ən sərt təsir üsulu onların şəxsi avtomobillərinin müsadirə edilməsidir.
Xarici ölkələrin vergi qanunvericiliyində borcun məcburi alınmasının iki əsas mərhələsi seçilir: vergi orqanları tərəfindən vergi və yığımlar üzrə borcların məcburi alınmasının təmin edilməsi tədbirlərinin tətbiqi və vergi ödəyicisinin əmlakına birbaşa cərimə.

Vergi borcunun məcburi alınmasının əsasında dövlətin kreditor kimi vergi ödəyicisindən vergi öhdəliyini yerinə yetirmə tələbi durur.

Bir sıra ölkələrdə, xüsusilə də Fransada, Yunanıstanda, İspaniyada, İngiltərədə, ABŞ-da, Argentinada, Braziliyada, Yaponiyada, Koreyada bu tədbirlər vergi orqanları tərəfindən məhkəmə orqanlarının iştirakı olmadan tətbiq edilir.

Belə ki, Fransada vergi ödəyicisindən vergi borcunun məcburi alınması tədbirlərinin tətbiqi ilə əlaqədar vergi mübahisələrinin məhkəməyə qədər həlli mövcuddur. Verginin vergi ödəyicisindən məhkəmə yolu ilə alınması mübahisəsinə baxılması halında vergi ödəyicisi əvvəlki şikayətində təqdim etdiyi tələb və dəlilləri irəli sürə bilər və onun vergi borcunun alınması haqqında irəli sürdüyü etirazdan asılı olaraq, mübahisə ya ümumi icra məhkəməsinin, ya da vergi mübahisələri məhkəməsinin səlahiyyətlərinə aid edilir [13].

Danimarkada əgər vergi ödəyicisi ilə vergi borcunun könüllü ödənilməsi barədə razılıq əldə edilməmişdirsə, bu zaman federal səviyyəli məlumat bazasında müvafiq informasiyaya girişi olan məhkəmə icracıları işə başlayır və vergi ödəyicilərinə qarşı əmlakın alınması və satışı kimi cərimə tətbiq edilir. Əgər borcun məbləği 15 min krondan artıq deyilsə, borc növbəti ilə keçirilə bilər. Əgər borcun məbləği 15 min kronu ötərsə, məcburi cərimə tətbiq edilir [14].

Kanadanın gəlirdən vergitutmanı tənzimləyən qanunvericilik aktında müəyyən edilmişdir ki, “... bütün vergilər, faizlər və digər ödəniləcək məbləğlər Əlahəzrətin qarşısında borc öhdəliyidir və bu Kanadanın Federal Məhkəməsi və ya səlahiyyətli yurisdiksiyalı başqa məhkəmə tərəfindən və ya Aktla müəyyən edilmiş başqa üsulla tutulur”.

Kanadanın Gəlirlər Agentliyi vergilər üzrə borcun yığılması üçün böyük səlahiyyətlərə malikdir. Federal məhkəmədə qeydiyyatdan keçmiş sertifikat əsasında daşınmaz əmlakın girovu daha tez-tez istifadə olunan yığım üsuluna aiddir. Girov qeydiyyata alınan kimi yalnız bir halda - vergi borcu tam həcmdə ödənildiyi zaman ləğv edilə bilər. Hətta müflisləşmə proseduru və müflisləşmə haqqında qanun, müflisləşmə proseduru girovun tərtibinə qədər başladığı hal istisna olmaqla, bu girovu silə bilməz [15].

İsveçin vergi orqanları fövqəladə xarakter daşıyan səlahiyyətlərə malikdir. Vergi orqanları gələcəkdə ödəyicinin vergi öhdəliklərini icra edəcəyinə şübhə yarandığı halda, istənilən vaxt aktivlərin satışını qadağan edə və ya borcun ödənilməsini tələb edə bilər.
Vergi administrasiyaları vergi ödəyicilərini öz öhdəliklərini yerinə yetirməkdən yayındıqları hallarda həbs edə və ya onların ölkədən çıxmasını məhdudlaşdıra bilər. Ölkədən çıxmağa məhdudiyyət qoymaq hüququ Böyük Britaniyanın, Kanadanın, Danimarkanın, Finlandiyanın, Yaponiyanın vergi orqanlarına da verilmişdir.

Bir sıra ölkələrdə (Avstriya, Belçika, Fransa) vergi orqanlarına vergi ödəyicisinə borcu olan üçüncü şəxslərin əmlakından cərimə tutmaq hüququ verilmişdir.

İtaliyada vergilərin məcburi alınması vergi siyahısı - vergi reyestri vasitəsilə həyata keçirilir. Reyestr yerli vergi bürolarının işçiləri tərəfindən tərtib edilir, sonra burada qeydiyyatdan keçmiş məlumatlar vergilərin könüllü ödənilməsini təmin etməyə çalışan dairə vergi idarələrinə ötürülür. Əgər ödəmələr könüllü olaraq daxil olmursa, bu zaman vergi ödəyicisinə gecikdirilmiş ödəmələr haqqında məlumat göndərilir, bundan sonra vergilərin məcburi alınması və sanksiyalar üzrə tədbirlər tətbiq edilməyə başlayır. Bu hallarda vergi orqanları sonradan hərracda kütləvi satışa çıxarıla biləcək əmlakı həbs edə bilər.

Almaniyada borclunun əmlakına qoyulan məcburi idarəetmə və məcburi ipotekadan geniş istifadə edilir.

Əmlakı məcburi idarəetmə daşınmaz əmlak obyektindən cari daxilolmalar hesabına borcalanın tələblərini yerinə yetirməyə imkan verir. Daşınmaz əmlakın həbsi haqqında qərardan və müvafiq qeydi torpaq kadastrına yazdıqdan sonra icra məhkəməsi tərəfləri məcburi idarəetmənin müəyyən edilməsi haqqında məlumatlandırır. Əmlakın həbsi nəticəsində bu məcburi icra tədbiri çərçivəsində borclu daşınmaz əmlak obyektinə olan sahiblik və istifadə hüququndan məhrum olur, həmin əmlak isə məhkəmənin qərarı ilə məcburi idarəedənə ötürülür. O, daşınmaz əmlak obyektini təsərrüfat təyinatında saxlamalı və ondan iddiaçının tələblərini ödəmək üçün istifadə etməlidir. İdarəedən, tərəflər qarşısında onlara qəsdən ziyan gətirən hərəkətlər üçün məsuliyyət daşıyır. İdarəedənin fəaliyyəti məhkəmənin nəzarəti altında baş tutur. Tələbkarın tələbləri yerinə yetirildikdən və bütün xərclər idarəetmədən olan gəlirlər hesabına ödənildikdən sonra icra məhkəməsi məcburi idarəetmə haqqındakı qərarını ləğv edir və sahəni borclunun istifadəsinə verir. Təminedici ipoteka borcun məbləği 75 avrodan artıq olduğu halda, müəyyən edilir və torpaq kitabına müvafiq yazı yazılır, bu barədə icra sənədinə qeydlər edilir [6] 

ABŞ-da vergi borcunun alınması vergi ödəyicisinin hər hansı əmlakına yönəldilə bilər, burada yalnız şəxsi əşyaların və geyimin zəruri dəsti istisna təşkil edir və tələbkar onları da əmlakın tərkibindən sərbəst seçmək, qiymətləndirmək və satmaq hüququna malikdir [16] 

ABŞ-ın vergi administrasiyaları vergi borcunu almağa imkan verən digər səlahiyyətlərə də malikdir. ABŞ-ın vergi qanunvericiliyində müəyyən edilmişdir ki, “əgər hər hansı şəxs vergi ödəməlidirsə və bunu etmirsə və ya təqdim edilmiş tələbdən sonra da həmin borcu ödəməkdən imtina edirsə, bu məbləğ (yuxarıda qeyd olunanlara əlavə ola biləcək istənilən faizlər, əlavə məbləğ, vergiyə əlavə və ya hər hansı xərclərlə birgə cərimələr) hər hansı əmlak və əmlak hüququ üçün daşınmaz əmlak və ya həmin şəxsə mənsub olan əşya üçün Birləşmiş Ştatların xeyrinə girov haqqı olmalıdır”. Bu o deməkdir ki, vergi orqanları borcu olan vergi ödəyicisinin, hətta bu borc başqa şəxsə ötürülsə də, əmlakına cərimə yönəltmək hüququna malikdir.

ABŞ-ın vergi qanunvericiliyində xüsusi müddəa vardır ki, federal vergi orqanlarının vergi borclarının alınması üçün “vergi ödəyicisinin bütün əmlakını və ya əmlak hüquqlarını həbs və ya vergi ödəyicisinin vergilər üzrə borcunun ödənilməsi məqsədilə müəyyən edilən cərimənin yönəldildiyi əmlakını həbs vasitəsilə” təmin edən hüququnu nəzərdə tutur.
Bu tədbirlər ABŞ-ın vergi xidmətinin müvafiq mutəxəssisləri tərəfindən şəksiz qaydada (yəni məhkəmənin qabaqcadan qərarı olmadan) qəbul edilir və özünə aşağıdakıları daxil edir: borclunun bank (o cümlədən, cari və hesab) hesablarına həbs qoyma; fiziki şəxsin əmək haqqına həbs qoyma; borclunun debitor borcuna həbs və cərimə; borclunun hər hansı əmlakına, o cümlədən, həm daşınmaz əmlaka (torpaq, onun üzərində olan binalar və qurğular və s.), həm də əmlakın digər növlərinə (avtomobillər və s.) həbs qoyulması və onun satışı; borclunun vergi öhdəlikləri, maliyyə vəziyyəti və əmlakı haqqında hər hansı şəxsin vergi orqanına ifadə vermək üçün çağırılması.

Vergi borcunun məcburi alınmasının adıçəkilən tədbirləri öz-özlüyündə vergilər üzrə borcların ödənilməsinə yönəlməmişdir, yalnız vergi və yığımların alınmasının təmin edilməsi üçün qəbul edilmişdir. Şübhəsiz, vergi ödəyicisinin əmlakına (vəsaitlərinə) həbs təhlükəsi cəmiyyətdə vergi intizamının yüksək səviyyədə saxlanmasının güclü mexanizmidir, baxmayaraq ki, bu təcrübə ABŞ şəraitində kifayət qədər nadir hallarda tətbiq edilir.

Belə ki, 2008-ci ildə vergi ödəyiciləri tərəfindən müvafiq vergi məbləğləri ödənilmədən 7,8 mln. bəyannamə verilmişdir. Bu zaman vergi orqanları yalnız 17 min borclunun əmlakına həbs qoymuşdur ki, bunlardan yalnız 3100 hal vergi borclarının ödənilməsi üçün həbsə qoyulmuş əmlakın faktiki satışı ilə başa çatmışdır [17].

Bundan başqa, ABŞ-ın vergi orqanlarının arsenalında borcun məcburi alınmasının bir sıra başqa tədbirləri də vardır. Məsələn, bəzi hallarda vergi mufəttişinə vergi borcunu bilavasitə təşkilatın vəzifəli şəxslərindən almaq hüququ verilmişdir. Vergi borcunun məcburi olaraq təşkilatda çalışan vəzifəli şəxslərin əmlakına yönəldilməsi təhlükəsi həmin şəxslərin verginin təşkilatın vəsaiti və əmlakı hesabına ödənilməsinə sövq edən güclü stimuldur.

Amerikanın bəzi ştatlarının məcəllələri ilə vergi borcu olan hər hansı vergi ödəyicisi üçün nəqliyyat vasitələrinin qeydiyyatının və qeydiyyat tarixinin uzadılmasının dayandırılması nəzərdə tutulmuşdur. Vergi ödəyicisi bunu aradan qaldırmaq üçün borcun bütün məbləğini və 20 dollar ölçüsundə inzibati yığımı ödəməlidir.
Kanada və ABŞ-ın qanunvericiliyi ilə borclunu sürücülük vəsiqəsindən məhrum etmək olar. İsraildə də borclu sürücülük vəsiqəsini alarkən və ya təzələyərkən bir sıra məhdudiyyətlərlə qarşılaşa bilər, lakin sürücülük vəsiqəsindən istifadə borclunun gəlir mənbəyi vasitəsi olarsa, həmcinin borclu əlildirsə və ya ailəsində ondan asılı əlil varsa, bu tədbir tətbiq edilə bilməz.

Danimarka vergi xidmətinin mütəxəssisləri federal səviyyəli məlumat bazasının müvafiq informasiyalarına girişə malikdirlər və əmlakını alıb satmaq kimi məcburi tədbirlər tətbiq ediləcək vergi ödəyicilərini sərbəst olaraq seçirlər.

Çin Xalq Respublikasının vergi və yığımların inzibatçılığı haqqında qanunda borcun hərraca qoyulacaq və ya ödənilməyən vergilərin məbləğinin kompensasiyası üçün müvafiq qaydada satılacaq əmlakın, malların və ya başqa aktivlərin həbsi yolu ilə alınması ətraflı təsvir edilmişdir .
Bundan başqa, Çində vergi orqanlarının vergi ödəyicisinin vergidən yayınması faktı haqqında əsasları varsa, onlar verginin ödənilməsi müddətinə qədər onu borcunu vaxtından əvvəl ödəməyə məcbur edə bilər. Əgər müəyyən dövr ərzində vergi orqanları vergi ödəyicisinin mal və ya başqa əmlak və ya vergitutulan gəlirdən yayınmanın aydın əlamətlərini aşkar edərsə, onlar vergi ödəyicisindən verginin ödənilməsi üçün zəmanət tələb edə bilər.

Əgər vergi ödəyicisi bunu etmək qabiliyyətində deyilsə, vergi orqanları sərbəst olaraq aşağıdakı təminedici tədbirləri tətbiq edə bilər:
- vergi ödəyicisinin hesab açdığı banka və ya başqa maliyyə müəssisəsinə vergi orqanlarına ödəniləcək məbləğə ekvivalent məbləğdə depozitinin dondurulması haqqında məlumat göndərmək;

- vergi ödəyicisinin mallarını və ya başqa əmlakını ödəniləcək vergiyə ekvivalent olan məbləğdə müsadirə etmək;

- vergi ödəyicisinin mallarını və ya başqa əmlakını müsadirə etmək, möhürləmək və gələcəkdə vergini ödəmədikdə, ödəniləcək vergiyə ekvivalent olan məbləğdə hərracda satmaq;

- borclu təşkilatın nümayəndəsinə borcu qaytarmaq üzrə (vergi ödəmələrinin zəmanəti Çin ərazisi hüdudlarında olan hər hansı fiziki, hüquqi şəxsin və ya başqa təsərrüfat subyektinin zaminliyi ola bilər) zəmanət verilməmişdirsə (əmlak üçün girov və ipoteka), ölkədən çıxmağı qadağan etmək;

- əgər vergi ödəyicisi öz əmlakını pulsuz olaraq və ya heç bir əsası olmadan üçüncü şəxslərə aşağı qiymətə verirsə, bu, vergi yığımı zamanı büdcə itkisinə səbəb ola bilər. Vergi orqanları bu zaman həmin müqaviləni poza bilər. Belə olan halda vergi ödəyicisi verginin ödənilməsi üzrə öhdəliyin yerinə yetirilməsindən və ya hüquqi məsuliyyətdən azad edilmir.
ABŞ-da bütün vergilər və cərimələr ödənilməyincə, birinci il ödənilməmiş vergi məbləğinə 10% ölçüdə və hər sonrakı il üçün 5% əlavə hesablanır. Vergi ödəyicisi sənədlərlə sübut etsə ki, vergi bəyannaməsinin vaxtında təqdim edilməməsi və verginin ödənilməsinin vaxtı keçməsi poçt xidmətinin təqsiri üzündən baş vermişsə və ya vergi bəyannaməsini vermək, vergiləri ödəmək qabiliyyətinin olmadığı barədə tibbi səbəblərdən dəlillər təqdim edərsə, bu zaman ödənişin gecikməsi halında cərimədən və faizlərdən yan keçmək olar.

Böyük Britaniyada, Yaponiyada və İsveçrədə vergilər üzrə borcların alınması üçün iddianın qüvvədə olma müddəti maliyyə ilinin başa catmasından sonra 6 il, Danimarkada isə 5 il və 4 ay müəyyən edilmişdir.

İtaliyada Maliyyə administrasiyası və Vergi idarəsi vergilər üzrə borc qalıqlarının alınması üçün iddia müddəti 5 il müəyyən edilmişdir, lakin müəyyən hallarda bu 6 ilə qədər uzadıla bilər .
İrlandiyada iddianın qüvvədə olma müddəti 4 il təşkil edir, lakin gəlirlərin bilərəkdən gizlədilməsi əlamətləri olduqda, vergi tutulması üzrə iddianın qüvvədə olma müddəti məhdudlaşdırılmır.

Çin, ilk növbədə, müəyyən hallarda vergilərdən yayınma halında vergi məbləğinin 50%-dən 500%-ə qədər diapazonda tərəddüd edən yüksək cərimələrlə tanınır. Çində iddianın qüvvədəolma müddəti 3 ildir. Bununla belə, ödənilməyən məbləğ 100 min yuandan çox olarsa, iddia müddəti beş ilə qədər davam edir. Gəlirlərin bilərəkdən gizlədilməsi əlamətləri müəyyən edilən hallarda vergi tutulması üzrə iddia müddəti məhdudlaşdırılmır.
Danimarkada vergilərin vaxtında ödənilməməsi üçün cari ayda ödənişin gecikdirilmiş günlərindən asılı olmayaraq, vergi borcunun məbləğindən ayda 9% cərimə tutulur.

İtaliyada vergilər üzrə illik proqnozlardan irəli gələrək avans ödəmələri və ya ötən ildə ödənilmiş verginin 98%-nə ekvivalent məbləğin qabaqcadan ödənilməsi nəzərdə tutulmuşdur. Qabaqcadan ödəmə iki dəfəyə həyata keçirilir: ümumi həcmin 40%-i iyunun 20-də, qalan 60% isə noyabrın 30-a qədər ödənilir. Cərimələr 120%-dən 240%-ə qədər, borcun yaranma müddətlərindən asılı olaraq tutulur. Bundan başqa, şirkət verginin ödənilməsi müddətlərinə riayət etmədikdə, verginin ödənilməli məbləğinin 12%-nə bərabər olan cərimə tətbiq olunur.

İsveçdə vergilərin vaxtında ödənilməməsi, yəni 3 aya qədər ödəməmə üçün 1000 kron, 3 aydan 5 aya qədər ödənilməmə üçün 2 min kron, 5 aydan artıq ödəməmə üçün 3 min kron əlavə cərimə tətbiq olunur.

2011-ci il aprelin 1-dən Böyük Britaniyanın vergi idarəsi verginin vaxtında ödənilməməsi üçün aşağıdakı cərimələri tətbiq etmişdir:

1) ödəniş 30 gün gecikdirilərsə, vergi ödəyicisindən müəyyən edilmiş gün ödənilməyən vergi məbləğinin 5%-i qədər ilkin cərimə tutulur;

2) verginin ödənilməsi 6 aydan 12 aya qədər gecikdirilərsə, hələ də ödənilməyən verginin 5%-i ölçüsündə cərimə tutulur [19].

Bu cərimələr borcun ödənilməmiş cərimələr də daxil olmaqla, bütün məbləğlərindən faizlə birlikdə vergi ödəyicisi ödənişi həyata keçirməyincə tutulur.
Almaniyada vergilər ödənmədikdə və ya vaxtında ödənilmədikdə, vergi orqanları hər gecikmiş ay üçün vergi ödəyicisinə düşən məbləğin 1%-i ölçüsündə cərimə qoyur. Əgər gecikdirmə 3 gündən çox deyilsə, cərimə sanksiyaları tətbiq olunmur. Eyni zamanda hər ay borc qalığının məbləğindən 0,5% cərimə hesablanır. Bu zaman Almaniyanın vergi xidməti vergi öhdəliyinin meydana gəldiyi gündən 10 il ərzində cərimələri tutmaq hüququna malikdir [20].
II Fəsil. VERGİ BORCLARININ MƏCBURİ ALINMASI SAHƏSİNDƏ
İŞLƏRİN TƏŞKİLİ

2.1. Vergi borcu anlayışının iqtisadi mahiyyəti

Qeyd olunduğu kimi, verginin müəyyən edilməsi vergi ödəyicisinin və vergitutma elementlərinin təsbit edilməsi deməkdir. Deməli, şəxsin Konstitusiyada təsbit edilmiş vergini ödəmək öhdəliyinin yaranması üçün iki əsas şərt mövcud olmalıdır:

1) həmin şəxs vergi ödəyicisi olmalıdır;

2) şəxsin vergi öhdəliyinin elementləri müəyyən edilməlidir.

Azərbaycan Respublikası Konstitusiyasının və Vergi Məcəlləsinin müddəalarına görə aşağıdakı nəticəyə gəlmək olar:

- bir şəxsin vergini ödəmək öhdəliyi (vəzifəsi) ona məxsus vergitutma obyekti olduğu halda, yəni şəxs vergi ödəyicisi olduqda yaranır;

- vergi ödəmək öhdəliyi qanunla nəzərdə tutulmuş vergitutma elementlərinin toplusu ilə müəyyən olunur.

Beləliklə, vergi öhdəliyinə aşağıdakı tərifi vermək olar:

- vergi öhdəliyi - vergi qanunvericiliyi ilə müəyyən edilmiş hallarda və qaydada müəyyən edilən vergini, o cümlədən cari vergi ödəmələrini ödəmək vəzifəsidir. Vergi öhdəliyinin yaranması, dəyişdirilməsi və ləğv edilməsi üçün əsaslar, habelə vergi öhdəliyinin yerinə yetirilməsi qayda və şərtləri yalnız vergi qanunvericiliyi ilə tənzimlənir. Verginin ödənilməsini nəzərdə tutan şərait yarandığı andan vergi öhdəliyi yaranmış hesab edilir.

Vergi öhdəliyi qanunla müəyyən edilmiş vergi məbləğinin ödənilməsi ilə yerinə yetirilmiş hesab edilir. Azərbaycan Respublikası Vergi Məcəlləsinin 78.1-ci maddəsinə görə, vergi öhdəliklərinin yerinə yetirilməsi ödənilməli olan vergi məbləğinin müəyyən edilmiş müddətlərdə və qaydada ödənilməsidir. Vergi ödəyicisinin hesablarında və ya kassasında vəsaitin, habelə onun əmlakının olub-olmamasından asılı olmayaraq vergi öhdəliklərinin yerinə yetirilməsi məcburidir. Vergi öhdəliyinin yerinə yetirilməsi Azərbaycan Respublikasının Mülki Məcəlləsində nəzərdə tutulmuş ardıcıllıqla yerinə yetirilir. Belə ki, qanunvericilikdə vergi öhdəlikləri ödəyicilərin dövlət qarşısında malik olduqları digər vergi olmayan öhdəliklərinə nisbətən birinci dərəcəli öhdəlik hesab edilir və ilk növbədə yerinə yetirilir. Verginin ödənilməsi öhdəlikləri şəxsi öhdəlikdir və qanunda başqa hal nəzərə tutulmayıbsa, başqa şəxslərin üzərinə qoyula bilməz (VM, maddə 78.4). Həmin müddəa vergi-hüquq münasibətlərinin imperativ (hökmverici) mahiyyətindən irəli gəlir. Bu münasibətlər isə vergi öhdəliyinin lazımi şəkildə yerinə yetirilməsində ödəyicinin şəxsiyyətini mühüm şərt hesab edir. Məhz buna görə də mülki qanunvericilik öhdəliyin müəyyən hallarda borclunun əvəzinə üçüncü şəxs tərəfindən icra edilməsinə icazə verildiyi halda, vergi qanunvericiliyinə əsasən vergi öhdəliyi qanunda başqa hal nəzərdə tutulmayıbsa, bilavasitə ödəyici tərəfindən yerinə yetirilməlidir. Lakin Vergi Məcəlləsi bu qaydadan aşağıdakı istisnaları müəyyən edir:

· verginin vergi agenti tərəfindən ödənilməsi (VM, maddə 17);

· vəfat etmiş və ya müəyyən edilmiş qaydada ölmüş şəxsin əmlak vergilərinin varis (varislər) tərəfindən ödənilməsi (VM, maddə 77.4.3);

· yenidən təşkil edilən hüquqi şəxsin vergi öhdəliyinin onun hüquqi varisi (varisləri) tərəfindən yerinə yetirilməsi (VM, maddə 80.1);

· müəyyən edilmiş qaydada itkin düşmüş və ya fəaliyyət qabiliyyətini itirmiş sayılan fiziki şəxsin vergi öhdəliklərini həmin şəxsin əmlak sərəncamçısı kimi səlahiyyətləndirilən şəxs tərəfindən ödənilməsi (VM, maddə 81.3).

Vergi ödəyicisinin və yaxud vergini ödəməli olan digər şəxslərin vergi öhdəliyindən birtərəfli qaydada imtina etməsinə və yaxud vergi qanunvericiliyində nəzərdə tutulmadığı şəkildə vergi öhdəliyinin yerinə yetirilməsi qaydasının ödəyicilər tərəfindən özbaşına dəyişdirilməsinə yol verilmir.

Vergi öhdəliyinin şəxsən yerinə yetirilməsinə yönəldilmiş tələblərdən biri də məhz vergilər üzrə ödəyicilər arasında qanunda nəzərdə tutulmayan hər hansı bir razılaşmaya gəlməyə icazə verilməməsidir. 

Vergi öhdəliklərinin yerinə yetirilməsi məcburi olduğu halda vergilərin ödənilməsi üsulları könüllü və məcburi olmaqla iki qrupa bölünür. 

Belə ki, müəyyən edilmiş müddətlərdə ödənilməli olan verginin məbləği vergi ödəyicisi və qanunla müəyyən edilmiş hallarda digər şəxs tərəfindən ödənilir. Burada məcburilik dedikdə isə, vergi orqanlarının tələbi ilə, məsələn, yaranmış borcların alınması başa düşülür. Bu zaman nəzərə almaq lazımdır ki, vergi orqanları yalnız borc yarandıqda məcburetmə mexanizmindən istifadə edir. 

Vergi öhdəliklərinin yerinə yetirilməsi üçün Vergi Məcəlləsinin 83-cü maddəsi vergi orqanları tərəfindən vergilərin hesablanması qaydalarını müəyyən etmişdir. 

Hər bir vergiyə dair ödənilmə müddətləri müəyyən edilir. Vergilərin müəyyən edilmiş ödənilmə müddətinin dəyişdirilməsi yalnız Vergi Məcəlləsi ilə müəyyən edilmiş qaydada həyata keçirilə bilər.

Vergi orqanları vergiyə cəlb edilən hesabat dövrü qurtardıqdan sonra 3 il ərzində vergi ödəyicisinin vergisini, faizləri və maliyyə sanksiyasını hesablamaq və hesablanmış məbləği yenidən hesablamaq, verginin, faizlərin və maliyyə sanksiyalarının hesablanmış (yenidən hesablanmış) məbləğini vergiyə cəlb edilən hesabat dövrü qurtardıqdan sonra 5 il ərzində tutmaq hüququna malikdirlər.

Vergi ödəyicisi vergi hesabatı dövrü qurtardıqdan sonra 3 il ərzində ondan düzgün tutulmamış vergilərin, faizlərin və maliyyə sanksiyalarının hesablanmasını və hesablanmış məbləğin yenidən hesablanmasını, artıq ödənilmiş vergilərin, faizlərin və maliyyə sanksiyalarının məbləğinin qaytarılmasını və ya əvəzləşdirilməsini 5 il ərzində tələb etmək hüququna malikdir.

Vergi öhdəliklərinin yerinə yetirilməsi müddətləri aşağıda göstərilən halların biri olduqda Vergi Məcəlləsi ilə müəyyən edilmiş müddətdən daha gec müddətə dəyişdirilə bilər:

- təbii fəlakət və digər qarşısıalınmaz qüvvə nəticəsində vergi ödəyicisinə zərər dəydikdə. Bu halda vergi ödəyicisi hadisənin baş verməsi barədə və onun nəticəsində dəymiş zərərin məbləği barədə müvafiq dövlət orqanlarının arayışlarını təqdim etməlidir;

- verginin bir dəfəyə ödədiyi təqdirdə vergi ödəyicisinin iflasa uğramaq təhlükəsi olduqda. Bu halda vergi ödəyicisi müraciət edilmə tarixinə vergi ödəyicisinin kassasında, hesablaşma, valyuta, depozit və digər hesablarında vəsaitlərin qalığı, debitorların və kreditorların adı, VÖEN göstərilməklə debitor və kreditor borcları barədə arayışları təqdim etməlidir.

Vergilərin ödənilmə müddətinin dəyişdirilməsi mövcud olan öhdəliyi ləğv etmir və yeni vergi öhdəliyi yaratmır.

Vergi Məcəlləsinin 85.6-cı maddəsində nəzərdə tutulmuş əsaslar olduqda vergi öhdəliyinin yerinə yetirilməsi müddəti vergi ili ərzində 1 aydan 9 ayadək uzadıla bilər. Həmin müddət ərzində vergi ödəyicisinə faizlər hesablanmır.

Vergi öhdəliyinin yerinə yetirilməsinin uzadılmış müddətinə aşağıdakı hallarda vaxtından əvvəl xitam verilir:

- vergi ödəyicisi vergi öhdəliyini vaxtından əvvəl yerinə yetirdikdə;

- vergi ödəyicisinə münasibətdə vergi qanunvericiliyinin pozulması ilə bağlı cinayət işi qaldırıldıqda;

- vergi orqanının vergi öhdəliyinin yerinə yetirilməsi müddətinin uzadılması barədə qərarının şərtlərinə əməl edilmədikdə.

Vergi öhdəliklərinin yerinə yetirilməsi və vergiləri ödəmə müddətləri ilə borc anlayışı sıx bağlıdır. Hesablanmış vergi məbləği müəyyən edilmiş müddətdə büdcəyə ödənilmədikdə vergi borcu yaranır. 

2.2. Vergi borclarının yaranmasının səbəbləri və müasir vəziyyəti

Dövlətin öz maliyyə imkanlarını genişləndirməsi və bundan yararlanması müəssisələrin vaxtı - vaxtında vergi öhdəliklərini yerinə yetirməsindən birbaşa asılıdır. Son illər vergi qanunvericiliyinin təkmilləşdirilməsi, vergi intizamının və nəzarətinin gücləndirilməsi nəticə etibarilə vergi borclarının azalmasına gətirib çıxarmışdır. 

Vergi borclarının alınmasına dair prosedurların müəyyən hissəsinin proqram vasitəsi ilə tətbiq edilməsi 2010-cu ildə işlərin daha səmərəli təşkil edilməsinə, elektron sənəd və məlumat mübadiləsinin geniş sürətdə həyata keçirilməsi nəticəsində vergi borclarının alınması sahəsində daha səmərəli tədbirlərin həyata keçirilməsinə nail olunmuşdur.

Qanunvericilik və inzibatçılıq sahəsində son illərdə aparılan dəyişikliklər, o cümlədən AVİS-in tətbiqini nəzərə alaraq «Vergilər, faizlər və maliyyə sanksiyaları dövlət büdcəsinə vaxtında ödənilmədikdə onların məcburi alınmasına dair və vergi ödəyiciləri tərəfindən vergi bəyannamələri (hesabatları) vaxtında təqdim edilmədikdə onların məcburi alınmasına dair» Metodiki Göstərişlər yeni redaksiyada hazırlanmış və Vergilər Nazirliyinin 11 iyun 2008-ci il tarixli əmri ilə təsdiq edilmişdir.

Vergilər nazirinin 10 yanvar 2009-cu il tarixli əmrinə əsasən «Azərdəmiryolbank», «Texnikabank», «Rabitəbank», «Unibank», Bank of Baku», «Standardbank» səhmdar cəmiyyətlərində elektron formatda və onların filiallarında olan bank hesablarına sərəncamların elektron formatda göndərilməsi və geri qaytarılması işi həyata keçirilmişdir. 2008-ci ildə 5790 borclu vergi ödəyicisinin və ya sərəncam verilmiş olan borclu vergi ödəyicilərinin 21,5 faizinin 42699 bank hesabına sərəncamların elektron formada verilməsi, 4885 vergi ödəyicisinin 17105 hesabından sərəncamların elektron formada geri qaytarılması təmin edilmişdir.

2008-ci il ərzində görülmüş tədbirlər nəticəsində 1 yanvar 2008-ci il tarixə borcu olan 12875 vergi ödəyicisindən 6769 vergi ödəyicisinin, 2008-ci il ərzində yeni borcu yaranmış 61553 vergi ödəyicisindən 54987 vergi ödəyicisinin borcu tamamilə ləğv edilmişdir.

Vergi orqanları tərəfindən 2009-cu ildə vergi ödəyicilərinə 648905,6 min manat məbləğində borcun ödənilməsi barədə 201940 bildiriş göndərilmiş, bildirişdə göstərilən 5 gün müddətində borcunu ödəməyən vergi ödəyicilərinin bank hesablarına 377351 sayda sərəncam verilmişdir. Bildiriş verildikdən sonra borclarını tam ləğv etməyən borclu vergi ödəyicilərinin əməkdaşlarının siyahıya alınması məqsədilə 1145083,2 min manat məbləğində əmlakın siyahıya alınması barədə 36981 qərar açılmışdır. Ümumilikdə, 2008-ci il ərzində əvvəlki dövrlərdən  icrasız qərarlar daxil olmaqla 4661 qərar üzrə əmlakı olan vergi ödəyicilərində siyahıya alınmanın aparılması təmin edilmişdir. 35055 qərar borc ləğv edildiyindən bağlanılmışdır.

2010-cu il ərzində açılmış 36981 qərarın icra vəziyyəti diaqramm 1-də göstərilmişdir.

Müəyyən olunmuş müddət ərzində vergi borclarını ləğv etməyən borclu vergi ödəyicilərinin əmlaklarının ixtisaslaşdırılmış açıq hərracda satılması barədə iddia ərizələri ilə iqtisad məhkəmələrinə müraciət olunmuş, nəticədə 981 iddia ərizəsi üzrə 2503,8 min manat məbləğində borcların alınmasına dair qətnamə qəbul edilmişdir. Qanuni qüvvəyə minmiş qətnamələr üzrə 2921,2 min manat məbləğində vəsait daxil olmuşdur ki, bunun 2901,0 min manatı isə hərracdan daxilolmadır. Borclu vergi ödəyicilərinin sayı 1 yanvar 2009-cu il tarixə 12672 təşkil etmişdir.

Vaxtında təqdim edilməyən bəyannamələrin alınması sahəsində 40324 vergi ödəyicisinə 77869 vaxtında təqdim edilməyən bəyannamənin təqdim edilməsi barədə xəbərdarlıq göndərilmişdir. Eyni zamanda 26729 vergi ödəyicisi tərəfindən vaxtında təqdim edilməyən 51490 bəyannamənin alınması təmin edilmiş, gecikdirmə ilə təqdim edilmiş 42108 vergi bəyannaməsinə görə vergi ödəyicilərinə 1 milyon 684,3 min manat məbləğində maliyyə sanksiyası və 99 hesabata görə 8.9 min manat inzibati cərimə tətbiq edilmişdir.

Təcrübə göstərir ki, vergi orqanlarının vergi borcları ilə bağlı vergi ödəyicilərinə qarşı məhkəmə qarşısında qaldırdığı iddialar və vergi ödəyicilərinin əmlakının siyahıya alınması bir qayda olaraq vergi ödəyiciləri tərəfindən məhkəmələrdə mübahisə doğurmur. Bu iddia ərizələrinə məhkəmələrdə ümumi qaydada baxılması bir tərəfdən məhkəmə və vergi orqanlarının işini xeyli artırır, digər tərəfdən vergi borclarının dövlət büdcəsinə alınması prosesini yubadır [9] 

Vergi borcunun yaranma səbəblərindən asılı olmayaraq, vergi orqanları tərəfindən büdcəyə ödənilməsi üçün vergi qanunvericiliyi ilə nəzərdə tutulan müvafiq tədbirlər həyata keçirilir. Adətən bildirişlərin göndərilməsi ödənişlərin aparılması üçün kifayət edir. Lakin vergi ödəyicilərinin müəyyən hissəsi buna məhəl qoymadıqda vergi orqanları daha sərt tədbirlərə əl atır, yəni onlara qarşı Vergi Məcəlləsinin 89-cu (Əmlakın siyahıya alınması) və 90-cı maddələri (Vergi ödəyicisinin əmlakı hesabına verginin tutulması qaydası) tətbiq edilir.
    Vergi orqanları tərəfindən vergi borclarının alınması sahəsində görülmüş tədbirlər nəticəsində 1 yanvar 2014-cü il tarixə dövlət büdcəsinə olan vergi borclarının məbləği 1 yanvar 2012-ci il tarixinə olan vergi borcları ilə müqayisədə 23,8 faiz azalmış, 2013-cü il ərzində 227 min 480 borclu vergi ödəyicisinin borcu tamamilə ləğv edilmişdir.

     2014-cü il yanvar ayının 1-nə vergi ödəyicilərinin ümumi sayında borclu vergi ödəyicilərinin xüsusi çəkisi 3,4 faiz təşkil etmişdir.

2014-cü ildə vergi ödəyicilərinin dövlət büdcəsinə borclarının ödənilməsinin təmin edilməsi məqsədilə vergi orqanları tərəfindən 60700 vergi ödəyicisində əmlakın siyahıya alınması barədə qərar açılmış, bu qərarların 86,8 faizi borclar ləğv olunduğu üçün bağlanılmışdır. Siyahıya alınmış əmlakların ixtisaslaşdırılmış açıq hərracda satılması məqsədilə məhkəmələrə verilmiş iddia ərizələri üzrə 1705,2 min manat məbləğində vergi borcları üzrə müvafiq məhkəmə qətnamələri qəbul olunmuş, açılmış qərarlar üzrə ümumilikdə 58,1 milyon manat məbləğində vəsaitin dövlət büdcəsinə ödənilməsi təmin edilmişdir.

Vergilər Nazirliyi tərəfindən keçirilmiş nəzarət tədbirləri zamanı vergi öhdəliklərini vaxtında yerinə yetirməyən 454 borclu vergi ödəyicisinin 63 faizində qanun pozuntusu aşkar edilmiş,  tətbiq olunmuş maliyyə sanksiyaları və inzibati cərimələrin 89,4 faizinin dövlət büdcəsinə ödənilməsi təmin edilmişdir.

      Borclu fiziki şəxslərin borcları üzrə tələbin onların mülkiyyətində olan avtonəqliyyat vasitələrinə yönəldilməsi istiqamətində görülmüş tədbirlər nəticəsində 2121 vergi ödəyicisinin 1387,6 min manat məbləğində borcunun dövlət büdcəsinə alınması təmin edilmiş, 27 vergi ödəyicisinin nəqliyyat vasitələri siyahıya alınmış, 1139 vergi ödəyicisi tərəfindən nəqliyyat vasitələri siyahıya alınmaya təqdim edilmədiyi üçün onların üzərinə həbs qoyulmaqla cərimə meydançalarına yerləşdirilməsi barədə məhkəmə qərarları qəbul edilmişdir.

      Hüquqi şəxslərdə təsisçi (payçı) kimi çıxış edən borclu fiziki şəxslərin borclarının həmin hüquqi şəxslərdəki paylarından tutulması məqsədilə 66 borclu fiziki şəxsə qarşı məhkəmələrdə iddialar qaldırılmışdır. Həmin iddialar üzrə 49 iş üzrə borc məbləğinin hüquqi şəxsin əmlakındakı payına yönəldilməsi barədə qətnamə çıxarılmış və  8 iş üzrə borc məbləği ödənildiyindən müvafiq məhkəmə qərardadları qəbul olunmuşdur. Borc məbləğlərinin qeyd edilən mənbələrə yönəldilməsi barədə görülmüş tədbirlər nəticəsində hüquqi şəxslərdə təsisçi (payçı) kimi çıxış edən 1224 borclu fiziki şəxs üzrə 122,5 min manat məbləğində borcların dövlət büdcəsinə ödənilməsi təmin olunmuşdur.

    Kiçik həcmdə borcları olan vergi ödəyiciləri üzrə “İnzibati İcraat haqqında” qanunun tələblərinə uyğun olaraq birbaşa icra məmurlarına edilən müraciətlər nəticəsində 3402 vergi ödəyicisinin 577,6 min manat məbləğində borcları dövlət büdcəsinə ödənilmişdir.

Vergi orqanları tərəfindən aidiyyatı üzrə edilmiş müraciətlər əsasında 29 vergi ödəyicisinin ölkədən getmə hüququ məhkəmə qərarı ilə məhdudlaşdırılmışdır.
     2014-cü il ərzində Azərbaycanın vergi orqanları tərəfindən vergi borclarının alınması sahəsində həyata keçirilmiş qanunamüvafiq tədbirlər nəticəsində 1 yanvar 2015-ci il tarixə vergi ödəyicilərinin dövlət büdcəsinə olan borc məbləği 1 yanvar 2014-cü il tarixlə müqayisədə 9,6 faiz azalıb.
     Vergilər Nazirliyinin Analitik-informasiya şöbəsindən verilən məlumata görə, 2014-cü il ərzində ümumilikdə 257 min 752 vergi ödəyicisinin borcları tamamilə ləğv edilib, 1 yanvar 2015-ci il tarixə borclu vergiödəyicilərin sayının ümumi vergiödəyicilərin sayında xüsusi çəkisi 4,1 faiz təşkil edib.
      Vergi ödəyicilərin dövlət büdcəsinə yaranmış borclarının ödənilməsinin təmin edilməsi məqsədilə vergi orqanları tərəfindən 84 min 465 sayda əmlakın siyahıya alınması barədə qərar açılıb, bu qərarların 80,4 faizi borclar ləğv edildiyi üçün bağlanılıb, siyahıya alınmış əmlakların ixtisaslaşdırılmış açıq hərraclarda satılması məqsədilə məhkəmələrə verilmiş iddia ərizələri üzrə 1 milyon 612,3 min manat borc məbləğini əhatə edən 955 məhkəmə qətnaməsi qəbul olunub. Ümumilikdə, əmlakın siyahıya alınması barədə açılmış qərarlar üzrə 68,9 milyon manat məbləğində vəsaitin dövlət büdcəsinə ödənilməsi təmin edilib.
     Fiziki şəxslərin borclarının onların mülkiyyətində olan avtonəqliyyat vasitələrinə yönəldilməsi nəticəsində 13311 vergiödəyicinin 13,2 milyon manatdan çox borcu dövlət büdcəsinə ödətdirilib, 543 vergiödəyici tərəfindən nəqliyyat vasitələri siyahıya alınmaya təqdim edilmədiyi üçün onların üzərlərinə həbs qoyulmaqla cərimə meydançalarında yerləşdirilməsi barədə məhkəmələr tərəfindən müvafiq qərarlar qəbul edilib.
   Hüquqi şəxslərdə təsisçi (payçı) kimi çıxış edən borclu fiziki şəxslərin borclarının həmin hüquqi şəxslərdəki paylarından tutulması məqsədilə həyata keçirilmiş tədbirlər nəticəsində 1640 fiziki şəxs üzrə 1229,2 min manat məbləğində borc dövlət büdcəsinə ödətdirilib.

   Vergi orqanları tərəfindən 813 borclu fiziki şəxsin ölkədən getmə hüququnun məhdudlaşdırılması, habelə kiçik həcmdə borcları olan 3470 vergiödəyicinin borclarının tələbin icraya yönəldilməsi qaydasında tutulması məqsədilə aidiyyatı üzrə icra məmurlarına müraciətlər edilib.
    Xeyli və ya külli miqdarda vergiləri dövlət büdcəsindən yayındırdığına görə ümumilikdə, 892 vergiödəyici üzrə 33,2 milyon manat borc məbləğini əhatə edən materiallar ibtidai istintaq qaydasında araşdırılması məqsədilə Vergilər Nazirliyi yanında Vergi Cinayətlərinin İbtidai Araşdırılması Departamentinə göndərilib.
      Vergi orqanları yalnız vergilərin məcburi alınmasını deyil, eyni zamanda, dövlətin iradəsinə uyğun vergi ödəyicilərinin borcunun silinməsini də təmin edir. 

Hazırda Azərbaycanın təcrübəsində vergi borcları üzrə güzəştlərin verilməsi və özəlləşdirmə nəticəsində vergi borclarının silinməsi prosesi mövcuddur. 

Cədvəl 1.Vergi borclarının silinməsi

	İllər
	Güzəştin verilməsi nəticəsində
	Özəlləşdirmə nəticəsində

	
	Vergi borcu silinmiş hüquqi şəxslərin sayı
	Silinmiş borcun məbləği, mln. manat
	Vergi borcu silinmiş hüquqi şəxslərin sayı
	Silinmiş borcun məbləği, mln. manat

	2012
	44
	0,2
	125
	13,5

	2013
	38
	0,1
	81
	17,5


 «Hüquqi şəxslərin dövlət büdcəsinə borclarının güzəştli ödənişi haqqında» Azərbaycan Respublikası Qanununun müddəalarına uyğun olaraq, 1 oktyabr 2000-ci il tarixə vergi borcu olan, 2005-ci ilədək bu borcun müəyyən hissəsini (75%) ödəyən və eyni zamanda, cari ödəmələrini vaxtlı-vaxtında yerinə yetirən ödəyicilərin borcunun qalan hissəsi (25%) vergi orqanları tərəfindən silinmişdir. Digər tərəfdən isə, 90-cı illərin sonlarında qəbul olunmuş Dövlət Proqramlarına uyğun olaraq, özəlləşdirilən və özəlləşdirilməsi başa çatmış vergi ödəyicilərinin müvafiq tarixə olan vergi borcları silinmişdir.

2.3. Vergi borclarının məcburi alınması işinin təşkili 

Hesablanmış vergilər və faizlər, habelə tətbiq edilmiş maliyyə sanksiyaları dövlət büdcəsinə vaxtında ödənilmədikdə dövlət büdcəsinə borclar yaranır ki, onların da vergi orqanları tərəfindən məcburi alınması həyata keçirilir.

Azərbaycanda vergi borclarının alınması işinin təşkili mexanizmi işlənib hazırlanmışdır. Belə ki, Azərbaycan Respublikası Vergilər Nazirliyinin 28 avqust 2003-cü il tarixli A-163 saylı əmri ilə təsdiq edilmiş Metodik Göstərişlər Toplusu eyni zamanla vergi borclarının alınması işinin təşkilinin istiqamətlərini də müəyyən etmişdir. Metodik Göstərişlərə əsasən vergi borclarının alınması işinin təşkili aşağıda göstərilən qaydada həyata keçirilir:

· vergilər, faizlər və maliyyə sanksiyaları dövlət büdcəsinə vaxtında ödənilmədikdə onların məcburi alınması;

·  vergilər, faizlər və maliyyə sanksiyalarının ödənilməsi barədə Xəbərdarlığın (Bildirişin) hüquqi və fiziki şəxslərə təqdim edilməsi;

· vergilər üzrə borcları, faizləri və maliyyə sanksiyalarını ödəməmiş vergi ödəyicilərinin ünvanının müəyyən edilməsi;

· vergi öhdəliyini Vergi Məcəlləsində müəyyən edilmiş müddətlərdə yerinə yetirməmiş vergi ödəyicilərinin əmlakının siyahıya alınması;

· vergi ödəyicisinin əmlakının siyahıya alınması haqqında Protokolun və siyahıya alınmış əmlakın Siyahısının tərtib edilməsi;

· əmlakın siyahıya alınması prosesində istifadə olunan dəmir möhürdən istifadə edilməsi;

· vergi orqanının vergilər və faizlər üzrə öhdəliklərini yerinə yetirməmiş vergi ödəyicisinin əmlakının siyahıya alınması haqqında Qərarı ləğv edildikdə və yaxud vergilər və faizlər üzrə öhdəlikləri yerinə yetirildikdə görülən tədbirlər;

· vergi ödəyicisinin siyahıya alınmış əmlakının ixtisaslaşdırılmış açıq hərracda satılması barədə məhkəməyə iddia ərizəsinin verilməsi və məhkəmənin Qərarından şikayətin verilməsi;

· vergi ödəyicisinin müflis elan edilməsi barədə məhkəməyə iddia ərizəsinin verilməsi qaydası və iflas prosesinin nəticələri;

· vergilər, faizlər və maliyyə sanksiyaları üzrə dövlət büdcəsinə alınmış ümidsiz olan borcların silinməsi;

· vergi orqanının vergi borclarının məcburi alınması ilə məşğul olan işçisinin görülmüş işlər haqqında hesabatı.

Vergi ödəyicisi vergi öhdəliyini Vergi Məcəlləsi ilə müəyyən edilmiş müddətdə yerinə yetirmədikdə vergi orqanı Vergi Məcəlləsinə müvafiq olaraq hesablanmış və ya yenidən hesablanmış vergilərin, faizlərin və tətbiq edilmiş maliyyə sanksiyalarının 5 gün müddətində ödənilməsinə dair vergi ödəyicisinə bildiriş göndərir.
Vergi Məcəlləsinin 23.1.7-ci maddəsinə əsasən vergi orqanlarına qanunvericiliyə uyğun olaraq hesablanmış vergilər üzrə borcların və faizlərin dövlət büdcəsinə məcburi qaydada alınması məqsədilə vergi ödəyicilərinin banklarda və ya digər kredit təşkilatlarında olan hesablaşma, valyuta və ya digər hesablarının icra sənədi olan sərəncam vermək səlahiyyəti verilmişdir. 

Bununla əlaqədar olaraq bankda və digər kredit təşkilatlarında hesablaşma, valyuta və digər hesabları olan vergi ödəyicisi dövlət büdcəsinə vergilər və faizlər üzrə yaranmış borcların ödənilməsi barədə bildirişi aldığı gündən  5 gün ərzində həmin borcları ödəmədikdə, onun banklarda və ya digər kredit təşkilatlarında olan hesablaşma, valyuta və ya digər hesablarına borcların ödənilməsi üçün sərəncam verilir.

Vergilər üzrə yaranmış borcların və faizlərin ödənilməsi barədə bildirişin təqdim edildiyi gündən 10 gün ərzində borclar ödənilmədikdə, vergi ödəyicilərinə bankda və digər kredit təşkilatlarında hesablaşma, valyuta və digər hesabları olan vergi ödəyicilərinə və hesabları olmayan vergi ödəyicilərinə xəbərdarlıq göndərilir. 

Bankda və digər kredit təşkilatlarında hesablaşma, valyuta və ya digər hesabları olan vergi ödəyicilərinə təqdim edilən xəbərdarlıqda, bankda və ya digər kredit təşkilatlarında olan hesabların icra sənədi olan sərəncamların verildiyi bildirilir. Bununla yanaşı olaraq xəbərdarlıqda dövlət büdcəsinə vergilər üzrə yaranmış borcları və faizləri ödəmədiyinə görə ona qarşı Azərbaycan Respublikasının Vergi Məcəlləsinin 89-cu (Əmlakın siyahıya alınması) və Azərbaycan Respublikasının Cinayət Məcəlləsinin 213-cü (Vergi ödəməkdən yayınma) maddələrinə əsasən daha ciddi məsuliyyət tədbirlərinin tətbiq edəcəyi bildirilir. Habelə borcun ödənilməsi sisteminin müzakirə edilməsi üçün vergi orqanına müraciət etməsi bir daha təklif olunur. Xəbərdarlıq təqdim edildikdən sonra vergi ödəyicisinin borcunu və ona hesablanmış faiz məbləğini ödəyib ödəməməsinə nəzarət edilir. Növbəti 10 gün ərzində vergi ödəyicisi vergilər üzrə yaranmış borcunu və faiz məbləğini tam ödədikdə bu haqda onun icraat vərəqəsində müvafiq qeydlər edilir. 

Vergi ödəyicisi xəbərdarlıqdan sonrakı 10 gün ərzində borclarını ödəmədikdə, vergi borclarının alınması ilə məşğul olan işçi onda olan sənədlərə əsasən borclunun ünvanını dəqiqləşdirərək onunla görüşür. Vergi ödəyicisi borclarının hissə-hissə ödənilməsini öhdəliyinə götürərsə, bu haqda ondan yazılı iltizam alınır. 

Vergi ödəyicisinin yeri məlum olmadıqda, onun ünvanının müəyyən edilməsi həyata keçirilir. Vergi ödəyicisinin yerini müəyyən etmək məqsədilə görülən tədbirlər haqqında vergi ödəyicisinin adına açılmış icraat vərəqəsində qeydlər edilir.

Vergi ödəyicisi vergi öhdəliyini yerinə yetirmədikdə onun əmlakının siyahıya alınması üçün tədbirlər görülməsinə başlanılır.

Vergi ödəyicisinin əmlakının siyahıya alınması ilə əlaqədar aşağıdakı məlumatlar mümkün qədər qısa müddətdə əldə edilir və bu proseslə bağlı digər hazırlıq tədbirləri görülür: 

- hüquqi şəxsə məxsus aktivlərin balans dəyəri, vergi ödəyicisinə məxsus əmlakların adları və həcmləri, hüquqi şəxsə məxsus əmlakın onun binasında və ya digər istifadə edilən binalarda yerləşdiyi dəqiq yerin və əmlakın yerləşdiyi obyektlərin dəqiq ünvanları barədə məlumatlar əldə edilir;

- əmlakın siyahıya alınması zamanı müşahidəçi qismində iştirak etməyə razılıq verən şəxslər tapılır;

- mütəxəssislərin iştirakı lazım olduqda - bu funksiyanı həyata keçirməyə razılıq verən hüquqi və ya fiziki şəxs müəyyən edilir;

- əmlak siyahıya alınarkən vergi ödəyicisinin müqavimət göstərəcəyinə ehtimal varsa, Azərbaycan Respublikası Vergilər Nazirliyinin yanında Vergi cinayətlərinin İbtidai Araşdırılması Departamentinə müraciət edilir;

- əmlakın siyahıya alınması prosesində foto, video və ya audio yazan texniki vasitələrdən istifadə edilməsi nəzərdə tutulmuşdursa, bu texniki vasitələr istifadə üçün hazırlanır.

Əmlakın siyahıya alınması vergi ödəyicisinin öz əmlakı barəsində hüquqlarının elə məhdudlaşdırılmasıdır ki, bu zaman vergi ödəyicisi siyahıya alınmış əmlaka və ya onun bir hissəsinə sərəncam vermək hüququna malik olmur, həmin əmlaka sahiblik və ondan istifadə edilməsi vergi orqanının nəzarəti ilə həyata keçirilir. 
Əmlakın siyahıya alınması hər bir halda vergi orqanının rəhbərinin əsaslandırılmış qərarı əsasında həyata keçirilir. Əmlakın siyahıya alınması vergi ödəyicisinin, habelə müşahidəçilərin və zəruri hallarda mütəxəssisin və ya mütəxəssislərin iştirakı ilə həyata keçirilir. 

Əmlakın siyahıya alınması prosesi aşağıda qeyd olunan ardıcıllıqla həyata keçirilir: 

- hüquqi şəxsin rəhbərliyinə və sahibkarlıq fəaliyyətini hüquqi şəxs yaratmadan həyata keçirən fiziki şəxsə və ya onların səlahiyyətli nümayəndələrinin vergi borcunu ödəməmiş vergi ödəyicisinin əmlakının siyahıya alınması haqqında qərar və vergi orqanının vəzifəli şəxslərinin səlahiyyətlərini təsdiq edən sənədlər təqdim edilir;

- qərarın kserosurəti vergi ödəyicisinin və ya onun səlahiyyətli nümayəndəsinin xahişi ilə ona verilir;

- əmlakın siyahıya alınması prosesində hüquqi şəxsin rəhbərliyinin və sahibkarlıq fəaliyyətini hüquqi şəxs yaratmadan həyata keçirən fiziki şəxsin səlahiyyətli nümayəndəsi iştirak edirsə, həmin şəxsdən onun səlahiyyətlərini təsdiq edən sənəd tələb olunur. 

Vergi borcunu ödəməmiş vergi ödəyicisinin əmlakının siyahıya alınması haqqında protokolun tərtibinə başlanılır.

Vergi ödəyicisinə və ya onun səlahiyyətli nümayəndəsinə vergi ödəyicisinin əmlakının Azərbaycan Respublikası Vergi Məcəlləsinin 89.6-cı maddəsində qeyd olunan ardıcıllıqla təqdim edilməsi təklif olunur.

Əmlakın siyahıya alınması aşağıdakı ardıcıllıqla aparılır:

-nağd pul vəsaitləri. Pul manat və ya xarici valyuta da ola bilər. Bank hesablarında olan pul vəsaitlərinə bu maddənin tələbləri şamil edilmir. Həmin vəsait hesabına vergi öhdəliklərinin, faizlərin ödənilməsinin yerinə yetirilməsi Vergi Məcəlləsinin 65-ci maddəsinin tələblərinə uyğun olaraq həyata keçirilir;

· bilavasitə məhsulların (malların) istehsalında iştirak etməyən əmlak;

· qiymətli kağızlar, yəni orderlər, çeklər, veksellər, istiqrazlar, səhmlər və s. (Mülki Məcəllənin 997-ci maddəsi);

· valyuta dəyərliləri, yəni xarici valyutada qiymətli kağızlar, qiymətli metallar, xam və emal edilmiş təbii daş-qaş və s. («Valyuta tənzimi haqqında» Azərbaycan respublikasının Qanunun 1-ci maddəsinin 4-cü bəndi);

· qeyri-istehsal binaları, sosial-mədəni və kommunal-məişət və s. xarakterli tikililər;

· minik avtonəqliyyatı;

· xidmət otaqlarının dizayn əşyaları, qiymətli xalçalar, şəkillər, qab-qacaq və s.;

· hazır məhsullar (mallar), habelə istehsalda iştirak etməyən və (və ya) bilavasitə istehsalda iştirakı nəzərdə tutulmayan digər maddi qiymətlilər. Buraya sexdə, məişət və istirahət otaqlarında, ofislərdə yerləşən video-texnika, televizor, maqnitofon, kompüter, mebel dəstləri, anbarda satış üçün nəzərdə tutulmuş mallar və s. aid edilə bilər;

· istehsalda bilavasitə iştirakı nəzərdə tutulmuş xammal və materiallar (kağız, karton, boya, sement, taxta-şalban, kərpic və s.), habelə dəzgahlar, avadanlıqlar, binalar, qurğular və əsas vəsaitlər;

· digər əmlak. Buraya vergi ödəyicisinin digər şəxslərdə olan əmlakı aid edilə bilər, bu şərtlə ki, həmin əmlakın geri alınması qanunvericiliklə müəyyən edilmiş qaydada həyata keçirilsin.

Əmlak siyahıya alınarkən qeyd olunan ardıcıllığa ciddi əməl edilməlidir. Əmlak qeyd olunan ardıcıllığa əməl edilməklə yanaşı birinci növbədə fiziki və mənəvi cəhətdən aşınmamış, əmtəə görkəmini itirməmiş və istifadə üçün yararlı olan əmlak siyahıya alınmalıdır. Bu zaman nəzərə almaq lazımdır ki, siyahıya alınma üçün vergi ödəyicisinin bir əmlakı mövcuddursa və həmin əmlakın dəyəri vergi öhdəliyindən artıq olduğu halda da həmin əmlak siyahıya alınmalıdır.

Nəzərə almaq lazımdır ki, vergi ödəyicisi olan hüquqi şəxsin bütün əmlakı, vergi ödəyicisi olan fiziki şəxsin isə Azərbaycan Respublikasının qanunvericiliyinə əsasən tələb yönəldilə bilməyən əmlakından başqa digər əmlakı siyahıya alına bilər [7] 

Siyahıya alınma zamanı vergi orqanının vəzifəli şəxsləri tərəfindən əmlakın siyahıya alınması haqqında protokol tərtib edilir, əmlak siyahıya alınır və bu siyahı protokola əlavə edilir. Siyahıda əmlakın dəqiq adı, sayı, fərdi əlamətləri, mümkün olduqda qiymətləri göstərilməklə əmlak tam təsvir edilir. Siyahıya alınan bütün əmlak baxış üçün müşahidəçilərə və vergi ödəyicisinə təqdim edilir.  

Siyahıya alınmış əmlak məsul saxlama üçün vergi ödəyicisinə xüsusi aktla təhvil verilir. Vergi ödəyicisi əmlakın məsul saxlanmaya qəbul edilməsindən imtina etdikdə və ya vergi ödəyicisinin malları saxlamaq üçün şərait olmadıqda siyahıya alınmış əmlak vergi orqanları tərəfindən müəyyən edilmiş yerdə məsul saxlamaya təhvil verilir. 

Əmlakın siyahıya alınması zamanı vergi ödəyicilərinin qanunvericiliklə nəzərdə tutulmuş hüquqlarının pozulmamasına xüsusi diqqət yetirilməlidir. Əmlakın siyahıya alınması zamanı fiziki şəxsin aşağıdakı əmlakları siyahıya alınmır: 

- borclu və onun ailəsinin sanitariya normaları çərçivəsində birgə yaşamalarını təmin edəcək mənzil, ev və ya onun ayrı-ayrı hissələri, həmçinin onların altında olan həyətyanı torpağı (bir ailə üçün bir ev və ya mənzildən çox olmamaq şərtilə);

- əsas məşğuliyyəti kənd təsərrüfatı olan borclu və onun ailəsinin təsərrüfat tikililəri və ayrı-ayrı hissələri, həmçinin onların altında olan torpağı;

- əsas məşğuliyyəti kənd təsərrüfatı olan borclu və onun ailəsi üçün 1,0 hektaradək kənd təsərrüfatı təyinatlı torpaq sahəsini;

- əsas məşğuliyyəti kənd təsərrüfatı olan fiziki şəxslərin hər növ mal-qara və digər ev heyvanından bir başı və ev quşlarından bir cütü;

- əsas məşğuliyyəti kənd təsərrüfatı olan fiziki şəxslərin yeni yem yığılanadək və ya mal-qara örüşə çıxarılanadək mal-qara üçün lazım olan yemi;

- əsas məşğuliyyəti kənd təsərrüfatı olan borclu fiziki şəxslərə növbəti əkin üçün lazım olan toxumu;

- əsas məşğuliyyəti kənd təsərrüfatı olan borclu fiziki şəxs və onun ailəsi üçün yeni məhsul yetişdirilənədək zəruri olan azuqə, digər borclular üçün bir aylıq dolanışıq azuqəsi;

- borclunun peşə fəaliyyətinin davam etdirilməsi üçün zəruri olan avadanlığı, o cümlədən ixtisas üzrə kitabları və vəsaitləri;

- borclu və onun ailə üzvlərinin qazandıqları beynəlxalq və başqa prizlər;

- Azərbaycan Respublikasının qanunvericiliyi ilə siyahıya alınmış qadağan edilmiş digər əşyalar.

Bununla yanaşı siyahıya alınma zamanı borcların məcburi alınması prosesində aşağıdakı hərəkətlərə yol verilmir:

- vergi ödəyicisinə zor gücünə sənədlərə imza etdirilməsinə;

- fiziki şəxsin yaşadığı mənzillərə daxil olmalarına;

- borclu olan vergi ödəyicisinə məxsus olmayan əmlakların siyahıya alınmasına;

- girov qoyulmuş, digər şəkildə yüklənmiş və qanunvericiliyə müvafiq qaydada üzərinə həbs qoyulmuş əmlakların siyahıya alınmasına.

Aksiz markası ilə markalanmalı olan markalanmamış və ya saxta aksiz markası ilə markalanmış malların siyahıya alınması aşağıdakı qaydada həyata keçirilir:

1. Aksiz markası ilə markalanmalı olan markalanmamış və ya saxta aksiz markası ilə markalanmış malların siyahıya alınması vergi ödəyicisinin həmin mallar barəsində hüquqlarının elə məhdudlaşdırılmasıdır ki, bu zaman vergi ödəyicisi siyahıya alınmış aksiz markası ilə markalanmalı olan markalanmamış və ya saxta aksiz markası ilə markalanmış mallara sahiblik, onlardan istifadə etmək və sərəncam vermək hüququna malik deyildir.

2. Aksiz markaları ilə markalanmalı olan malların həmin markalarla markalanmadan və ya saxta aksiz markaları ilə markalanmaqla satışı və ya saxlanılması aşkar edildikdə (içməli spirtin, pivənin, spirtli içkilərin bütün növlərinin və tütün məmulatlarının) ümumi miqdarı, aksiz markaları ilə markalanmalı olan markalanmamış və ya saxta aksiz markaları ilə markalanmış malların (içməli spirtin, pivənin, spirtli içkilərin bütün növlərinin və tütün məmulatlarının) miqdarı Azərbaycan Respublikası Vergilər Nazirliyi tərəfindən təsdiq edilmiş formaya uyğun olan aktla, hüquqi şəxslərin və sahibkarlıq fəaliyyətini hüquqi şəxs yaratmadan həyata keçirən fiziki şəxsin rekvizitləri və onların səlahiyyətli nümayəndəsinin adı və soyadı göstərilməklə rəsmiləşdirilir, akt vergi orqanının nümayəndələrinin, habelə obyektin məsul şəxsinin və müşahidəçilərin imzaları ilə təsdiqlənir. Vergi ödəyicisi və ya onun səlahiyyətli nümayəndəsi aktda öz qeydlərini edə bilər, aktı imzalamaqdan imtina edə bilər və bu barədə həmin aktda müvafiq qeyd aparılır.

3. Aksiz markaları ilə markalanmalı olan markalanmamış və ya saxta aksiz markası ilə markalanmış malların (içməli spirtin, pivənin, spirtli içkilərin bütün növlərinin və tütün məmulatlarının) Azərbaycan Respublikası Vergilər Nazirliyi tərəfindən təsdiq edilmiş formaya uyğun olan siyahısı tərtib edilir. Siyahıda həmin malların adı, fərqləndirici əlamətləri, mənşə mənbəyi, alış və satış qiymətləri, vergi orqanının adı, siyahıya almanı həyata keçirən vəzifəli şəxslərin adı, soyadı və atasının adı, siyahıya almanın həyata keçirildiyi tarix və yer, vergi ödəyicisi və onun nümayəndəsi haqqında məlumat, müşahidəçilər və dəvət olunmuş mütəxəssislər haqqında məlumatlar əks etdirilir.

4. Aksiz markaları ilə markalanmalı olan markalanmamış və ya saxta aksiz markaları ilə markalanmış malların (içməli spirtin, pivənin, spirtli içkilərin bütün növlərinin və tütün məmulatlarının) mənşə mənbəyi, alış və satış qiymətləri ilkin sənədlərlə və ya vəzifəli şəxsdən (vəzifəli şəxs olmadıqda satıcıdan) alınmış izahatla müəyyənləşdirilir.

5. Azərbaycan Respublikasının İnzibati Xətalar Məcəlləsində göstərilən inzibati xətalara yol vermiş vəzifəli şəxs (şəxslər) barəsində həmin Məcəlləyə müvafiq olaraq protokol tərtib olunur.

6. Tərtib olunmuş aktın, siyahının və protokolun surətləri vəzifəli şəxsə verilir.

7. Aksiz markası ilə markalanmalı olan markalanmamış və ya saxta aksiz markası ilə markalanmış malların siyahıya alınmasını həyata keçirən vergi orqanının nümayəndəsi həmin malların siyahıya alınması prosesində vergi ödəyicisinin və ya onun nümayəndəsinin iştirak etməsinə icazə verməməyə səlahiyyətli deyildir.

8. Aksiz markası ilə markalanmalı olan markalanmamış və ya saxta aksiz markası ilə markalanmış malların siyahıya alınması prosesində vergi orqanının nümayəndəsi vergi ödəyicisinə və ya onun nümayəndəsinə hüquq və vəzifələrini izah etməlidir.

Əmlakın siyahıya alınması zamanı vergi ödəyicisi tərəfindən vergi orqanının vəzifəli şəxslərinin qanunvericiliklə müəyyən edilmiş tələbləri hər hansı qaydada yerinə yetirilmədikdə, Azərbaycan Respublikasının İnzibati Xətalar Məcəlləsinin 325-ci (Vergi orqanının vəzifəli şəxslərinin tələblərinin yerinə yetirilməməsi) maddəsinə əsasən müvafiq günahkar şəxslərin barəsində inzibati xəta haqqında protokol tərtib edilir. 

Malların götürülməsi haqqında protokol vergi orqanının vəzifəli şəxsləri, habelə vergi ödəyicisi (və ya onun nümayəndəsi), obyektin məsul şəxsi və müşahidəçilər tərəfindən imzalanır. Vergi ödəyicisi və ya onun səlahiyyətli nümayəndəsi protokolu imzalamaqdan imtina etdikdə həmin protokolda bu barədə müvafiq qeyd aparılır.

Siyahıya alınmış mallar məsul saxlamaya qoyulmaq üçün vergi ödəyicisinə təhvil verildikdə, o, siyahıya alınmış malların özgəninkiləşdirilməsinə, israf edilməsinə, gizlədilməsinə, dəyişdirilməsinə yol verdiyi təqdirdə qanunvericiliklə müəyyən edilmiş qaydada məsuliyyət daşıdığı barədə xəbərdar olunmalıdır.

Siyahıya alınmış mallar məsul saxlamaya qoyulmaq üçün vergi ödəyicilərinə təhvil verildikdən sonra həmin malların  özgəninkiləşdirilməsi, israf edilməsi, gizlədilməsi, dəyişdirilməsi aşkar edilərsə, həmin fakt təcili aktlaşdırılır və bu barədə izahat alınır. Aktda özgəninkiləşdirilmiş, israf edilmiş, gizlədilmiş, dəyişdirilmiş malların fərqləndirici əlamətləri və siyahıda qeyd olunan digər məlumatlar qeyd edilir.

Akt və izahat ona əlavə edilmiş digər sübutedici sənədlər vergi ödəyicisinin cinayət məsuliyyətinə cəlb edilməsi məsələsinə baxılması üçün Azərbaycan Respublikasının Vergilər Nazirliyi yanında Vergi Cinayətlərinin İbtidai Araşdırılması Departamentinə göndərilir. 

Vergi ödəyicisi onun əmlakı siyahıya alındıqdan sonra 1 ay ərzində vergilər və faizlər üzrə borclarını ödəmədiyi halda ona xəbərdarlıq göndərilir.

Bu xəbərdarlıqda ödənilməmiş vergi borclarına görə hesablanmış faiz məbləğinin günü-gündən artdığı bildirilərək vergilər üzrə yaranmış borcları və faizləri ödəmək bir daha təklif edilir.

Bununla yanaşı, vergi ödəyicisinə Vergi Məcəlləsinin 90.1-ci maddəsinə əsasən 30 gün ərzində borcunu ödəmədiyi halda onun siyahıya alınmış əmlakının ixtisaslaşdırılmış açıq hərracda satılması üçün vergi orqanlarının məhkəməyə iddia ərizəsi ilə müraciət etməsi hüququnun olması qeyd edilməklə 30 günün başa çatmasına az qaldığı və siyahıya alınmış əmlakın ixtisaslaşdırılmış açıq hərracda satılması üçün müəyyənləşdirilmiş tarixdə məhkəməyə iddia ərizəsi ilə müraciət ediləcəyi bildirilir.

Eyni zamanda, məhkəmədə iddia ərizəsi qaldıranadək borcun ödənilməsi sisteminin müzakirə etmək imkanının olduğu və bunun üçün vergi orqanına müraciət etməsinin vacibliyi onun nəzərinə çatdırılır. 

Məhkəmə Vergi Məcəlləsinin 90.1-ci maddəsində göstərilən vergi orqanının müraciətinə Azərbaycan Respublikasının Mülki Prosessual Məcəlləsində müəyyən edilmiş qaydada baxır.
Bununla yanaşı, vergi ödəyicisinin əmlakı siyahıya alındıqdan sonra vergi öhdəliyi qismən yerinə yetirilə bilər. Vergi öhdəliyi qismən yerinə yetirildiyi halda vergi orqanı tərəfindən əlavə protokol tərtib edilməli, öhdəliyin yerinə yetirilməsini təsdiq edən sübutedici sənədlər protokola əlavə edilməklə yerinə yetirilmiş öhdəlik dəyərində əmlak siyahıdan çıxarılmalıdır. Qərar öz qüvvəsini itirdikdə və ya vergi ödəyicisinin vergi öhdəliyi qismən yerinə yetirildikdə əmlakın siyahıya alınması haqqında qərar ləğv edilir.

Vergi Məcəlləsinin 91-ci maddəsinə əsasən vergi ödəyicisinin vergi öhdəlikləri siyahıya alınmış əmlakın satışından sonra yerinə yetirilməmiş qaldıqda, başqa ad altında fəaliyyət göstərən, lakin məhkəmənin qərarı əsasında həmin vergi ödəyicisinə məxsus olması müəyyən edilən və siyahıya alınma prosesi tətbiq edildiyi gündən əvvəlki 3 illik dövr ərzində aparılmış əməliyyatdan onun aktivlərini almış şəxs aldığı aktivlərin dəyərindən bu cür aktivlərə görə ödədiyi hər hansı məbləğlər çıxıldıqdan sonra qalan məbləğdə vergi ödəyicisinin öhdəlikləri üzrə birgə məsuliyyət daşıyır. Buna görə əmlaklar hərracda satıldıqdan sonra borcun qalıb-qalmamasına xüsusi diqqət yetirilir. Borc qaldıqda ilk növbədə onun əlavə siyahıya alınmalı olan əmlakının olub-olmaması dəqiqləşdirilir. Əmlak olmadıqda Vergi Məcəlləsinin 91-ci maddəsində göstərilən qaydada araşdırma aparılır və bununla əlaqədar müvafiq tədbirlər görülür.

"Müflisləşmə və iflas haqqında" Azərbaycan Respublikası Qanununda nəzərdə tutulmuş qaydada vergilər üzrə borcları ödəmə qabiliyyəti olmayan vergi ödəyicilərinə qarşı iflas prosesinə başlanmasına dair məhkəmələrdə iddialar qaldırıla bilər.

III Fəsil. VERGİ ÖDƏYİCİSİNİN ƏMLAKI HESABINA 
VERGİNİN TUTULMASI

3.1. Vergilərin vaxtında ödənilməsi üzrə tələblər
Ödəmə müddətləri haqqında ət​raflı məlumat kitabın üçüncü fəslində verilmişdir. Burada yalnız müddətlərin hesablanması və uzadılması şərh ediləcəkdir. 

Müddətlərin hesablanması. Azərbaycan Respublikası VM-nin 85.3-cü maddəsində vergilərin ödənilməsi müddətinin təqvim tarixi ilə və ya illərlə, rüblərlə, aylarla, dekadalarla, həftələrlə və günlərlə hesablanan dövrün qurtarması ilə, habelə baş verməli hadisə və yaxud edilməli olan hərəkət göstərilməklə müəyyən edildiyi göstərilmişdir. VM-nin 68-ci maddəsi ilə də «müddətlərin müəyyən edilməsi qaydası» başlığı altında onların hesablanması qaydası aşağıdakı kimi təsbit edilmişdir: «Bu Məcəllədə müəyyən edilən hər hansı müddətin axımı onun hesablanmasını şərtləndirən hüquqi hərəkətin və ya faktiki hadisənin həyata keçirildiyi sonrakı gündən başlanır. Hər hansı müddət bu Məcəllədə göstərilən dövrün sonuncu gününün axırında bitir. Bu Məcəllədə nəzərdə tutulan hər hansı müddət qeyri-iş gününə təsadüf edərsə, həmin müddət onun ardınca gələn ən yaxın növbəti iş gününə keçir». (Müddətlərin hesablanması haqqında ətraflı məlumat üçün kitabın 16.4 fəslinə baxın).   

Müddətlərin uzadılması. Vergi öhdəliyinin yerinə yeti​ril​məsi müddətinin uzadılması – vergi (vergilər) üzrə müəyyən olunmuş ödəmə müddətinin dəyişdirilməsidir. Vergi öhdəliyinin yerinə yetirilməsi müddətinin uzadılması mövcud olan öhdəliyi ləğv etmir və yeni vergi öhdəliyi yaratmır. 

Vergi öhdəliyinin yerinə yetirilmə müddətinin uzadılması Azər​baycan Respublikası VM-nin 85-ci maddəsi əsasında həyata keçirilir. Həmin maddədə müddətin uzadılması qaydalarının müəyyən edilməsi səlahiyyəti Azərbaycan Respublikası Nazirlər Kabinetinə həvalə edil​mişdir. Həmin qaydalar Nazirlər Kabinetinin 23 fevral 2001-ci il tarixdə 44№-li qərarı ilə təsdiq edilmişdir. 

Vergi hüququnda adətən vergi öhdəliyinin yerinə yetirilməsinə mane olan məcburi səbəblər olduqda, həmin səbəblər aradan qalxana qədər müddət gözlənilmədiyi üçün ödəmə müddətinin gözlənilməyən hissəsi qədər uzadılması mümkün hesab edilir. Həmin səbəblər VM-nin 85.6-cı maddəsi ilə aşağıdakı qaydada müəyyən edilmişdir: vergi öhdəliklərinin yerinə yetirilməsi müddətləri aşağıda göstərilən halların biri olduqda VM ilə müəyyən edilmiş müddətdən daha gec müddətə dəyişdirilə bilər: 

· təbii fəlakət və digər qarşısı alınmaz qüvvə nəticəsində vergi ödəyicisinə zərər dəydikdə; 

– vergini bir dəfəyə ödədiyi təqdirdə vergi ödəyicisinin iflasa uğramaq təhlükəsi olduqda. 

Nazirlər Kabinetinin 44 №-li Qərarına görə birinci halda vergi ödəyicisi tərəfindən aşağıdakı sənədlər təqdim edilməlidir: 

– vergi öhdəliyinin yerinə yetirilməsi müddətinin uzadılması barədə əsaslandırılmış müraciət; 

– hadisənin baş verməsi barədə müvafiq orqanın arayışı; 

– baş vermiş hadisə nəticəsində dəymiş zərərin məbləği barədə müvafiq orqanın arayışı. 

Vergini bir dəfəyə ödədiyi təqdirdə vergi ödəyicisinin iflasa uğramaq təhlükəsi olduqda isə vergi ödəyicisi tərəfindən aşağıdakı sənədlər təqdim edilir: 

– vergi öhdəliyinin yerinə yetirilməsi müddətinin uzadılması barədə əsaslandırılmış müraciət; 

– müraciət edilmə tarixinə vergi ödəyicisinin kassasında, hesab​laşma, valyuta, depozit və digər hesablarında vəsaitlərin qalığı barədə müvafiq orqanların arayışı; 

– debitorların və kreditorların adı və VÖEN-i göstərilməklə debitor və kreditor borcları barədə arayış. 

Bunlardan əlavə vergi öhdəliyinin yerinə-yetirilməsi müddətinin uzadılması üçün vergi ödəyicisi müvafiq girovun və ya zəmanətin olduğunu təsdiq edən sənədləri də vergi orqanına təqdim etməlidir. Müraciət vergi növü üzrə onların müvafiq hesabat dövrü üçün qanun​vericiliklə müəyyən edilmiş ödəmə müddətinədək təqdim olunmalıdır. 

Yuxarıda göstərilən məcburi səbəblərlə əlaqədar olaraq müəy​yən edilmiş müddətdə vergi öhdəliyini yerinə yetirmək mümkün ol​madıqda həmin müddətlər vergi ili ərzində 1 aydan 9 ayadək uzadıla bilər. 

Təbii fəlakət və digər qarşısıalınmaz qüvvə nəticəsində vergi ödəyicisinə zərər dəydiyi hallarda ödəmə müddəti uzadılmış məbləğə bu müddət ərzində faiz hesablanmır. 

Vergini birdəfəyə ödədiyi təqdirdə vergi ödəyicisinin iflasa uğramaq təhlükəsi yarandıqda, ödəmə müddəti uzadılan məbləğə bu müddət ərzində hər gün üçün 0,01 % miqdarında faiz tutulur. 

Vergi orqanı 30 gün müddətində vergi ödəyicisinin müraciətinə baxır və onu əsaslandırılmış hesab etdikdə, Azərbaycan Respublikasının Vergi Məcəlləsinə və Nk-nın təsdiq etdiyi Qaydalara uyğun olaraq vergi öhdəliklərinin yerinə yetirilməsi müddətinin uzadılması barədə Azərbay​can Respublikasının Vergilər Nazirliyi tərəfindən təsdiq edilmiş for​maya uyğun qərar qəbul edir. 

Vergi öhdəliyinin yerinə yetirilməsi müddətinin uzadılması haq​qında müraciət etmiş vergi ödəyicisi həmin öhdəliyin yerinə yetirilməsi üçün girov verdikdə vergi orqanı ilə vergi ödəyicisi arasında girov münasibətləri «Girov haqqında» Azərbaycan Respublikasının Qanu​nuna uyğun olaraq bağlanmış girov müqaviləsi ilə tənzimlənir. 

Girov qoyulmuş əmlakın dəyərinin müəyyənləşdirilməsi zərurəti yarandıqda bu dəyər «Qiymətləndirmə fəaliyyəti haqqında» Azərbaycan Respublikasının Qanununa uyğun olaraq müəyyən edilir. 

Girov müqaviləsinin qanunvericilikdə nəzərdə tutulmuş qayda​da etibarsız hesab edilməsi vergi ödəyicisinin vergi öhdəliyini ləğv etmir. 

Girov müqaviləsinin qeydiyyatı ilə bağlı xərclər vergi ödəyicisi tərəfindən ödənilir. 

Vergi öhdəliyinin yerinə yetirilməsi müddətinin uzadılması haq​qında qərarda vergi üzrə borcun məbləği, ödənilmə müddəti, ödəmə müddəti uzadılan verginin növü (növləri), ödənilmə qaydası, hesab​lanan faizlər, habelə girov və ya zəmanət haqqında qeydlər edilməlidir. 

Vergi öhdəliyinin yerinə yetirilməsi müddətinin uzadılması haq​qında qərar qərarda göstərilən müddətdə qüvvəyə minir. 

Vergi öhdəliklərinin yerinə yetirilməsinə imkan verməyən məc​buri səbəblərin tam siyahısını əhatə edən dəqiq tərifi yoxdur. Buraya təbii hadisələrlə (zəlzələ, sel, qasırğa və s.) yanaşı üsyan, inqilab, müha​ribə kimi bəşəri hadisələr də daxildir. Məcburi səbəblərin fərqləndirici cəhəti ödəyicilərin iradəsindən asılı olmamaları, onların qaçınılmaz və qarşısı alınmaz olmasıdır. 

Göstərmək lazımdır ki, Azərbaycan Respublikası Vergi qanun​vericiliyində vergi öhdəliyinin yerinə yetirilməsi müddətinin uzadıl​ma​sına yalnız «təbii fəlakət və qarşısı alınmaz qüvvələr» olduqda icazə verilir, bənzəri hadisələr isə nəzərə alınmamışdır. Bundan başqa dünya dövlətlərinin vergi hüququnda vergi ödəyicisinin vəziyyətinə təsir edən ağır qəza, ağır xəstəlik, əsgərliyə getmək, həbs olunmaq və s. kimi hadisələrlə əlaqədar olaraq vergi öhdəliyinin yerinə yetirilmə müddətləri uzadılır. 

Azərbaycan Respublikası VM-nin 78.1-ci maddəsinə əsasən vergi ödəyicisi vergi məbləğini müəyyən edilmiş müddətlərdə və tam həcmdə ödəməyə borcludur. Yuxarıda qeyd edildiyi kimi vergi öhdə​liyini müəyyən etmək üçün qanunvericilik aktları vergilərin ödənilmə müddətini təsbit edir. Ona görə də verginin vaxtında ödənilməsi vergi ödəyicisinin əsas vəzifələrindən biridir. 

Azərbaycan Respublikası vergi qanunvericiliyində müddətlər kitabın 16.4-cü fəslində ətraflı şərh edilmişdir. Burada yalnız bir sıra anlayışları verməklə kifayətlənməyi məqsədəuyğun hesab edirik.

Vergilərin büdcəyə köçürülməsi baxımından onlar müddətli və dövri-təqvimi vergilərə bölünür. Müddətli vergilərə məsələn, avtomobil vasitələri üzrə əmlak vergisini aid etmək olar. Vergi Məcəlləsinin 200.7 və 201.8-ci maddələrinə əsasən avtonəqliyyat vasitələri üzrə əmlak vergisi avtonəqliyyat vasitələrinin qeydiyyatdan, yenidən qeydiyyatdan və ya illik texniki baxışdan keçirilməsi üçün müəyyən edilmiş vaxtda ödənilir. 

Gömrük rüsumlarını da bu qrupa aid etmək olar. Belə ki, Gömrük Məcəlləsinə (maddə 117) əsasən gömrük ödənişləri gömrük bəyannaməsi qəbul edilənə qədər və ya gömrük bəyannaməsinin qəbul edilməsi ilə eyni vaxtda ödənilir. Kommersiya məqsədləri üçün nəzərdə tutulmayan mallar Azərbaycan Respublikasının gömrük sərhəddindən keçirilərkən, gömrük ödənişləri gömrük bəyannaməsinin qəbul edilməsi ilə eyni vaxtda ödənilir. 

Dövri-təqvimi vergilər isə təqvim bölgüsü ilə müəyyən edilmiş məlum müddətlər ərzində ödənilir. Onlar aylıq, rüblük, yarımillik və illik ödənilən vergilərə bölünürlər. Aylıq vergilərə misal olaraq ƏDV-ni göstərmək olar. Belə ki, həmin vergi hər hesabat dövrü (burada təqvim ayı) üçün hesabat dövründən sonrakı ayın 20-dən gec olmayaraq büdcəyə ödənilir (maddə 177.2). Aksiz vergiləri də bu qrupa aiddir. 

Belə ki, Vergi Məcəlləsinin 191.1-ci maddəsinə əsasən aksizli mallar istehsal edildikdə hər hesabat dövrü üçün (aksizlər üzrə hesabat dövrü təqvim ayıdır) vergi tutulan əməliyyatlar üzrə aksizlər hesabat dövründən sonrakı ayın 20-dən gec olmayaraq ödənilməlidir. 

Rüblük vergilər hər rübdə bir dəfə ödənilir. Məsələn, sadələş​dirilmiş sistem üzrə vergi, rüblük vergilərdir. 

Yarımillik vergilər hər yarım ildə bir dəfə ödənilir. Məsələn, fiziki şəxslərdən əmlak vergisi bərabər hissələrlə avqustun 15-dək və noyabrın 15-dək ödənilir. İllik vergilərə fiziki şəxslərdən alınan gəlir vergisini aid etmək olar. 

Mülki hüquqda borcların ödənilmə müddəti və ödənilmə anının müəyyən edilməsi tərəflərin iradəsindən asılıdır. Vergi hüququnda isə vergilər qanunlarla müəyyən edilmiş müddət ərzində ödənilir. Bu məsələdə ödəyicinin iradəsi rol oynamır. Ödəmə müddətinin son anı​nadək o vergini ödəməyə borcludur. Məsələn, Azərbaycan Respublikası VM-nin 177.1-ci maddəsinə əsasən vergi ödəyicisi ƏDV-ni hər hesabat dövrü üçün sonrakı ayın 20-dən gec olmayaraq adətən büdcəyə ödəməlidir. Digər vergilər üzrə də vergilərin ödənilməsinin konkret vaxtı müəyyən edilmişdir. 

Cari vergi ödəmələri şərtləri və ödənilmə qaydaları. Vergi ödə​nişlərinin büdcəyə bərabər hissələrlə daxil olmasını təmin etmək məqsədilə qüvvədə olan qanunvericilik bir sıra vergi növləri üzrə avans ödənilməsini nəzərdə tutur. Cari vergi ödəmələri vergi yükünün bərabər hissələrlə müxtəlif dövrlərə paylanmasını təmin etdiyi üçün vergi ödə​yiciləri üçün də faydalıdır. 

Cari vergi vergi ödəmələri – büdcəyə çatası vergi məbləğinin vergi üzrə müddət başa çatmazdan əvvəl müəyyən edilmiş qaydada büdcəyə ödənilməsidir. Azərbaycan Respublikası vergi qanunverici​liyin​də avans ödəmələrinin hüquqi və iqtisadi mahiyyətinə birbaşa dəqiqlik gətirilməmişdir və onlar cari ödəmələr adlandırılır. Hüquqi ədəbiyyatda isə avans ödəmələrinin hüquqi mahiyyəti birmənalı deyil​dir. Məsələn, Q.Retrovanın fikrinə görə cari ödəmələri mülkiyyət​çinin əmlakıdır və gələcək vergi öhdəliklərinin yerinə yetirilməsi məqsədilə dövlətə əslində borc kimi verilir. Həmin müəllifin fikrinə görə göstərilən əmlak hələlik tam mənası ilə vergi deyil (çünki ödəmə müddəti çatana qədər hələlik vergitutma obyekti, vergitutma bazası yoxdur, vergi hesablanması aparılmamışdır və s.) və ona görə də cari vergi hələlik dövlətin mül​kiy​yəti deyildir, yalnız müvəqqəti borc alma əməliyyatıdır. Bu baxımdan vergilərin vaxtında ödənilməməsi üçün tutulan faizlərin Azərbaycan Respublikası VM-nin 59.2-ci maddəsində olduğu kimi cari ödəmələrinə də tətbiq edilməsi elmi ədəbiyyatda mübahisəli hesab edilir.
      

Azərbaycan Respublikası qanunvericiliyində avans vergi ödəmə​lərinə misal olaraq hüquqi şəxslərin mənfəət vergisini və fərdi sa​hibkarlardan gəlir vergisini göstərmək olar. 

Avans ödəmələri məbləğinin müəyyən edilməsində iki üsul möv​cuddur: əvvəlki vergi ilində hesablanmış vergi məbləğini əsas götürməklə və ya cari ildə vergi məbləğini ehtimal etməklə. 

Birinci üsul Azərbaycan Respublikası VM-nin 151.1-ci maddə​sinə əsasən belə müəyyənləşdirilir: rüblərlə ödəmənin hər cari vergi ödəmələrinin məbləği əvvəlki vergi ilində hesablanmış vergi məbləğinin 1/4 hissəsini təşkil edir. İkinci üsul isə Məcəllənin 151.2-ci maddəsinə əsasən aşağıdakı kimi təsbit edilmişdir. Vergi ödəyicisi cari vergi ödəmələrinin məbləğini bu rübdəki gəlirinin həcmini onun keçən ilin ümumi gəlirində (gəlirdən çıxılan məbləğlər nəzərə alınmadan) verginin xüsusi çəkisini göstərən əmsala vurmaqla müəyyənləşdirə bilər. 

Qanunvericilik qaydasında müəyyən edilmişdir ki, bu zaman vergi ödəyicisi il ərzində cari vergi ödəmələrinin məbləğini müəyyən​ləşdirməyin həmin iki üsulundan birini seçməkdə sərbəstdir. Lakin, 1 yanvar 2003-cü ildə qüvvəyə minmiş yeni qaydaya görə keçdiyi metod (üsul) barədə hökmən vergi orqanına məlumat verməlidir. Vergi ödəyicisi cari vergi ödəmələrinin məbləğini müəyyənləşdirmək üçün tətbiq etdiyi üsul barədə məlumat vermədiyi halda vergi orqanı birinci üsulu tətbiq edir. Onu da göstərmək lazımdır ki, 1 yanvar 2013-cü ilədək il ərzində avans ödəmələri ilin yekunlarına görə hesablanmış vergidən artıq olduğu hallarda artıq ödənilmiş vergilərin aqibəti müəyyən edilməmişdir və çoxsaylı anlaşmazlıqlar və narazılıqlar yaradırdı. Ona görə də həmin məsələyə də 01.01.2013-cü ildən aşağıdakı kimi aydınlıq gətirilmişdir: cari vergi ödəmələri hesabat ili başa çatdıqdan sonra yenidən haqq-hesab edilir və bu zaman hesablanmış cari vergi məbləği hesabat üzrə vergi məbləğindən çox olduğu halda artıq hesablanmış cari vergi və ona uyğun faiz məbləğləri azaldılır. 

Əvvəlki vergi ilində fəaliyyəti olmayan və növbəti vergi ilində fəaliyyət göstərən hüquqi şəxslərin və sahibkarlıq fəaliyyətini hüquqi şəxs yaratmadan həyata keçirən fiziki şəxslərin, habelə yeni yaradılmış və fəaliyyət göstərən vergi ödəyicilərinin cari vergi ödənişləri qaydaları Nazirlər Kabineti tərəfindən müəyyən edilir. 

Adı çəkilən vergilərin ödəyiciləri vergi ili üçün bəyannamənin verilməsinin müəyyən edilmiş vaxtınadək son hesablama aparmalı və vergini ödəməlidirlər. 

Ödəmə mənbəyində verginin tutulması. Yuxarıda göstərildiyi kimi müasir mərhələdə mühüm vergitutma üsullarından biri ödəmə mənbəyində verginin tutulmasıdır. Azərbaycan Respublikasının vergi​tutma praktikasında bu üsuldan geniş istifadə edilir. Vergi Məcəlləsi bir çox hallarda əmək haqqı, dividend, faiz və digər gəlir növlərini ödəyən şəxs və müəssisələrə bir öhdəlik kimi həmin gəlirlərdən qanuna uyğun olaraq vergilərin tutulub büdcəyə köçürülməsini tapşırır. Bu şəxslər vergi hüququnda ödəmə mənbəyi adlanır. Bu zaman «ödəmə mənbəyi» anlayışını «gəlir mənbəyi» anlayışından fərqləndirmək lazımdır. 

Gəlir mənbəyi bir qayda olaraq iki hissədən ibarətdir: passiv gəlirlərin mənbəyi və aktiv gəlirlərin mənbəyi. Passiv gəlirlərin mənbəyi dedikdə şəxsə gəlir gətirən aktivlər başa düşülür. Bunlara əmlak, müəssisələrdə pay şəklində iştirak, qiymətli kağızlar və s. aktivlər aid edilir. Aktiv gəlirlərə isə işin bilavasitə yerinə yetirilməsi, xidmət göstərilməsi, sahibkarlıq – təşəbbüsçülük işinin aparılması və s. daxildir.          

Beləliklə, gəlir mənbəyi – fəaliyyət göstərilməsi və yaxud gəlir gətirən aktivlərdir, ödəmə mənbəyi isə bu və ya digər məbləği başqa şəxsə ödəyən şəxsdir. 


Ödəmə mənbəyi vergini başqa şəxsin, yəni vergi ödəyicisinin gəlirindən ödəyir. Bu zaman vergi ödəyicisi gəlirin ödənilmiş vergilər çıxıldıqdan sonra qalan hissəsini alır. 


Ödəmə mənbəyi vergini öz adından, lakin vergi ödəyicisinin gəliri hesabına ödəyərək vergi agenti rolunda çıxış edir. Vergi agentinin Məcəllədə başqa hal nəzərdə tutulmadıqda vergi ödəyicisi ilə eyni hüquq və vəzifələri (bax: Azərbaycan Respublikası VM 17.3-cü maddəsi) yerinə yetirməsinə baxmayaraq onu vergi ödəyicisi ilə eyniləşdirmək olmaz. Vergi agenti rolunda istər hüquqi, istərsə də fiziki şəxslər çıxış edə bilər. 

Ödəmə mənbəyində vergitutma üsulu aşağıdakı hallarda tətbiq edilir: 

– fiziki şəxsə gəlir mənbəyi muzdlu işlə əlaqədar gəlir ödədikdə; 

– rezident müəssisə tərəfindən ödənilən dividenddən, faizlərdən, icarə haqqı və royalti (Məcəllənin 122, 123, 124-cü maddələri) ödədikdə; 

– qeyri-rezident Məcəllənin 125-ci maddəsi ilə nəzərdə tutulmuş gəlirləri ödədikdə. Qeyri-rezident müəssisənin Azərbaycan mənbəyində əldə etdiyi gəlir Məcəllənin 13.2.16-cı maddəsinə əsasən müəyyənləş​dirilir. 

Vergitutmanın mühüm üsullarından biri kimi ödəmə mən​bə​yin​də vergi alınarkən vergi agenti və vergi ödəyicisi vergi pro​sesinin bütün mərhələlərindən keçirlər. Vergi ödəyicisi və vergi agentinin ödəmə mən​bəyində vergitutma zamanı məsuliyyəti kitabın müvafiq fəslində şərh edilir. 

                   3.2. Siyahıya alınmış əmlakın ixtisaslaşdırılmış açıq hərraclarda 

satılması qaydası
Vergi ödəyicisinin əmlakı siyahıya alındıqdan, yəni onun mülkiyyət hüququ 89.2-ci maddəyə uyğun olaraq məhdudlaşdırıldıqdan sonra 30 gün müddətində vergi öhdəliyi yerinə yetirilmədikdə vergi orqanı vergi öhdəliyinin təmin olunması məqsədilə onun siyahıya alınmış əmlakı hesabına verginin tutulması barədə məhkəməyə müraciət edə bilər.
Vergi ödəyicisinin əmlakının siyahıya alınması günü siyahıya almaq barədə protokol əsasında müəyyən edilir. Bu proses bir neçə gün davam edərsə, protokolda onun başa çatması günü qeyd edilməlidir. 30 günlük müddətin axımı siyahıya alınma başa çatan günün ertəsi günü başlayır (VM 68.1). İstirahət və digər qeyri-iş günləri də göstərilən müddətə daxil olur. 

Vergi öhdəliyinin qismən yerinə yetirilməsi öhdəliyin digər hissəsinin icrası üçün tədbir görülməsinə mane ola bilməz. Bir neçə növ verginin ödənilməsinin təmin edilməsi məqsədi ilə əmlakın siyahıya alınmasından sonra bir (bir neçə) vergi növü üzrə öhdəliklərin yerinə yetirilməsi də digər vergilərin ödənilməsi üçün vergi orqanının məhkəməyə müraciət etmək hüququnu aradan qaldırmır. Lakin Vergi Məcəlləsi vergi öhdəliklərinin yerinə yetirilməsi üçün müəyyən edilmiş bütün müddətlər bitdikdən sonra vergi orqanlarının məhkəməyə müraciət etmələrini də məcburi hesab etmir. İddia vermək məsələsini götür - qoy edərkən vergi orqanı bütün halları, o cümlədən vergi ödəyicisinin öhdəliklərin icrasına başladığını, məhkəmə və hərrac xərclərinin öhdəliklərin yerinə yetirilməsinə mane ola bilmək ehtimalını, satılacaq əmlakın öhdəliklərin hansı hissəsini ödəyə biləcəyini və digər halları nəzərə almalıdır.

Vergi orqanı yalnız vergi öhdəliyinin yerinə yetirilməsi üçün «zəruri və kifayət olan həcmdə» əmlakın satılması barədə məhkəməyə müraciət edə bilər. Qeyd edək ki,  Vergi Məcəlləsinin 89.1-ci maddəsinə görə, vergi ödəyicisinin əmlakı təkcə vergi öhdəliyinin deyil, həmçinin həmin öhdəliyin yerinə yetirilməməsi ilə əlaqədar vergi borcu üzrə hesablanmış faizlərin və tətbiq edilmiş maliyyə sanksiyalarının ödənilməsinin təmin edilməsi məqsədi ilə siyahıya alınır. Bununla yanaşı, Vergi Məcəlləsinin 90.4-cü maddəsi də əmlakın satışından əldə edilən məbləğlərin hesablanmış vergilərdən sonra faizlərin və maliyyə sanksiyalarının ödənilməsinə yönəldilməsini nəzərdə tutur (Vergi Məcəlləsinin 89.5-ci və 90.4-cü maddələrinin tələbləri nəzərə alınarsa elə həcmdə əmlak satışa çıxarılmalıdır ki, onun satışından əldə edilən vəsait həm də «tənbeh tədbirlərinin yönəldilməsi və əmlakın satışı üzrə xərclərin» ödənilməsi üçün kifayət etsin). Vergi orqanı elə bu qədər əmlakı da siyahıya almağa borcludur. Lakin məhkəməyə müraciət edənədək vəziyyət dəyişərsə, vergi orqanı siyahıya aldığı bütün əmlakın yox, yalnız yuxarıda göstərilənləri təmin etmək üçün zəruri və kifayət olan əmlakın satışı barədə məsələ qaldıra bilər.

Vergi ödəyicisinin siyahıya alınmış əmlakının əmtəə birjalarının nəzdində yaradılmış ixtisaslaşdırılmış təşkilat tərəfindən ixtisaslaşdırılmış açıq hərraclarda  satılması haqqında məhkəmənin qərarı qüvvəyə mindikdən sonra qətnamə ilə təmin edilmiş borca faizin hesablanması dayandırılır.

Əmlakın hərracda satılması məqsədilə vergi ödəyicisinin siyahıya alınmış əmlakı, qanunvericiliyə müvafiq olaraq tənzimlənən qiymətlərin tətbiq olunduğu hallar istisna edilməklə, «Qiymətləndirmə fəaliyyəti haqqında» Azərbaycan Respublikası Qanununa uyğun olaraq qiymətləndirici tərəfindən qiymətləndirilir.

Qiymətləndirici məhkəmə icraçısı tərəfindən qanunvericiliklə müəyyən edilmiş qaydada dəvət olunur. Qiymətləndiricinin xidməti məhkəmənin qərarı ilə əmlakı satılan vergi ödəyicisi tərəfindən ödənilir.

Siyahıya alınmış əmlakın ixtisaslaşdırılmış açıq hərraclarda satılması ilə bağlı aşağıdakı məqamlara diqqət yetirmək lazımdır:

-
əmlak açıq hərraclarda, yəni istənilən şəxsin iştirakına yol verilməklə satılır. Bundan fərqli olaraq qapalı hərraclarda yalnız bu məqsəd üçün dəvət olunan şəxslər iştirak edirlər (Mülki Məcəllənin 415.1-ci maddəsi);

-
siyahıya alınmış əmlakın hərracda satılması haqqında məhkəmənin qərarı qüvvəyə mindikdən sonra təmin edilmiş borca faizin hesablanması dayandırılır. Mülki Prosessual Məcəlləsinin (bundan sonra - MPM) 233.1-233.2-ci maddələrinə uyğun olaraq məhkəmə qətnaməsindən şikayət verilməmişdirsə, qəbul edildiyi gündən 1 ay keçdikdən sonra, apelyasiya şikayəti ilə, ləğv edilməmiş qətnamə isə apelyasiya instansiyasının qərar qəbul etdiyi andan qanuni qüvvəyə minir;

· hərrac auksion formasında həyata keçirilir. Belə ki, əmlakın şərtlər daxilində satışı hərracın müsabiqə forması hesab edilir;

· məhkəmə icraçısının sifarişinə əlavə edilən sənədlərin siyahısı Vergi Məcəlləsinin 90.3.3-cü maddəsində göstərilir; 

-
elan dərc edilərkən behin məbləğini müəyyən etmək məqsədi ilə əmlakın daşınar və ya daşınmaz olmasını təyin etmək üçün Mülki Məcəllənin 135.3-cü və 135.4-cü maddələrinin müəyyən etdiyi meyarlardan istifadə edilir. Belə ki, həmin maddələrə uyğun olaraq torpaq sahələri, yer təki sahələri, ayrıca su obyektləri, meşələr, çoxillik əkmələr, binalar, qurğular və torpaqla möhkəm bağlı olan digər əşyalar, yəni təyinatına tənasübsüz zərər vurulmadan yerinin dəyişdirilməsi mümkün olmayan obyektlər daşınmaz əşya, qalan bütün əşyalar isə daşınar əşya hesab edilir;

-
hərrac açıq olduğuna görə, hərracın keçirilməsinə 5 gün qalmış hərraca buraxılan şəxslər elanda göstərilən bank hesabına behin köçürülməsi  barədə bildiriş təqdim etdikdən sonra hərracda iştirak etmək üçün ərizə ilə müraciət edirlər. 

Hərracda iştirak etmək üçün müraciət edən şəxslərin hərraca buraxılıb - buraxılmaması barədə hərracın təşkilatçısının qərarı protokolla rəsmiləşdirilir. Bu protokolda müraciətləri (ərizələri) qəbul edilən və rədd edilən şəxslərin adları qeyd edilir. Müraciətlərinin (ərizələrinin) rədd edilməsinin əsasları şəxslərə yazılı surətdə bildirilir.

Birinci hərrac baş tutmadıqda və ya siyahı üzrə ayrı-ayrılıqda əmlakın satışı baş tutmadıqda, hər növbəti hərraca 10 gün qalmış kütləvi informasiya vasitələrində elan dərc olunur. İkinci hərracda qiymət birinci hərracda satılmayan əmlakın və ya onun ayrılıqda siyahı üzrə satılmayan hissəsinin ilkin satış qiymətinin 10 faizi, üçüncü və dördüncü hərraclarda isə müvafiq olaraq 20 və 40 faizinədək aşağı salına bilər. Bu zaman ikinci və sonrakı hərraclar arasındakı müddət 10 gündən, yararlılıq müddəti başa çatan (yaxud bu müddət ərzində qurtaran) əmlakın növbəti hərracları arasındakı müddət isə 3 gündən çox olmamalıdır. Hərrac başa çatdıqdan sonra hərracın təşkilatçısı hərracın yekunları üzrə iki nüsxədə protokol tərtib edir və qanunvericiliyə uyğun olaraq sifarişçi və alıcı arasında alqı - satqı müqaviləsi imzalanır.

Hərracın qalibi ilə sifarişçi arasında müqavilə imzalandığı andan ən geci 5 bank günü müddətində hərracın qalibi ödəməli olduğu pul vəsaitini satıcının müəyyən etdiyi bank hesabına köçürür. Bu vəsait, həmçinin əvvəlcədən ödənilmiş ilkin satış qiymətinin daşınan əmlakın 10 faizi (daşınmaz əmlakın 5%-i) həcmində ödənilmiş beh əmlakın satılmasından əldə edilən məbləğlər hesab olunur. Bu məbləğlər aşağıdakı ardıcıllıqla istifadə olunur:
· tənbeh tədbirlərinin yönəldilməsi üzrə xərclərin ödənilməsinə; 

· siyahıya alınmış əmlakın satışı üzrə xərclərin ödənilməsinə;

· hesablanmış vergilərin, faizlərin və maliyyə sanksiyalarının ödənilməsinə; 

· vergi ödəyicisinin yeni borcu yaranmışsa, həmin borcun ödənilməsinə. 


Yuxarıda sadalanan ödəmələr həyata keçirildikdən sonra qalan vəsait 3 bank günü ərzində vergi ödəyicisinə qaytarılır.

Əmlakın satışından daxil olan pul vəsaiti vergilər, faizlər və maliyyə sanksiyaları üzrə dövlət büdcəsinə yaranmış borcların ödənilməsi üçün kifayət etmədikdə və ya əmlak qanunvericilikdə nəzərdə tutulmuş qaydada hərracda satılmadıqda, vergi orqanı tərəfindən vergi ödəyicisinin həmin borclarının qalan məbləği həcmində digər əmlakı bu maddədə nəzərdə tutulmuş qaydada siyahıya alına bilər. 

Siyahıya alınmış əmlakın ixtisaslaşdırılmış açıq hərracda satışında vergi orqanlarının vəzifəli şəxslərinin və ya digər işçilərinin bilavasitə və ya dolayısı ilə alıcı kimi iştirak etməsinə yol verilmir. 

Vergi orqanının sorğusuna əsasən hərracın təşkilatçısı tərəfindən əmlakı hərraca çıxarılmış şəxslərin əmlakının hərraca çıxarılması və satışı barədə vergi orqanına müəyyən edilmiş formada məlumat verilir.
3.3. Vergi ödəyicisinin siyahıya alınmış əmlakının ixtisaslaşdırılmış açıq hərracda satılması barədə məhkəməyə iddia ərizəsi verilməsi qaydası

Vergi ödəyicisinin siyahıya alınmış əmlakının ixtisaslaşdırılmış açıq hərracda satılması barədə məhkəməyə iddia ərizəsi ilə müraciət edildikdə nəzərə alınmalıdır ki, Azərbaycan Respublikasının MPM-nin 26-cı maddəsinə əsasən hüquqi şəxslərlə, hüquqi şəxs yaratmadan sahibkarlıq fəaliyyətini həyata keçirən və qanunla müəyyən edilmiş qaydada fərdi sahibkar statusu əldə edən fiziki şəxslər arasında mülki, inzibati və digər hüquq münasibətlərindən yaranan iqtisadi mübahisələr üzrə işlər mülki icraat qaydasında İqtisad Məhkəməsində baxılır. Bununla əlaqədar olaraq hüquqi şəxslərə   və sahibkarlıq fəaliyyətini hüquqi şəxs yaratmadan həyata keçirən fiziki şəxslərə qarşı qaldırılmış iddialara (1-ci instansiya üzrə) aşağıdakı yerli məhkəmələrdə baxılır:
- Bakı şəhərində yerləşən 1 saylı yerli iqtisad məhkəməsində;
- Gəncə şəhərində yerləşən 2 saylı yerli iqtisad məhkəməsində;
- Əli-Bayramlı şəhərində yerləşən 3 saylı yerli iqtisad məhkəməsində;
- Naxçıvan şəhərində yerləşən Naxçıvan Muxtar Respublikasının yerli iqtisad məhkəməsində;
- Beynəlxalq müqavilələrdən irəli gələn mübahisələrə dair Bakı şəhərində yerləşən Azərbaycan Respublikasının İqtisad Məhkəməsində.
MPM-nin 27-ci maddəsinə əsasən Beynəlxalq müqavilələrdən irəli gələn mübahisələrə dair İqtisad Məhkəməsi Azərbaycan Respublikasının fıziki və hüquqi şəxsləri, həmçinin xarici hüquqi şəxslərin, xarici investisiyalı hüquqi şəxslərin, sahibkarlıq fəaliyyətini həyata keçirən əcnəbilərin, vətəndaşlığı olmayan şəxslərin iştirakı ilə iqtisad mübahisələrinə baxır.
Azərbaycan Respublikasının MPM-nin 26-cı maddəsinə əsasən vergi borclarını ödəməmiş vergi ödəyicisinin siyahıya alınmış əmlakının açıq hərracda satılması barədə məhkəməyə verilən iddia ərizəsində aşağıdakılar göstərilir:

- ərizənin verildiyi məhkəmənin adı;

- işdə iştirak edən şəxslərin adları, onların poçt ünvanları;

- iddiaçının tələbi, onun öz tələbinin əsaslandırdığı hallar, qanunlara və digər normativ hüquqi aktlara əsaslanan tələbin əsaslandırıldığı hüquqi tövsif;

- ərizəyə əlavə edilmiş sənədlərin siyahısı.

İddia ərizəsinə aşağıdakı sənədlər əlavə edilir:

- cavabdeh(lər) tərəfindən iddia ərizəsinin surətinin və ona əlavə edilmiş sənədlərin alınması haqqında sənəd (poçt qəbzi);

- Xəbərdarlığın və ya Bildirişin surəti;

- üzləşdirmə aktının surəti;

- vergi borcunu ödəməyən vergi ödəyicisinin əmlakının siyahıya alınması haqqında Qərarın surəti;

- vergi borcunu ödəməyən vergi ödəyicisinin əmlakının siyahıya alınması haqqında Protokolun və protokola əlavə edilmiş əmlakın siyahıya alınması haqqında Siyahının (siyahıların) surəti;

- cavabdehin vergi orqanında aparılan şəxsi hesab vərəqəsinin surəti;

- cavabdehlə aparılmış yazışmaların surəti;

- məhkəmədə iştirak edəcək vergi orqanının nümayəndəsinin səlahiy​yətlərini təsdiq edən, bu orqanın rəisi tərəfindən imzalanmış və möhürlənmiş etibarnamə;

- digər sənədlər.

Məhkəməyə iddia ərizəsi ilə müraciət edildiyi zaman və ya məhkəmə prosesinin istənilən mərhələsində MPM-nin 157-ci maddəsinə əsasən iddianı təmin etmək məqsədlə ərizə ilə (vəsatətlə) müraciət edilə bilər. Vəsatətdə müəyyən hərəkətlərin cavabdehə qadağan edilməsi, mübahisə predmetinə aid olan müəyyən hərəkətləri etməyin başqa şəxslərə qadağan edilməsi, cavabdehə və ya digər şəxslərdə olan cavabdehə məxsus əmlak üzərinə həbsin qoyulması (məhkəməyə iddia ilə müraciət edilən zaman və ya məhkəmə prosesinin gedişatında cavabdehə məxsus, lakin siyahıya alınmamış əmlak aşkar edildikdə) məhkəmədən xahiş oluna bilər.

İddia ərizəsi məhkəmə tərəfindən icraata qəbul edildikdə işin məhkəmədə baxılmağa hazırlanması haqqında hakim tərəfindən qərardad çıxarılır və müvafiq tərəflərə işin baxılma vaxtı və yeri barədə məlumat verilir.

İşin məhkəmədə baxılmağa hazırlanması mərhələsində hakim tərəflərin iştirakı ilə iddianın məhkəməyə çıxarılması məsələsini müzakirə edir, iddia tələbinin mahiyyəti barədə izahat alır, cavabdeh tərəfindən edilə biləcək etirazlar araşdırılır, zəruri olan hallarda əlavə sübutların təqdim edilməsini təklif edir, şahidlərin çağırılması və digər məsələləri həll edir. Məhkəmə prosesinin bu mərhələsində əmlakın siyahıya alınması zamanı iştirak edən müşahidəçilərin şahid qismində məhkəməyə dəvət edilməsi barədə hakim qarşısında vəsatət qaldırılır və lazım olduqda əlavə sənədlərin təqdim edilməsi məsələsinə baxılır. Həmçinin əmlakın siyahıya alınması zamanı bu prosesdə iştirak edən digər şəxslərin şahid qismində məhkəməyə dəvət edilməsi barədə vəsatət verilə bilər.

Hakim işi kifayət qədər hazırlanmış hesab etdikdə iştirak edən şəxslərə (çağırış vərəqəsi göndərməklə) prosesin vaxtı və yeri haqqında məlumat verir. MPM-nin 144-cü maddəsinə əsasən çağırış vərəqəsini alan ünvan sahibi vərəqədə göstərilən vaxtda məhkəməyə gəlməlidir. Ünvan sahibi məhkəməyə gələ bilmədiyi halda bu barədə məhkəməyə məlumat verməlidir.

MPM-nin 144.3-cü maddəsinə əsasən şəxsin özünün və ya nümayəndəsi vasitəsi ilə üzrlü səbəblər olmadan məhkəmənin çağırışına gəlməməsi onun irəli sürülən tələblərə sözsüz razı olduğunu göstərir və işə baxılması üçün maneə deyildir [11]

Tərəflər və yaxud iddiaçı məhkəmə baxışının yeri haqqında lazımi qaydada xəbərdar edilir, lakin onlar məhkəmə iclasına təkrar gəlmədikdə məhkəmə həmin işə onların iştirakı olmadan baxmağa haqlıdır. Bu səbəblərə görə məhkəmə iş üzrə icraatı baxılmadan saxlaya bilər.

Qeyd olunanları nəzərə alaraq vergi orqanları tərəfindən məhkəmələrə verilmiş iddia ərizələri üzrə təyin edilmiş bütün məhkəmə iclaslarında səlahiyyətli nümayəndənin iştirakının təmin edilməsi zəruridir. Məhkəmə prosesi zamanı vergi orqanlarının nümayəndələri öz tələblərinin və etirazlarının əsası kimi istinad etdiyi halları məhkəmədə sübut etməlidirlər.

MPM-yə əsasən iddia ərizələrinə məhkəmələr tərəfindən baxılması nəticəsində bir qayda olaraq Qərardad və yaxud da Qətnamə çıxarılır.

Məhkəmələr tərəfindən Qərardad iddia ərizəsi geri qaytarıldıqda (MPM-in 152-ci maddəsi), iddianın yol verilməzliyinə görə qəbul edilməkdən imtina edildikdə (MPM-nin 153-cü maddəsi), iddia ərizəsi baxılmadan saxlanıldıqda (MPM-nin 259-cu maddəsi), iş üzrə icraat dayandırıldıqda (MPM-nin 254-cü maddəsi), iş üzrə icraata xitam verildikdə və bir sıra digər hallarda çıxarılır.
Qətnamə isə yalnız o halda çıxarılır ki, iş mahiyyət üzrə həll edilir (MPM-in 216-cı və 241-ci maddələri).
Məhkəmələr tərəfindən iddia ərizələrinə baxılması barədə çıxarılmış Qərardad və Qətnamələr vergi orqanlarına daxil olduqdan sonra, onlar təxirə salınmadan diqqətlə araşdırılmalıdır.
İddia ərizəsi vergi orqanının təqsiri üzündən geri qaytarıldıqda və ya baxılmadan saxlanıldıqda, buna səbəb olan nöqsanları və şəraiti aradan qaldırmaqla təcili olaraq məhkəməyə təkrar iddialar verilir.
Məhkəmələr tərəfindən iddia ərizəsinə baxılması nəticəsində əsassız və qanunsuz Qərardad və ya Qətnamə çıxarılmışdırsa, o halda MPM-də nəzərdə tutulmuş qaydada və müddətlərdə Azərbaycan Respublikasının İqtisad Məhkəməsinə apelyasiya şikayəti verilir.
Yerli İqtisad Məhkəmələri tərəfindən vergi orqanlarının iddia ərizələrinin geri qaytarılması, baxılmadan saxlanılması, onları qəbul etməkdən imtina edilməsi, iş üzrə icraatın dayandırılması və iş üzrə icraata xitam verilməsi hallarında çıxarılmış Qərardadlar əsassız və qanunsuz olduğu halda, onlardan MPM-nin 268-ci maddəsinə əsasən yalnız 10 gün ərzində Azərbaycan Respublikasının İqtisad Məhkəməsinə apelyasiya şikayəti verilir. Bu halda 10 gün müddətinin axımı Qərardadın vergi orqanına təqdim edildiyi və ya onun alındığı gündən, əgər Qərardad, ondan şikayət vermək hüququna malik olan şəxslərin yanında elan edilmişdirsə, onun müddətinin axımı Qərardadın elan olunduğu gündən hesablanır.
Bu qayda ilə vergi orqanlarının iddia ərizələri Yerli İqtisad Məhkəmələri tərəfindən mahiyyət üzrə baxıldıqda iddianın rədd edilməsi və ya qismən təmin edilməsi barədə çıxarılmış Qətnamə əsassız və qanunsuz olduqda, MPM-nin 360-cı maddəsinə əsasən Qətnamənin təqdim olunduğu (alındığı) gündən bir ay müddətində Azərbaycan Respublikasının İqtisad Məhkəməsinə apelyasiya şikayətinin verilməsi təmin edilir.
Yerli İqtisad Məhkəmələrinin qərardad və ya qətnamələrindən verilmiş şikayətlərin baxılması nəticəsində Azərbaycan Respublikasının İqtisad Məhkəməsi tərəfindən çıxarılmış qətnamə və ya qərardadlardan MPM-nin 405-ci maddəsinə əsasən 3 ay müddətində Azərbaycan Respublikasının Ali Məhkəməsinin İqtisadi Mübahisələrə dair İşlər üzrə Məhkəmə Kollegiyasına kasasiya şikayəti verilə bilər.
Məhkəməyə verilən Apelyasiya şikayətində aşağıdakılar göstərilir:
- şikayətin verildiyi məhkəmənin adı və ünvanı;
- şikayət verən vergi orqanının adı, ünvanı və prosessual vəziyyəti;
- barəsində şikayət verilən qətnamə, onun qəbul edildiyi tarix;
- nəticə hissəsi, qətnaməni qəbul edən məhkəmənin adı;
- şikayət verən şəxsin tələbi qanunlara, digər normativ aktlara və işin materiallarına istinad edilməklə ərizəçinin qətnaməni düzgün hesab etmədiyi əsaslar;
- şikayətə əlavə edilən sənədlərin siyahısı.
Apelyasiya şikayəti və ona əlavə olunmuş sənədlər işdə iştirak edən şəxslərin sayına görə işə birinci instansiyada baxmış məhkəməyə təqdim edilir.

Kasasiya şikayətində aşağıdakılar göstərilir;

- şikayətin verildiyi məhkəmənin adı və ünvanı;

- şikayət verən vergi orqanının adı, ünvanı və prosessual vəziyyəti;

- şikayət olunan məhkəmə aktını qəbul etmiş məhkəmənin adı, aktın (Qətnamənin) qəbul edildiyi mübahisənin predmeti;

- şikayət verən şəxsin tələbi, maddi və yaxud prosessual normaların düzgün tətbiq edilməməsinin nədən ibarət olması;

- şikayətə əlavə edilən sənədlərin siyahısı.

Nəzərə alınmalıdır ki, kasasiya şikayətində işin hallarının sübut olunmamasına, məhkəmənin gəldiyi nəticə üçün əhəmiyyətli olan bütün halların aydınlaşdırılmamasına və yaxud qətnamə və qərardadda ifadə olunan nəticələrin işin faktiki hallarına uyğun olmamasına istinad etməyə yol verilmir.

Kasasiya şikayətinə baxılması nəticəsində Qərar qəbul edilir. Qərar qəbul edildiyi gündən qüvvəyə minir.

Azərbaycan Respublikasının MPM-nin 422-ci maddəsinə əsasən Azərbaycan Respublikası Ali Məhkəməsi mülki işlər üzrə məhkəmə kollegiyasının və iqtisadi mübahisələrə dair işlər üzrə məhkəmə kollegiyasının qərarlarına təqdimat, şikayət və ya protestlə Azərbaycan Respublikası Plenumunda əlavə kasasiya qaydasında yenidən baxıla bilər.

MPM-nin 423-cü maddəsinə əsasən Azərbaycan Respublikasının Ali Məhkəməsi mülki işlər üzrə məhkəmə kollegiyasının və iqtisadi mübahisələrə dair işlər üzrə məhkəmə kollegiyasının qərarlarından Azərbaycan Respublikası Ali Məhkəməsinin sədri işdə iştirak etməyə cəlb olunmayan, məhkəmə aktı ilə maraqlarına toxunan şəxslərin müraciətinə əsasən təqdimat vermək hüququna malikdir. Şikayəti isə işdə vəkillə iştirak edən şəxs verə bilər. MPM-nin 50-ci və 306-cı maddələrində nəzərdə tutulmuş hallarda müvafiq prokuror məhkəmə araşdırmasında iddiaçı və ya ərizəçi olmuşsa, Azərbaycan Respublikasının Baş Prokuroru protest vermək hüququna malikdir.
Qeyd olunanları nəzərə alaraq əlavə kasasiya qaydasında Ali Məhkəmənin Plenumuna şikayət verildikdə bu şikayət ilə əlaqədar məhkəmə iclasında vergi orqanının nümayəndəsi ilə birlikdə vəkilin iştirakı təmin edilir.
İddia ərizələrinə məhkəmələr tərəfindən baxılmasının nəticələri, bununla əlaqədar yaranmış problemlər, iddiaların qismən və ya tam rədd edilməsi səbəbləri mütəmadi olaraq təhlil edilir, problemlərin aradan qaldırılması üçün aidiyyatı tədbirlər görülür və onların aradan qaldırılması üçün görülmüş tədbirlər barədə yuxarı vergi orqanlarının vergi borclarının məcburi alınması struktur bölmələrinə məlumat (arayış) təqdim edilir.
Vergi borclarının məcburi alınması zamanı Azərbaycan Respublikasının «Müflisləşmə və iflas haqqında» Qanununun müddəalarına əsasən iflas prosesi bütün kommersiya təşkilatlarına (o cümlədən, banklar və digər kredit təşkilatlarına) və qeyri-kommersiya təşkilatlarına qarşı başlanıla bilər.
İflas prosesi kreditorların ümumi tələblərinin məbləği borclu müəssisənin Nizamnamə fondunun 10 faizindən artıq olduqda və ödəmə qabiliyyəti olmayan (borclu kreditorun irəli sürdüyü qanuni ödəmə tələbini bu cür tələb verildikdən sonra iki ay ərzində yerinə yetirmədikdə və ya borclu qanunvericiliyə müvafiq surətdə həyata keçirilməli olduğu ödənişləri vaxtı çatdıqca həyata keçirməyə qadir olmadıqda və ya borclu öz borclarını vaxtı çatdıqda ödəməyə qadir olmadıqda) vergi ödəyicisinə qarşı məhkəməyə iddia ərizəsi verilməklə başlanır.
İflas haqqında məhkəməyə verilən iddia ərizəsində aşağıdakılar göstərilir:

- iddia ərizəsinin verildiyi məhkəmənin adı;

- borclunun adı və ünvanı;

- vergi orqanına məlum olan digər kreditorların adları (kreditor fiziki şəxs olduqda onun soyadı, adı, atasının adı) və ünvanları;

- vergi orqanının borcluya qarşı irəli sürdüyü tələbin əsasları və məbləği, o cümlədən borclunun büdcə qarşısında borcunu təşkil edən hər hansı öhdəliyin yerinə yetirilməməsinin müddəti;

- borclunun ödəmə qabiliyyətsizliyinin təsdiqi;

- borclunun aktivləri barəsində vergi orqanında olan məlumat;

- iddia ərizəsinə əlavə edilən sənədlərin siyahısı;

- iş üzrə məhkəmə baxışı üçün məhkəməyə lazım ola bilən hər hansı başqa məlumat.

İddia ərizəsinə aşağıdakı sənədlər əlavə edilir:

- cavabdeh tərəfindən iddia ərizəsinin surətinin və ona əlavə edilmiş sənədlərin alınması haqqında sənəd (poçt qəbzi);

- borclu vergi ödəyicisi dövlət müəssisəsidirsə - İqtisadi İnkişaf Nazirliyinə iflas haqqında ərizənin surətinin göndərilməsini sübut edən sənəd;

- borclunun aktivlərinin təsnifatının surəti;

- kreditor borcları haqqında sənədlərin surəti;

- debitor borcları haqqında sənədlərin surəti;

- cavabdehin vergi orqanında olan şəxsi hesab vərəqəsinin surəti;

- cavabdehlə yazışmaların surətləri;

- vergi orqanının məhkəmədə iştirak edəcək nümayəndəsinin səlahiyyətlərini təsdiq edən etibarnamə.

Məhkəməyə iddia ərizəsi ilə müraciət edildikdə və ya məhkəmə prosesinin istənilən mərhələsində Azərbaycan Respublikasının Mülki Prosessual Məcəlləsinin 157-ci maddəsinə əsasən iddianı təmin etmək məqsədilə ərizə ilə (vəsatətlə) müraciət edilə bilər.

İflas haqqında iş üzrə məhkəmə baxışı təyin edildikdə bu barədə kreditorlara xəbər verilməsi üçün həmin məhkəmə baxışı haqqında Azərbaycan Respublikasında nəşr olunan rəsmi dövri mətbuat orqanında azı yeddi günlük fasilə ilə iki dəfə elanın dərc edilməsi təmin edilir. İkinci elan təyin edilmiş məhkəmə baxışının tarixinə ən geci yeddi gün qalmış dərc olunur.

Elanda aşağıdakılar göstərilir:

- borclunun adı və ünvanı;

- vergi orqanının adı və ünvanı;

- məhkəmə baxışının keçiriləcəyi məhkəmənin adı;

- məhkəmə baxışının təyin edilmiş tarixi.

İddia ərizəsinin və sənədlərin surətləri ona təqdim edilir və ya sifarişli poçtla göndərilir. İflas haqqında məhkəməyə iddia ərizəsi verilərkən yuxarıda qeyd olunan tələblərə riayət edilməməsi məhkəmənin iddia ərizəsinin qəbul edilməkdən imtina edilməsinə, onun baxılmadan saxlanmasına, yaxud geri qaytarılmasına səbəb ola bilər. 

İflas haqqında işə məhkəmə iclasında baxıldıqdan sonra məhkəmə qanunvericilikdə müəyyən edilmiş qaydada aşağıdakılar barədə müvafiq qərar çıxara bilər:
- borclunun müflis elan olunması və əmlak inzibatçısının təyin edilməsi barədə;
- müvəqqəti əmlak inzibatçısının təyin edilməsi və ya təyinatının uzadılması barədə;
- borclunu müflis elan etməkdən imtina barədə.
İflas haqqında məhkəmənin müvafiq Qətnaməsindən (Qərarından) Mülki Prosessual qanunvericiliklə müəyyən olunmuş qaydada və müddətlərdə şikayət verilə bilər.

Nəzərə alınmalıdır ki, məhkəmə hər hansı bir hüquqi və ya fiziki şəxsi iddiaçının, digər kreditorların və ya məhkəmə prosesində iştirak edən digər şəxslərin hər hansı birinin müraciəti ilə borclunun iflas elan olunması məqamınadək istənilən vaxt müvəqqəti əmlak inzibatçısı, müflis elan olunmuş vergi ödəyicisini isə əmlak inzibatçısı kimi təyin edə bilər.

Aşağıda qeyd olunanlar isə əmlak inzibatçısı seçilə bilməz:

- borclunun müdiri və ya keçmiş müdiri, mülkiyyətçiləri, borcluları və ya kreditorları;

- borclunun kapitalının ən azı 25 faiz mülkiyyətində və ya nəzarətində olan hər hansı hüquqi şəxs;

- borclunun hər hansı bir törəmə müəssisəsi, filialı, nümayəndəliyi;

- borclunun hər hansı müdiri, o cümlədən iflas prosesinə başlanması məqamından əvvəlki bir il ərzində borclu müəssisənin müdirliyindən uzaqlaşmış şəxslər;

- hər hansı formalı ortaqlıqdakı tərəfdaş.

Borclu vergi ödəyicisi müflis elan edilməsi haqqında məhkəmənin qərarı qanuni qüvvəyə mindiyi məqamdan müflis elan olunmuş hesab edilir.

Borclu müflis elan olunması məqamından etibarən:

- bütün məhkəmə araşdırılmalarına və borcludan alınmalı məbləğlərin tutulması üçün digər hərəkətlərə son qoyulur;

- borcluya qarşı tələblər yalnız iflas prosesi çərçivəsində sürülə bilər;

- qanunvericiliyə zidd olmayan hallarda bu məqamdan əvvəl borclunun əmlakına dair çıxarılmış hər hansı məhkəmə qərarlarının icrası dayandırılır;

- əmlak inzibatçısı tərəfindən verilən səlahiyyətlər istisna olmaqla, borclu müəssisənin müdiri bütün digər səlahiyyətlərini itirir;

- borclu öz əmlakı barəsində hər hansı sərəncam vermək və hərəkətlər etmək səlahiyyətlərini itirir.

Əmlak inzibatçısı təyin edilmiş şəxs borclunun yeganə qanuni nümayəndəsi olur. O təyin olunmuş məqamdan ən azı 14 gün sonra kreditorlara və məhkəməyə (birinci dəfə) və sonradan hər 3 aydan bir məhkəməyə öz fəaliyyəti barəsində hesabat təqdim edir və borclunun məhkəmə qaydasında müflis elan edilməsindən sonra kreditorların ilkin yığıncağını bütün məlum kreditorlara və əgər borclu dövlət müəssisəsidirsə, Azərbaycan Respublikasının İqtisadi İnkişaf Nazirliyinə bildiriş göndərmək yolu ilə çatdırılır.

Bildiriş yığıncağın keçirilməsi tarixinə ən geci 14 gün qalmış poçtla bütün kreditorlara göndərilir və Azərbaycan Respublikasında nəşr olunan rəsmi dövlət mətbuat orqanında iki dəfə dərc olunur.

Kreditorlar borcluya öz tələblərini borclunun müflis olması barədə bildiriş dərc edildiyi tarixdən ən gec 60 gün keçənədək yazılı şəkildə verə bilər.

Əmlak inzibatçısı kreditorların tələblərini aşağıdakı üsullarla ödəyə bilər:

- borcluya çatası borcları tutmaq və ya borclunun əmlakını təşkil edən aktivləri satmaq və satışdan götürülən pulu kreditor arasında bölünmə yolu ilə;

- borclunun əmlakını təşkil edən aktivləri onların tələblərinin ödənilməsi üçün bilavasitə verilmək yolu ilə.

Vergi Məcəlləsinin 79-cu maddəsinə əsasən müəssisənin iflas prosesinə məruz qaldığı hallarda vergi öhdəlikləri qanunla müəyyən edilmiş növbəlik qaydasında yerinə yetirilir.

Bu növbəlik qaydası «Müflisləşmə və iflas haqqında» Azərbaycan Respublikası Qanununun 53-cü maddəsində nəzərdə tutulmuşdur. Belə ki, borclunun əmlakını təşkil edən aktivlər aşağıdakı növbəlik qaydasında bölünür:

1) iflas prosesinə çəkilən bütün məsrəflər və xərclər (o cümlədən, müflis olmanın kütləvi informasiya vasitələrində elan edilməsi xərcləri, məhkəmə xərcləri, əmlak inzibatçısının və müvəqqəti əmlak inzibatçısının haqqı və xərcləri, habelə müflisolma məqamından sonra əmlak inzibatçısının qəbul etdiyi və ya davam etdirdiyi öhdəliklərdən irəli gələn tələblər);

2) borclunun işçilərinin, onlara iş vaxtı dəymiş bədən xəsarətləri və ya ölüm halları barəsində tələbləri;

3) ödəmə qabiliyyəti olmayan borclunun işçilərinin pensiyaları, müavinətləri, güzəştlər və əmək haqqı barəsində tələbləri ödənilir, həm də bu tələblər borclunun müflisolma məqamından 6 ayadək müddətə məhdudlaşdırılır;

4) dövlət büdcəsinə vergilər, məcburi dövlət sosial sığortasına ayırmalar. Bu tələblər borclunun müflis elan olunması tarixindən əvvəlki bir il ərzində yaranmış öhdəlikləri əhatə edir;

kredit təşkilatlarının, o cümlədən qeyri-rezidentlərin «Müflisləşmə və iflas haqqında» Qanunun qüvvəyə mindiyi tarixədək ödənilmiş təminatsız borcları və onların faizləri;

5) təminatsız kreditorların (girov saxlamayan) tələbləri;

6) borclu müəssisənin mülkiyyətçilərinin tələbləri.

Qeyd olunan bölgüdən qalan hər hansı aktivlər borclunun mülkiyyətinə aid edilir.

«Müflisləşmə və iflas haqqında» Azərbaycan Respublikası Qanununa əsasən məhkəmə əmlak inzibatçısının son hesabatını aldıqdan və onu dinlədikdən sonra edilməli olan heç bir hərəkətin qalmadığına əmin olduqda və ya buna müvafiq saydığı başqa hallarda borclu barəsində iflas prosesinə xitam verir. Bu əsaslarla borclunun iflasına xitam verilərkən borclu qüvvədə olan qanunvericiliklə müəyyən edilmiş qaydada ləğv olunur (buraxılır, lisenziyası alınır və s.).

İflasa aid bütün həll edilməmiş məsələlər məhkəmənin sonuncu qərarı ilə tənzimlənir.

Fərdi borclunun iflasına xitam verildikdən sonra iflasa qədər mövcud olmuş bütün borclar, yetkinlik yaşına çatmamış uşaqların saxlanması üçün alimentlər və xərclik istisna olmaqla, tamamilə ödənilmiş sayılır.

Borclu müəssisə ləğv edildikdə məhkəmənin müvafiq qərarı onu qeydə almış orqana, fərdi borcluya aid halda isə, onu qeydə almış və ya müvafiq lisenziya vermiş orqana göndərilir [15]

Bununla belə vergi ödəyicisinin müflis elan edilməsi prosesinin nəticə etibarı ilə vaxt baxımından çox uzun olduğunu, Vergi Məcəlləsinin 89-cu və 90-cı maddələri ilə vergi orqanlarına borclu olan şəxslərin əmlaklarının siyahıya alınması və onların açıq hərracda satılması üçün məhkəməyə müraciət edilməsi hüququnun verilməsini nəzərə alaraq ilk növbədə vergi ödəyicisinin əmlakı olduqda, ondan borcların alınması əmlakın siyahıya alınması üsulu ilə həyata keçirilməlidir.
Azərbaycanda vergi borclarının məcburi alınması işinin təşkili məqsədilə Vergilər Nazirliyinin 28 avqust 2003-cü il tarixli A-163 saylı əmri ilə təsdiq edilmiş Metodik göstərişlər Toplusuna edilmiş əlavəyə əsasən  vergi borclarını ödəməkdən yayınan vergi ödəyiciləri barəsində sənədlər (materiallar) hazırlanaraq Vergi Cinayətlərinin İbtidai Araşdırılması Departamentinə göndərilir.
Azərbaycan Respublikası Cinayət Məcəlləsinin 213-cü maddəsinə əsasən, xeyli miqdarda (şərti maliyyə vahidinin iki min mislindən əlli min mislinədək olan məbləğ nəzərdə tutulur) və ya külli miqdarda (şərti maliyyə vahidinin əlli min mislindən yuxarı olan məbləğ nəzərdə tutulur) vergiləri ödəməkdən yayınma cinayət tərkibi yaradan əməl hesab edilir. Bu müddəa vergi ödəyiciləri tərəfindən hər hansı səbəbdən yaranmış xeyli miqdarda və ya külli miqdarda vergi borcunun dövlət büdcəsinə ödənilməməsi hallarına da şamil edilir.

Xeyli miqdarda və ya külli miqdarda vergi borclarını dövlət büdcəsinə ödəməkdən yayınan vergi ödəyiciləri barəsində sənədlərin hazırlanıb Vergi Cinayətlərinin İbtidai Araşdırılması Departamentinə göndərilməsi Vergilər Nazirliyinin 3 mart 2003-cü il tarixli A-47 nömrəli Əmri ilə təsdiq edilmiş “Vergi ödəməkdən yayınma və vergi orqanlarının səlahiyyətlərinə aid edilmiş digər cinayətlərlə mübarizə sahəsində dövlət vergi orqanlarının Vergilər Nazirliyi yanında Vergi Cinayətlərinin İbtidai Araşdırılması Departamenti, həmin departamentin yerli strukturları və digər hüquq-mühafizə orqanları ilə əlaqələndirmə fəaliyyətinin təşkili Qaydalarına” müvafiq olaraq həyata keçirilir.

Vergi orqanının vergi borclarının alınması ilə məşğul olan struktur bölməsi hər iş günündə Vergi Cinayətlərinin İbtidai Araşdırılması Departamentinə göndərilməli olan və Cinayət Məcəlləsinin 213-cü maddəsində nəzərdə tutulan xeyli miqdarda və ya külli miqdarda borcları mövcud olan vergi ödəyicilərinin siyahısı AVİS proqramı vasitəsilə müəyyənləşdirilir.

Xeyli miqdarda və ya külli miqdarda vergi borcları yaranan vergi ödəyicilərinin borclarının yaranmasını təsdiq edən sənədlər aşağıda göstərilən müddətdə cinayət işinin başlanılması məqsədilə Vergilər Nazirliyi yanında Vergi Cinayətlərinin İbtidai Araşdırılması Departamentinə göndərilir:

1. Vergi ödəyicisi tərəfindən bəyannamə təqdim etməklə hesablanmış vergilər üzrə yaranan vergi borclarını təsdiq edən sənədlər - kameral vergi yoxlaması başa çatdıqdan sonra 10 gün müddətində;  

2. Vergi orqanları tərəfindən hesablanmış vergilər üzrə yaranan vergi borclarını təsdiq edən sənədlər – vergi borcunun ödənilməsinə dair bildirişin göndərildiyi tarixdən 10 gün müddətində.

Sənədlərin (materialların) göndərilməsi məqsədilə vergi borcunun məbləği müəyyən edilərkən nəzərə alınmalıdır ki, bu halda yalnız əsas vergi borcunun məbləği nəzərə alınır.

Cinayət Məcəlləsinin 213-cü maddəsi ilə cinayət işinin başlanılması üçün vergi orqanının vergi borclarının alınması ilə məşğul olan struktur bölməsi tərəfindən vergi borcunun yaranmasını təsdiq edən aşağıdakı sənədlər hazırlanır və vergi orqanının müvafiq məktubuna əlavə edilməklə Vergi Cinayətlərinin İbtidai Araşdırılması Departamentinə göndərilir:

- vergi ödəyicisinin vergi orqanına təqdim etdiyi vergi bəyannaməsi və ona əlavələrin surətləri;

- kameral vergi yoxlamasının nəticələrini, vergilərin əlaqəli məlumatlar və analoji vergi ödəyicisi barədə məlumatlar əsasında hesablanmasını əks etdirən vergilərin hesablanması barədə bildirişin surəti;

- kameral vergi yoxlaması üçün zəruri olan sənədlərin (məlumatların) tələb edilməsi haqqında məktubun surəti;

- vergi ödəyicisinin şəxsi hesab vərəqəsindən çıxarış;

- eyni şəxsin vergi borcu yarandıqdan sonra həmin borcu ödəmədən başqa hüquqi şəxsin adından fəaliyyət göstərməklə və digər üsulla ödəmə qabiliyyətinin gizlədilməsini təsdiq edən sənədlər (bu cür hallar olduqda).

Cinayət işinin başlanılması haqqında qərar qəbul edilənədək vergi orqanları tərəfindən Azərbaycan Respublikasının vergi qanunvericiliyinə uyğun olaraq vergi borclarının alınması sahəsində müvafiq tədbirlər həyata keçirir.

Borclu vergi ödəyicisinin siyahıya alınmış əmlakının ixtisaslaşdırılmış açıq hərracda satılması barədə məhkəməyə iddia ərizəsi verilibsə, cinayət işinin başlanılması barədə qərar qəbul edildikdən sonra vergi orqanı səbəblərini göstərməklə verilən iddia ərizəsi üzrə icraatın dayandırılması barədə məhkəməyə ərizə ilə müraciət etməlidir.

Cinayət işinin başlanmasına səbəb və əsas olan, vergi ödəyicisi tərəfindən ödənilməli olan vergi borcları cinayət təqibi üzrə icraat başa çatdıqdan sonra ödənilmədiyi hallarda vergi orqanları vergi ödəyicisinin siyahıya alınmış əmlakının ixtisaslaşdırılmış açıq hərracda satılması barədə məhkəməyə verilmiş iddia ərizəsi üzrə icraatın təzələnməsi barədə məhkəməyə ərizə ilə müraciət etməlidir.  

 Cinayət işinin başlanılmasının rədd edilməsi barədə qərar qəbul edildiyi hallarda isə vergi orqanları borclu vergi ödəyicisinin siyahıya alınmış əmlakının ixtisaslaşdırılmış açıq hərracda satılması barədə məhkəmələrə mülki məhkəmə icraatı qaydasında iddia ərizəsi ilə müraciət etməli və mülki-prosessual qaydada qanunvericilikdə nəzərdə tutulmuş bütün lazımi tədbirləri görməlidir.

NƏTİCƏ
Vergi borclarının alınması məsələsi üzrə çoxsaylı mənbələri təhlil edərkən belə nəticəyə gəlmək olar ki, xarici ölkələrdə vergilərin ödənilməsi üzrə öhdəliklərin təmin edilməsi üsulları kimi cərimələrdən, vergi ödəyicisinin əmlakını həbs etməkdən, bankdakı hesabları üzrə əməliyyatların dayandırılmasından, zəmanətdən və başqa üsullardan istifadə olunur.

Xarici ölkələrdə vergilərin alınmasına həsr edilmiş müasir ədəbiyyatın analizi birmənalı nəticə çıxarmağa imkan verir ki, dövlətin vergilərin və yığımların ödənilməsi üzrə öhdəliklərin vaxtında və tam icrasına yönəldilmiş vəzifəsi o ölkədə effektiv həllini tapır, burada vergi öhdəliklərinin təmin edilməsi üsulları ilə yanaşı, vergilərin ödənilməsini daha çox stimullaşdıran başqa mexanizmlər də geniş inkişaf edir.

Digər tərəfdən, xarici ölkələrdə vergi ödəyicilərinə qarşı məsuliyyət tədbirlərinin tətbiqi qaydası kifayət qədər sərt olması ilə fərqlənir. Həm də məsuliyyət tədbirləri dövlətə dəyən ziyanın ölçüsundən asılı olmayıb, pozuntunun xarakteri ilə müəyyən edilir.

Məsuliyyət tədbirlərinin tətbiqi prosedurları sadələşdirilmişdir. Bir sıra ölkələrdə vergi ödəməmələri üçün müəssisə sahibləri və rəhbərlərinin şəxsi maddi məsuliyyəti tətbiq edilir. Həmçinin belə şəxsin müflis olmasının əsas əlaməti olan vergi ödəməmələri banklar üçün borcluya kredit verilməməsi üçün əsas götürülür. Xarici ölkələrdə vergi daxilolmalarının səviyyəsinin yüksəldilməsi üçün ümumi tədbirlər kimi vergilərin müəssisələr və vətəndaşlar tərəfindən vaxtında və tam ödənilməsinin stimullaşdırılması, vergidən yayınmanın iqtisadi cəhətdən əlverişsiz şəraitinin yaradılması nəzərdə tutulur: bu zaman maliyyə intizamının pozulması xərcləri həmin hərəkətlərdən gələn mümkün mənfəəti üstələyir.
     - Vergi-hüquq münasibətlərinin mahiyyəti vergi ödəyici​sinin vergi orqanına tabe olması ilə yanaşı hər iki tərəfin qanuna tabe olmasından ibarətdir. Vergi Məcəlləsi məhz bu mahiyyətdən irəli gələrək vergi ödəyicisinin və vergi orqanının hüquqları və vəzifələrini dəqiq müəy​yən etməklə vergi orqanının hakimiyyət səlahiyyətlərini qanun çərçivəsi ilə məhdudlaşdırır. Vergi-hüquq münasibətlərinin bu cür ni​zama salınması demokratik, hüquqi dövlətlərə xasdır.
     - Verginin müəyyən edilməsi vergi ödəyicisinin və vergitutma (və ya vergi öhdəliyinin) elementlərinin təsbit edilməsi deməkdir. Deməli şəxsin Konstitusiyada təsbit edilmiş vergini ödəmək öhdəliyinin yaranması üçün iki əsas şərt mövcud olmalıdır: həmin şəxs vergi ödəyicisi olsun; onun öhdəliyinin elementləri müəyyən edilsin. 

       - Bir şəxsin vergini ödəmək vəzifəsini şərtlərindən (təyin edən) hüquqi faktlar (hərəkət, hadisə, hallar) vergitutma obyekti yaradır. Vergitutma obyekti isə vergitut​ma​nın ən başlıca elementlərindəndir, o olmadan vergi öhdəliyi yaranmır. 

      - Dövlətin öz maliyyə imkanlarını genişləndirməsi və bundan yararlanması müəssisələrin vaxtı - vaxtında vergi öhdəliklərini yerinə yetirməsindən birbaşa asılıdır. Son illər vergi qanunvericiliyinin təkmilləşdirilməsi, vergi intizamının və nəzarətinin gücləndirilməsi nəticə etibarilə vergi borclarının azalmasına gətirib çıxarmışdır. 

Təcrübə göstərir ki, vergi orqanlarının vergi borcları ilə bağlı vergi ödəyicilərinə qarşı məhkəmə qarşısında qaldırdığı iddialar və vergi ödəyicilərinin əmlakının siyahıya alınması bir qayda olaraq vergi ödəyiciləri tərəfindən məhkəmələrdə mübahisə doğurmur. Bu iddia ərizələrinə məhkəmələrdə ümumi qaydada baxılması bir tərəfdən məhkəmə və vergi orqanlarının işini xeyli artırır, digər tərəfdən vergi borclarının dövlət büdcəsinə alınması prosesini yubadır.

     - Əmlakın siyahıya alınması vergi ödəyicisinin öz əmlakı barəsində hüquqlarının elə məhdudlaşdırılmasıdır ki, bu zaman vergi ödəyicisi siyahıya alınmış əmlaka və ya onun bir hissəsinə sərəncam vermək hüququna malik olmur, həmin əmlaka sahiblik və ondan istifadə edilməsi vergi orqanının nəzarəti ilə həyata keçirilir. 
       - Vergi orqanının vergi borclarının alınması ilə məşğul olan struktur bölməsi hər iş günündə Vergi Cinayətlərinin İbtidai Araşdırılması Departamentinə göndərilməli olan və Cinayət Məcəlləsinin 213-cü maddəsində nəzərdə tutulan xeyli miqdarda və ya külli miqdarda borcları mövcud olan vergi ödəyicilərinin siyahısı AVİS proqramı vasitəsilə müəyyənləşdirilir.

Qeyd olunanlar dissertasiya işinin məzmunun nəzərdə tutulmuş səviyyədə yerinə yetirildiyini göstərir. İşdə geniş ədəbiyyatdan istifadə edilmiş, vergi qanunvericiliyində baş vermiş əlavə və dəyişikliklər nəzərdə tutulmuşdur. Bütün bunlar işin müdafiəyə buraxılmasına əsas verir.

Xülasə
Sultanova Könül Vaqif qızı
“Borclu vergi ödəyicilərinin borclarının onların əmlakı hesabına ödənilməsi”
       Azərbaycan Respublikasının vergi sisteminin formalaşması istiqamətləri müəyyən edilmiş, dinamik inkişafı təhlil edilmişdir. Vergi islahatlarının həyata keçirilməsində, vergi borclarının minimuma endirilməsində, vergi mexanizmlərinin səmərəliliyinin yüksəkdilməsi tədbirlərinin hazırlanmasında, vergi ödənişlərinin optimallaşdırılması istiqamətlərinin müəyyənləşdirilməsində, büdcə gəlirlərinin artırılmasında, mütərəqqi vergi sisteminin formalaşmasında tədqiqatın praktiki əhəmiyyətindən elmi mənbə kimi istifadə edilmişdir. Azərbaycan Respublikasının müasir vergi sistemi təhlil edilmiş, vergi borclarının idarə edilməsi qiymətləndirilmiş və elmi cəhətdən əsaslandırılmış təkliflər verilmişdir. 
Резюме 
Султанова Кенуль Вагиф кызы

«ВЗЫСКАНИЕ НАЛОГА ЗА СЧЕТ ИМУЩЕСТВА

НАЛОГОПЛАТЕЛЬЩИКА»
       Определены направления формирования бюджетной и налоговой системы Азербайджанской Республики, проанализировано ее динамическое развитие. В качестве научной базы было использовано практическое значение исследования в осуществлении налоговых реформ, сведение до минимума налоговых долгов, разработка мер по повышению эффективности налоговых механизмов, определение направлений оптимизации налоговых платежей, повышение бюджетных доходов, формировании прогрессивной налоговой системы. Была проанализирована современная налоговая система Азербайджанской республики, оценено управление налоговых долгов и предоставлены научно обоснованные  предложения. 

Summary
Sultanova Konul Vagif

“Payment of  taxpayer’s debts at the expense of their property”

       Directions to the formation of the tax system of Azerbaijan Republic determined, dynamic development were analyzed. The practical significance of the study was used as a research source in implementation of tax reforms, minimization of tax debts, increasing efficiency measures in the preparation of tax mechanism, identifying directions for optimization of tax payments, increasing budget revenues, formation of a progressive tax system.  The modern tax system of  Azerbaijan Republic was analyzed, Management of tax debt evaluated, and scientifically justified recommendations were made.

